
ՀԱՅ ԴՊՐՈՑՆ Է ԱԶԳԱՅԻՆ ԵՐԹԻ ԳԵՐԱԳՈՅՆ ԳՐԱՒԱԿԱՆԸ   

Կրթական տարեվերջի այս օրերուն, մեր միտքերու 

լուսարձակը կ'ուղղենք հայ դպրոցին, ուրկէ հայ 

շրջանաւարտները՝ ազգային ոգիով թրծուած, 

կ'ընծայուին հայ կեանքին՝ Հայաստանէն մինչեւ 

Սփիւռքի ամէնէն հեռաւոր գաղութները...: Հայ դպրոցէն 

շրջանաւարտներու այս աստղաբոյլն է, գերազանցօրէն, 

որ պիտի ստանձնէ պատասխանատւութիւնը 

յետագային՝ ղեկավարելու հայ կեանքը ամէնուրեք, նոր շունչ ու ոգի փոխանցելու ազգային 

մեր կառոյցներուն, նոր թափ տալու ագգային-հայրենական մեր գոյերթին, զինուած ըլլալով 

հայոց լեզուի ու պատմութեան իմացութեամբ ու շունչով, հայ հոգեմտաւոր արժէքներով եւ 

ազգային գիտակցութեամբ ու ոգիով...  

Ահա թէ ինչո՞ւ էական, նոյնիսկ ճակատագրական է հայ դպրոցին ջամբած հայեցի, 

Մեսրոպաշունչ դաստիարակութիւնը, քանզի անիկա է որ կը պայմանաւորէ ազգի ու 

հայրենիքի ապագայ ուղին, անոր յառաջընթացը պատմութեան մէջ... Եթէ ակնարկ մը 

նետենք հայոց պատմութեան էջերուն, պիտի տեսնենք որ Մաշտոցեան կամ Մեսրոպահիմն 

դպրոցն էր, որ դարբնեց ազգային քաղաքական մեր ռազմավարութիւնը, երաշխաւորեց հայ 

գիր ու գրականութեան, հայ մամուլի, հայեցի ինքնութեան, գոյութեան եւ յարատեւման 

պայքարի մեր երթը դար ու դարեր:  

Ներկայիս, համաշխարհայնացման մեր դարուն ի մասնաւորի, ուր այնքան հեշտօրէն կը 

ձուլուին ազգային լեզու եւ մշակոյթ, աւանդոյթ եւ հոգեւոր-բարոյական արժէքներ, 

պատմութիւն ու ազգային ոգի՝ զանգուածային համահարթեցման հսկայ ձուլարանին մէջ, 

ճակատագրական հրամայական է նոր որակ ու մակարդակ տալ հայ դպրոցին, նոր 

ուժականութիւն հաղորդել անոր: 

Կը խօսինք ու կը գրենք մեր մեծ Երազին ու Պահանջատիրութեան մասին, բռնագրաւուած 

հայրենի հողին ազատագրութեան մասին, բայց միաժամանակ կը նահանջենք օտարացումի 

զառիթափն ի վար, կը փակենք հայ դպրոցները մէկը միւսին ետեւէն, հազար պատրուակ 

յօրինելով, որոնց ամէնէն անընդունելի ճշմարտազանցութիւնը՝ «Հայերէնը էական չէ հայ 

զգալու համար» խօսքն է նետուած ասդին-անդին՝ հայ յորջորջուած ղեկավարներու 

բերնով...Ի դէպ, այսօր փակուած հայկական վաժարաններու թիւը հասած է աւելի քան 230-

ի, ըստ հաւաստի աղբիւրներու: 

 Կայ արդեօ՞ք կամ կրնա՞նք ունենալ ազգային քաղաքական ռազմավարութիւն, 

Պահանջատիրութիւն՝ Տարագիր հայութեան համար, առանց հայ դպրոցին, առանց Հայ 

մնալու, Հայ՝ լեզուով, գիրով, գրականութեամբ, հաւատքով...  

Մեսրոպաշունչ ՀԱՅ ԴՊՐՈՑՆ Է գերագոյն գրաւականը ազգային գաղափարախօսութեան եւ 

ռազմավարութեան, մեր Պահանջատիրութեան, մեր մեծ Երազի իրականացման ճամբուն 

վրայ: Ազգային օրակարգի հարցերու հարցը ըլլալու է, հետեւաբար, թէ մեր կրթական 

համակարգը՝ ՀԱՅ ԴՊՐՈՑԸ, ի՞նչ տեսակ հայ մարդ ու քաղաքացի պիտի միտի 

պատրաստել.-  

-Կրաւորական, յարմարող ու համակերպող, ուրիշներուն օգնութեան ապաւինող հայ 

մարդը, թէ՞ նախաձեռնող ու ստեղծագործ, պայքարի կամքով օժտուած, իր ժողովուրդի ու 

հայրենիքի ազատագրութեան ու վերելքին համար մաքառելու ընդունակ յառաջապահ 

մարտիկը... 

  -Գիտելիքներ սոսկ ամբարող մարդ-մեքենա՞յ, թէ՞ ստեղծագործական միտքով դատելու 

ընդունակ, հարցերը քննական մտածողութեամբ եւ վերլուծական միտքով ընկալող, 

ընկալեալ կաղապարներէ դուրս մտածելու ընդունակ հարցադրող, կշռադատող միտքով 

օժտուած հայ մարդը...  

-Կոշկոռ կապած նախապաշարումներով եւ հատուածական սին ու նեղմիտ 

մտածողութեամբ կաղապարուած ու քարացած հայ մարդը, թէ՞ լայնահորիզոն եւ 

համահայկական տեսլականով, այսինքն ամբողջական հայութեան եւ ամբողջական 

Հայաստանի տեսլականով  ու ազգային արժանապատուութեամբ թրծուած ազատ հայը...  

Ի վերջոյ, ժողովուրդի մը մեծագոյն հարստութիւնը՝ իր երկրի աշխարհագրական դիրքէն, 

բնական պաշարներէն եւ տնտեսական հնարաւորութիւններէն աւելի ու գերիվեր՝ անոր 

ՄԱՐԴՈՅԺԻ որակն է: Մարդոյժ՝ որ օժտուած ըլլայ յառաջապահ գաղափարներով ու 

մտածողութեամբ, կազմաւորուած ըլլայ մարդկային եւ ազգային բարձրագոյն արժէքներով, 

իրաւ հայրենասիրութեամբ ու հայրենատիրութեամբ, զինուած ըլլայ գիտելիքներով, 

ստեղծագործական միտքով, այլեւ յանդուգն կամքի ոյժով...  

Այս հարցադրումները եւ անոնց տրուելիք պատասխանները երիցս կարեւոր են ու 

նշանակալից մեր ժողովուրդին եւ հայոց հայրենիքին համար: Բնական պաշարներէ զուրկ, 

աշխարհաքաղաքական իր խոցելի դիրքով՝ Հայաստանի Հանրապետութեան եւ 

մասնաւորաբար՝ իրաւազրկուած, մասնատուած եւ կոտորակուած Սփիւռքի տարագիր մեր 

ժողովուրդին համար, որ կ'ապրի խառնաշփոթ ժամանակներու ճգնաժամին մէջ՝ 

ուղեկորոյս եւ ուղեմոլոր...  

ՀԱՅ ԴՊՐՈՑԸ պարտի կազմաւորել սերունդ մը՝ որ ունենայ ազգային բարձր 

ճանաչողութիւն եւ գիտակցութիւն, հաղորդ մեր մշակոյթի արժէքներուն, ականջալուր մեր 

պատմութեան ձայնին, ստեղծագործական եւ քննական միտքով օժտուած, համահայկական 

ոգիով ամրապինդ, որ յանձնառու ըլլայ ՏԷՐՆ ու ՊԱՀԱՆՋԱՏԷՐԸ ըլլալու ազգային մեր 

բռնախլուած իրաւունքներուն, ՀՈՂԻՆ, եւ զարգացման նոր ուղղութիւն մը հունաւորէ՝ 21-րդ 

դարու բարդ եւ խառնիճաղանճ ժամանակներուն:  

Նման դաստիարակութեամբ թրծուած սերունդն է մեր վաղուան յոյսն ու ապագան:  

Իսկ ՀԱՅ ԴՊՐՈՑԸ անոր միակ եւ անփոխարինելի ԴԱՐԲՆՈՑԸ: 

ԵՐԱՆ ԳՈՒՅՈՒՄՃԵԱՆ 

ՀԱՐՑԱԶՐՈՅՑ 

Բաքուն ուժեղ ապտակ կը ստանայ, եթէ որոշի ընդդէմ Իրանի քայլերով 

Իսրայէլին պարտք վերադարձնել 

1 Յունիս, 2023  

Հեղինակ՝ Մարիամ Գրիգորեան 

րատվական»-ի զրուցակիցն է իրանահայ քաղաքական մեկնաբան Մովսէս Քեշիշեանը։ 

–Պարոն Քեշիշեան, պաշտօնական այցով Ադրբեջանում գտնուող Իսրայէլի նախագահ 

Հերցոգն Ալիեւի հետ հանդիպմանը քննարկել է անվտանգութեան  գլոբալ և 

տարածաշրջանային կառուցուածքը, որում «Իրանը սպառնալիք և վտանգ է ստեղծում»։ Ի՞նչ 

դիտարկումներ ունէք այս քննարկումների մասին, արդեօք Ալիևը կը մտնի 

հակաիրանական գործողութիւնների մէջ, թէ՞ Բաքու-Թեհրան յարաբերութիւնները 

մեղմացման են գնում։ 

-Իսկապէս թւում է, որ Իրան-Ադրբեջան 

յարաբերուիւնների լարուածութիւնը որոշ չափով 

մեղմուել է, սակայն պէտք է նշել, որ Ադրբեջանը չի 

հրաժարւում ոչ միայն Իսրայէլի հետ 

յարաբերութիւնները խորացնելուց, այլ դրանց 

հակաիրանական երանգ տալուց։ Բաքուն 

ինքնաբերաբար լարում է իրանական կողմին, որպէսզի 

աւելի յստակ ու կոպիտ մօտեցում ցուցաբերի իր 

նկատմամբ ու որոշակի քայլերի դիմի։ 

Այնուամենայնիւ իհարկէ չի երևում, որ Իրանը պատրաստւում է կոպիտ միջոցների դիմել 

Ադրբեջանի նկատմամբ, բայց եթէ գործնական առումով որոշակի քայլեր նկատի 

ադրբեջանական կողմից, այսինքն եթէ Ադրբեջանը իսրայելական նկրտումներին տրուի, 

համագործակցի հակաիրանական քայլերի հարցում, ապա այդ դէպքում Իրանը անտարբեր 

չի մնալու ու վստահաբար աւելի լուրջ քայլերի է գնալու։ 

-Կարծում էք Իսրայէլից հնչող յայտարարութիւնները ռէա՞լ են գործողութիւնների առումով, 

թէ՞ պարզապէս հռետորաբանութեան մակարդակով է արւում։ 

–Կարծում եմ իսրայելական աշխուժութիւնը լոկ հռետորաբանութիւն չէ՝ մանաւանդ, երբ 

որոշակի հարցեր են արծարծւում Իրան-արեւմուտք համաձայնութիւնների  մասին։ Սա 

բնականաբար դուր չի գալիս Իսրայէլին, այսինքն՝ Իրան-արեւմուտք յարաբերութիւնների 

կարգաւորումը կը տանի նրան, որ Իրանի վիճակն աւելի կ'ամրապնդուի, Իրանն աւելի 

ազդեցիկ դիրքում կը յայտնուի ոչ միայն տարածաշրջանում, այլ աւելի լայն 

համատեքստում։ Իսրայէլն ամէն ինչ անում է, որ դա տեղի չունենայ։ Գուցէ կը կարողանայ 

դա անել ԱՄՆ-ում լոբբիստական կառոյցների միջոցով։ Թւում է, որ Իրանն էլ խելացի 

քաղաքականութիւն է որդեգրել, չի պատրաստւում նախայարձակ լինել որեւէ կողմի 

նկատմամբ, որն իրեն կոպիտ ճնշման տակ չի առնում։ Իրանը դեռ համբերութեամբ 

սպասում է  այն  բոլոր երկրների քայլերին, որոնք փորձում են Իրանին ներքաշել 

որոշակի  գործողութիւնների մէջ․ վերջերս թալիբանական Աֆղանստանը որոշ այդպիսի 

քայլերի դիմեց, իսկ Իրանը դեռ համբերութեամբ է զինուած։ 

Վստահաբար հետեւել էք Հերցոգի յայտարարութիւններին, երբ նա նշեց, որ Իսրայէլն ու 

Ադրբեջանը որոշակի հարցերում համաձայն են՝ այդ թւում նաև այն հարցում, որ Իրանը 

խանգարիչ դերակատարում ունի միջազգային գետնի վրայ։ Եթէ իսկապէս Ադրբեջանն այդ 

յայտարարութեան հետ համաձայնել է, ապա դա խնդիր է։ Պէտք է տեսնել՝  իսկապէ՞ս 

Ադրբեջանը պատրաստ է նման ռիսկի դիմել, թէ՞ ոչ, որովհետև նման ռիսկի դիմելը կարող է 

շատ լուրջ հետեւանքներ ունենայ Ադրբեջանի համար։ Եթէ Ալիեւը գնայ նման քայլերի, 

յստակ ու կոպիտ ապտակ կը ստանայ իրանական կողմից։ 

-Գուցէ Ալիեւը Իսրայէլին պա՞րտք ունի վերադարձնելու պատերազմի ժամանակ իրեն 

աջակցելու համար։ 

-Մի քիչ բարդ հարց է, որովհետև  նման պարտքի վերադարձը կարող է Բաքուի կեանքի 

գնով աւարտուել։ Վերջին հաշուով Իրանը գուցէ որոշ հարցերում համբերատար է, 

ատամները սեղմում է, բայց եթէ հարցերը լրջացան,  Ադրբեջանը փորձի պարտքի 

զգացումից դրդուած ծառայութիւն մատուցել Իսրայէլին, իրանական կոպիտ պատասխան 

կը հնչի։ Այդ դէպքում Բաքուն հազիւ թէ կարողանայ այդ հարուածին դիմանալ։ Կարծում 

եմ՝ դա շատ լաւ հասկանում են Ադրբեջանում։ Իսրայէլի արտգործնախարարը ժամանակին 

Թել Աւիվում Բայրամովի հետ հանդիպման ժամանակ յայտարարեց, որ միասնական 

ճակատ են կազմում Իրանի դէմ, իսկ Բայրամովը դեռ Բաքու չհասած հերքեց 

այդ  ճակատում Ադրբեջանի մասնակցութեան հարցը՝ ցոյց տալով, որ Ադրբեջանը նման 

խենթութեան չի գնալու։ Եթէ փորձեն գնալ նման քայլերի՝ այդ ժամանակ իրանական կողմի 

պատասխանը շատ կոպիտ ու լուրջ է լինելու։ 

1in.am 

ԿԻՊՐԱՀԱՅ 

ԿԻՊՐՈՍԻ ՀԱՅԿԱԿԱՆ ԵԿԵՂԵՑԻՆԵՐՈՒՆ ՄԷՋ ՀԱՆՐԱՊԵՏԱԿԱՆ 

ՄԱՂԹԱՆՔ՝ ՀԱՅԱՍՏԱՆԻ Ա. ՀԱՆՐԱՊԵՏՈՒԹԵԱՆ ԱՆԿԱԽՈՒԹԵԱՆ 

ՆՈՒԻՐՈՒԱԾ 

 

Կիրակի, 28 Մայիս 2023-ին, Նիկոսիոյ Ս. 

Աստուածածին եւ Լիմասոլի Ս. Գէորգ 

եկեղեցիներուն մէջ, յընթացս պատարագի, տեղի 

պիտի ունեցան Մաղթանք Հանրապետական եւ 

գոհաբանական աղօթք, 1918 Մայիս 28-ի 

Հայաստանի Ա. անկախութեան հռչակման առիթով։ 

Պատարագներու աւարտին հոգեհանգիստ 

կատարուեցաւ 1918 Մայիս 28-ի Սարդարապատի, 

Ղարաքիլիսէյի եւ Բաշ Ապարանի ճակատներուն 

նահատակուած քաջարի մարտիկներու հոգիներուն 

համար։ Յայտնենք, որ Կիրակի, 4 Յունիս 2023-ին, Լառնագայի Ս. Ստեփանոս եկեղեցւոյ մէջ 

պիտի կատարուի նոյնը:  

29 Մայիս 2023  

Դիւան Ազգային Առաջնորդարանի 

 

ՇՆՈՐՀԱՀԱՆԴԷՍ-ԳԻՆԵՁՕՆ “THE MELKONIAN EDUCATIONAL 

INSTITUTE: AN ISLAND  WITHIN AN ISLAND» ԳԻՐՔԻ 

 

Շաբաթ, 20 Մայիս 2023-ի երեկոյեան ժամը 7։00ին, Ազգային 

Առաջնորդարանի «Վահրամ Իւթիւճեան» սրահին մէջ, 

նախաձեռնութեամբ Մելգոնեան Սանուց Միութեան, 

հովանաւորութեամբ Թեմիս Կաթողիկոսական Փոխանորդ՝ 

Գերշ. Տ. Խորէն Արք. Տողրամաճեանի ու 

նախագահութեամբ Պետական Ներկայացուցիչ՝ Պրն. 

Վարդգէս Մահտեսեանի, տեղի ունեցաւ հետազօտող եւ 

լրագրող Տիար՝ Ալեքսանդր-Միքայէլ Հաճիլիրասի “The 

Melkonian Educational Institute: An Island within an Island” 

գիրքի շնորհահանդէս- գինեձօնը:  

 

 

Ներկայ էին Արժ. Տ. Մոմիկ Հապէշեան, Ազգային 

Երեսփոխանական ու Վարչութեան Ժողովներու 

ատենապետներն ու անդամներ, քաղաքական, 

մշակութային, բարեսիրական կազմակերպութիւններու եւ միութիւններու 

ներկայացուցիչներ ու ընթերցասէր բարեկամներ: 

http://www.azadkhosk.com/

Բացման խօսքը կատարեց Տիկին՝ Լորա Ատուրեան-

Մկրտիչեան ու ապա ընթերցեց Քալիֆորնիոյ 

Մելգոնեան Սանուց Միութեան վարչութեան խօսքը: 

Գիրքը ներկայացուց հակիրճ կերպով Տիար Մասիս Տէր 

Բարթողը, որմէ ետք, հեղինակը իր սրտի խօսքը 

արտասանեց:  

Հայկական սովորութեան համաձայն, Սրբազանն ու 

Քահանայ հայրը կատարեցին գիրքի աղօթքն ու 

գինեձօնը: Սրբազան Հայրը խօսք առնելով շնորհաւորեց հեղինակին նախաձեռնած 

աշխատանքը, պատգամը փոխանցեց եւ «Պահպանիչ»ով իր աւարտին հասաւ երեկոն: Տեղի 

ունեցաւ պատշաճ հիւրասիրութիւն:  

Յայտնենք, որ լրիւ երեկոն առցանց սփռուեցաւ «Gibrahayer EMagazine – Կիպրահայեր»ու 

դիմատետրի միջոցաւ: 

Սրտագին շնորհաւորութիւններ եւ վարձքը կատար բոլորին: 

 

25 Մայիս 2023  

Դիւան Ազգային Առաջնորդարանի 

 

ՄԱՅՐԵՐՈՒ ՕՐՈՒԱՆ ՏՕՆԱԿԱՏԱՐՈՒԹԻՒՆ ԼԱՌՆԱԳԱՅԻ ՆԱՐԵԿ 

ՎԱՐԺԱՐԱՆԻՆ ՄԷՋ 

Ուրբաթ, 26 Մայիս 2023-ին, կ.ե. ժամէ 6-ին, Մայրերու 

Օրուան սրտառուչ տօնակատարութիւն մը տեղի 

ունեցաւ Լառնագայի Նարեկ վարժարանի սրահին 

մէջ, հովանաւորութեամբ թեմիս Կաթ. Փոխ. 

Գերաշնորհ Տէր Խորէն Արք. Տողրամաճեանի եւ 

նախագահութեամբ Տիկ. Մակի Մահտեսեանի: 

Ներկայ էին տնօրէնուհի Տիկ. Վերա Թահմազեան, 

Տէր Մաշտոց աւագ քհնյ. Աշգարեան եւ Երէցկինը, 

ծնողներ, ուսուցչուհիներ, գաղութի անդամներու 

ստուար բազմութիւն մը... 

Աշակերտ-աշակետուհիներու մասնակցութեամբ, հրամցուեցաւ գեղարուեստական ճոխ 

յայտագիր մը, գլխաւոր պատասխանատուութեամբը ի մասնաւորի Հայերէնի երկարամեայ 

ու նուիրեալ ուսուցչուհի Տիկ. Մարալ Սոմաքեանի:  Աշակերտ-աշակերտուհիներ՝ իրենց ՝  

արտասանութիւններով, երգերով ու պարերով,  արտայայտեցին իրենց սէրն ու յարգանքը 

իրենց մայրերուն: Հուսկ հրամցուեցաւ «Մայրի՛կ, մայրի՛կ»  թատերախաղը, որուն 

հեղինակն է վերջերս մահացած, հայ դպրոցին, հայ բառ ու բանին նուիրեալ Տիկ. Մարի 

Սոմաքեան:  Օրուան հիւր- բանախօսն էր Նարեկ վարժարաններու քսանամեայ  

 Հոգաբարձու Տիկ. Երան Գույումճեան, որուն խօսքը, որոշ կրճատումներով կու տանք 

ստորեւ:   

ՄԱՅՐ 

Մէկ բառին մէջ՝ սի՛րտ մը լուսէ, 

Արթուն խի՛ղճ մը կը բաբախէ, 

Մէկ բառին մէջ՝ սիրոյ տիեզե՛րք, 

Անհունութի՛ւն մը կը շնչէ... 

Մէկ բառին մէջ՝ անսահման գո՛ւթ 

Ու գորովա՛նք կը խտանան, 

Մեծ նուիրո՛ւմ ու քնքշութիւն, 

Անանձնական սէ՛ր-ճառագայթ... 

Մէն մի տառը սիրոյ հրա՛շք է, 

Մէն մի տառը սիրոյ թռի՛չք է, 

Որ թափ առած կրնայ շալկել 

Լեռան չափ ծանր ու հսկայ բեռ... 

Ընդամէնը չորս տառ միայն, 

Բայց տիեզե՛րք մ'անեզրական 

Կը խտանայ բուռ մը սրտին, 

Որ կը կոչուի մայրակա՛ն սիրտ... 

 

Ահա այս տողերուն մէջ կը խտանայ մայրական սի՛րտը, որ իսկապէս ալ խորհրդանիշ  է 

անսահման սիրոյ ու նուիրումի, գութի ու գորովանքի,  բարձրագոյն առաքինութեանց, 

Աստուածային խղճի... 

Մեր ժողովուրդը շատ բարձր գնահատած ու արժեւորած է հայ մօր կոչումը՝  ոչ միայն 

ընտանիքէն ներս, այլ առհասարակ հայ կեանքին մէջ:  Վկայ՝  ան իր հայրենիքը կոչած է 

Մայր Հայրենիք, իր Մեծասքանչ լեզուն՝  Մայրենի Լեզու, Մայր Հայաստանը 

ներկայացուցած է վեհաշուք մօր կերպարով՝  սուր ի ձեռին, քանզի ան միշտ ալ 

հաւատացած է, որ մայրն է որ ծնունդ եւ սնունդ կու տայ ազգին, կը դաստիարակէ զայն, 

անխաթար կը պահէ ու կը պաշտպանէ սերունդէ-սերունդ ազգային մեր արժէքներն ու 

սրբութիւնները, ազգային ինքնութիւնն ու ոգին, հայրենեաց հողի սէրը սրբազան: 

http://www.azadkhosk.com/

Մայրերու Տօնը, սիրելիներ, մայրերը մեծարելէն ալ անդին, մայրերու ինքնաճանաչման կո՛չ 

ու հրաւէ՛ր է...Ինքնաճանաչում՝  որ հարազատօրէն կ'արտացոլայ հայոց պատմութեան 

էջերուն մէջ, ուր հայ մայրը իր ընտանիքին, ազգին, հայրենիքին փրկութեան համար 

ստանձնած է գերագոյն առաքելութիւն... 

Յիշենք Վարդանանց պատերազմի վառ օրինակը «Հայ Փափկասուն Տիկնանց», որոնք 

Աւարայրի ոգիով դաստիարակեցին Վարդաններն ու Վահանները եւ  մոռացութեան տալով 

իրենց կանացի փափուկ կեանքը՝ անհամար զոհողութեանց գնով պահեցին իրենց 

ընտանիքները, ցուցաբերելով հայրենապաշտպանութեան վսեմագոյն վարքագիծ... 

Միեւնոյն հայրենանուէր վարքագիծով, ուրիշ հայ մայրեր, իրենց կարեւոր մասնակցութիւնը 

բերած են հայ ընկերութեան հոգեմտաւոր ու ֆիզիքական մակարդակի բարելաւումին, 

իրենց գեղեցիկի ճաշակով շինել տուած են ճարտարապետական անգին գոհարներ, 

քաջալեր եղած են հայ դպրութեան, կատարած են բարեգործութիւններ, զարկ տուած՝ հայ 

քաղաքակրթութեան ծաղկումին...  

19-րդ դարի ազգային զարթօնքի աշխոյժ մասնակիցը եղան հայ մայրերը՝  Զապէլ Եսայեան, 

Սրբուհի Տիւսաբ, Զապէլ Ասատուր, Արշակուհի Թէոդիկ եւ ուրիշներ, որոնք ձեռնարկեցին 

հայկական գաւառներու մէջ հայ օրիորդաց դպրոցներ բանալու ազգակերտ գործին, կրթելու 

համար «Ազգի սիրտը» համարուող, ապագայ հայ մայրը, որուն ջամբած 

դաստիարակութիւնն է, գերազանցօրէն, որ կը պայմանաւորէ ազգի ընթացքն ու յետագայ 

ճակատագիրը...  

Հայ ազգային-ազատագրական շարժումին եւս մասնակից եղան հայ մայրերն ու 

հայուհիները որոնք, այր մարդուն կողքին, քաջաբար կռուեցան ցուցաբերելով անվեհեր, 

խրոխտ ու անձնազոհ ոգի եւ հրացանը ձեռքին մարտնչեցան ի պաշտպանութիւն մեր 

ապրելու իրաւունքին եւ արժանապատուութեան:  Անոնց լաւագոյն տիպարը հանդիսացաւ 

արիասիրտ Սօսէ Մայրիկը: 

Այս նոյն ոգին էր որ կը ճաճանչէր Եղեռնի գեհենային օրերուն, երբ Տէր Զօրի աւազներուն 

վրայ, հայ մամիկը իր կմախքացած մատներով պիտի դրոշմէր Այբ-Բեն-Գիմը որպէս ազգի 

փրկութեան բանալի հայ մատղաշ հոգիներուն... 

Յետ-Եղեռնեան մեր ազգային վերապրումի ճիգին մէջ յատկապէս, էական ու 

ճակատագրական դերակատարում ունեցաւ հայ մայրը, խնամեց ու կերակրեց հայ 

բազմահազար որբերը, դարձաւ  Շահնուրեան «պճեղ մը անոյշ սիրտ»   հայ տարագիր 

սերունդներուն համար, օգնութեան հասաւ հայ կարիքաւորին ու անօթեւանին, հիմնեց 

բարեսիրական միութիւններ ու մարմիններ...Բայց մանաւանդ՝  ամուր կառչեցաւ ազգային 

գոյատեւման բանալի, հայոց լեզուին, մշակոյթին ու քրիստոնէական հաւատքին, հայ Բառ 

ու Բանին, ազգային արժէքներուն ու առաքինութիւններուն, բռնախլուած հայրինիքի ոգեղէն 

պատկերը կրեց ան իր սրտին մէջ, որպէս հայրենեաց նշխար սրբազան, որպէս 

Պահանջատիրական պայքարի հրաւէր: 

http://www.azadkhosk.com/

Նոյն ոգին այսօր ալ կը ճառագէ հայոց բանակի զինուորներու առիւծածին մայրերուն մէջ, 

որոնք իրենց ամէնէն թանկը նուիրաբերեցին հայրենեաց հողի պաշտպանութեան բագինին 

եւ բարձր պահեցին մեր ազգային արժանապատուոթիւնը:  Բիւր յարգա՛նք եւ խոնարհո՛ւմ 

անոնց: 

Ճշմարիտ է ըսուած՝  «Մայրերու ափին մէջ պիտի փնտռել ազգերու ճակատագիրը»:  Ես 

պիտի աւելցընէի. «Ըսէ ո՛վ է մայրդ, որ ըսեմ ո՛վ ես դուն», քանզի մայրն է առաջին եւ 

գերագոյն դաստիարակը մարդ էակին...Հետեւաբար, կարկինը լայն բանալով, 

հայրենակերտումի եւ ազգաշինութեան ամէնէն էական ու վճռորոշ գործօնը հայ մօր 

ջամբած բարոյական, ազգային, հոգեմտաւոր եւ բարոյական սնունդն է ու 

դաստիարակութիւնը: 

Հայր մայրը, սիրելիներ, այսօր կը գտնուի նոր մարտահրաւէրներու դիմաց... 

Խորապէս նիւթապաշտ ու ընչաքաղց, շահամոլ, պատմութիւն, լեզու ու մշակոյթ ջնջող եւ 

համահարթեցնող մեր ժամանակներուն, խորթ ու օտար բարքերուն դէմ յանդիման, ուր 

ընտանիքն անգամ սկսած է այլասերիլ, աղաւաղուիլ, անգամ քայքայուիլ, որքան դժուար է 

հայ մայր ըլլալը, որքան մեծ մարտահրաւէր է հայալեզու, հայ բարոյական արժէքներով 

սնող ու ապրող հայ ընտանիք կերտելն ու պահելը... պատասխանատուութիւն՝  որ կը 

ծանրանայ գերազանցօրէն հայ մօր ուսերուն... 

Իրենց զաւակը օտար դպրոց առաջնորդող, քաղքենիացած եւ օտարացած մայրերու կողքին, 

դեռ կա՛ն ու կ'ապրի՛ն գլխատառ հայ մայրեր, հոսանքն ի վեր թիավարող գիտակից հայ 

մայրեր, որոնք իրենց կեանքի սեփական օրինակով հայութեամբ կ'ապրին ու կը շնչեն, կը 

մաքառին ու կը պայքարին յանուն հայութեան արդար իրաւունքներուն, յանուն հայրենիքի 

յարատեւման, յանուն անոր անվտանգ եւ արժանապատիւ լինելութեան:  Անոնք յանձնառու 

ներկայութիւն են հայ կեանքին մէջ, հայկական կառոյցներու մէջ, հաւատաւոր սպասարկուն 

են հայ դպրոցին, հայ եկեղեցւոյ, հայ բառ ու բանին, հայ ազգային արժէքներուն ու 

գաղափարականին անխաթար տեւականացման, ազգային մեր իրաւունքներու 

պահանջատիրութեան պայքարին՝  աննահանջ ոգիով եւ անկոտրում կամքով զինուած, 

ինչպէս եղած են իրենց արժանաւոր նախնիները...եւ իրենց կեանքի սեփական օրինակով կը 

դաստիարակեն հայ մատղաշ հոգիները... 

Այժմ, առաւել քան երբեք, հայ մայրը պիտի ըլլայ հայեցի ինքնութիւն, հայեցի ոգի  

սերմանողը՝  բազմամշակոյթ աշխարհի խառնիճաղանճին մէջ... ընդդէմ 

յանձնուողականութեան, նահանջականութեան ու ազգային դասալքութեան... 

Հայ մայրը պիտի ըլլայ ազգային-բարոյական կողմնացոյց փարոսը՝  ներկայ աշխարհիս 

ապաբարոյացնող, ապազգայնացնող ճամբաներուն վրայ... 

Հայ մայրը պիտի ըլլայ Այբ Բեն Գիմի Մեսրոպեան խորհուրդը կրողն ու փոխանցողը 

համաշխարհայնացած, լեզու եւ ինքնութիւն ջնջող աշխարհիս ուղեմոլոր  բաւիղներուն...եւ 

հայ հոգին վառ պահողը հոգեզուրկ ու տակաւ ռոպոթացող աշխարհիս մէջ... 

http://www.azadkhosk.com/

Հայ մայրը պիտի ըլլայ հայ ընտանիքին լոյսն ու յոյսը, սիրոյ ու խղճի ամուր հիմնասիւնը 

տակաւ այլասերող, քայքայուող հայ օճախին, որ սրբութիւն է եղեր հայ մօր համար դար ու 

դարեր, այն օճախի՛ն որուն ազգային շունչն ու ոգին հայ մայրն է պահեր կենդանի ու 

կենսունակ հազարամեակներ շարունակ մինչեւ հիմա, որպէս արթուն պահապանը 

անոնց... 

Ու տակաւին, ան պիտի ըլլայ արթուն խիղճը հայ կեանքին, հայ մասնատուած  սիրտերն ու 

հոգիները իրար կամարող համերաշխութեան ու սիրոյ  ծիածանը ընդդէմ ազգն ու 

հայրենիքը ջլատող հատուածամոլութեան, կուսակցամոլութեան ու տարբեր 

պառակտումներու...ճգնաժամային այս օրերուն մասնաւորաբար, երբ Հայաստան-Արցախ-

Սփիւռք ոգեղէն կամուրջը, միասնականութիւնն  ու համահայկական ոգին, 

Սարդարապատեան օրերուն նման,  «օդի, ջուրի, հացի նման» կենսական են մեր 

լինելութեան համար: 

Եւ այսպէս, սիրելիներ, հայ մայրէն կը սկսի հայ ընտանիքը, հայկականութիւնը, հայ մայրէն 

կը սկսին հայոց ազգն ու հայոց հայրենիքը...Հայ մայրն է ազգի շարունակականութեան եւ 

լինելութեան անփոխարինելի երաշխիքը: 

 «ԾԱՆԻՐ ԶՔԵԶ» Ո՛Վ ՀԱՅ ՄԱՅՐ այսօր եւ ընդմիշտ: 

Այսօր, որքան կենսական կարիքը ունինք յանձնառու, մաքառող ու պայքարող մայրերու, 

որոնք վստահաբար կան եւ դեռ գալու են՝ կենսագործելու ԱԶԳԱՅԻՆ-ՀԱՅՐԵՆԱԿԱՆ ՄԵՐ 

ՄԵԾ ԶԱՐԹՕՆՔԸ: 

Այս հանդիսաւոր պահուն, պիտի ուզէի երախտագէտ խոնարհումով յիշատակել նաեւ այն 

բոլոր մայրերը, որոնք մեզի հետ չեն, բայց անմահացած կ'ապրին մեզի հետ այժմ եւ 

ընդմիշտ: 

Թոյլ տուէք իմ խոնարհումս անոնց արտայայտել իմ հետեւեալ գողտրիկ 

բանաստեղծութեամբ.- 

Դուն հեռացար, խի՛ղճդ մնաց՝ 

Քուն թէ արթուն ինձ ուղեկի՛ց, 

Դուն մեկնեցար, սէ՛րդ մնաց՝ 

Ճաճանչ մը լո՛յս՝ իմ երկնքին, 

Մա՛յր իմ անգին... 

Վառ հաւատքդ՝ կանթե՛ղ լոյսի, 

Կը պլպլայ  դժուար ժամիս, 

Յոյսդ ցոլայ լուսաժպի՛տ, 

http://www.azadkhosk.com/

Որպէս աղօ՛թք մը սրբագին, 

Մայր խնկելի... 

Թող աշխարհի մայրերը իրենց ՄԵԾ ՍԻՐՈՎ, ԻՐԵՆՑ ԲԱՐՈՒԹԵԱՆ ԼՈՅՍՈՎ ջերմացնեն 

աշխարհի բրտացած ու սառցակալած սիրտերը, ՓՐԿՈՒԹԵԱՆ ԼՈՅՍ ու ՅՈՅՍ դառնան 

ՈՅԺԻ ցուցադրութեամբ մոլեգնած ու մոլորած աշխարհին...Իսկ ՀԱՅ ՄԱՅՐԵՐԸ նորոգ 

գիտակցութեամբ ստանձնեն մարդակերտումի եւ հայակերտումի, հայրենասիրութեան եւ 

հայրենատիրութեան իրենց բարձր կոչումն ու առաքելութիւնը, դառնալով իրա՛ւ երաշխիքը 

ԱԶԳԱՅԻՆ ՆՈՐ ԶԱՐԹՕՆՔԻ: 

Բիւր համբո՛յր, խորին յարգա՛նք, փա՛ռք ու պատի՛ւ մեր բոլոր ՄԱՅՐԵՐՈՒՆ: 

Տնօրէնութեան շնորհակալութեան խօսքով ու Պահպանիչով վերջ գտաւ այս տպաւորիչ 

հանդիսութիւնը: 

ՎԱՐՁՔԸ ԿԱՏԱՐ ԲՈԼՈՐ ԿԱԶՄԱԿԵՐՊՈՂՆԵՐՈՒՆ ԵՒ 

ՄԱՍՆԱԿԻՑՆԵՐՈՒՆ: 

Թղթակից 

ՅՕԴՈՒԱԾՆԵՐ 

«ԱՇԽԱՐՀԸ ՇՈՒՌ ԵԿԱԾ» Է. 

ԲԱՅՑ, Ո՞Ր ՈՒՂՂՈՒԹԵԱՄԲ ԵՒ Ո՞ՐՈՆՑ ԿՈՂՄԷ 

Պարոյր Յ. Աղպաշեան 

 

Նորութիւն ըսուած պիտի չըլլայ, անշուշտ, երբ 

յայտարարուի, որ «աշխարհը շուռ եկած է», իր 

ամենատեսակ ու բազմակողմանի շերտերով ու 

բեւեռներով, ուր ամէն կողմ կայ տագնապ՝ 

մղձաւանջ, խռովք, խուճապ, ճգնաժամ ու մասամբ 

նորինք, աղէտներով, պատուհասներով, 

փորձանքներով ու չարիքներով լեցուն մռայլ 

աշխարհի մը ընդմէջէն, մարդկութիւնը տանելով մէկ 

ափէն միւս գեհէնը եւ՝ հակառակը: 

Եւ իրաւամբ, ո՞վ կրնայ չընդունիլ, որ աշխարհը այս խելակորոյս վիճակին մէջ չի գտնուիր, 

իսկ մարդկութիւնը՝ զուրկ չէ իր բթամտութենէն ու զառանցքներէն: 

Ամէն մարդ այսօր կ’ապրի ժամանակներ, որոնք իրեն երբեք չեն յիշեցներ իր այն երանելի 

օրերուն պահերը, երբ ինք աւելի հանգիստ էր, անհոգ ու հանդարտաբարոյ, թէկուզ ունենար 

ինքնաբաւ կարելիութիւններ, սահմանափակ միջոցներ կամ ժուժկալ պայմաններ, բայց, 

վայելէր կեանքը «ինչպէս որ է», իր համեստութեամբ, անպաճուճութեամբ եւ 

անզարդութեամբ, հոն գտնելով իր կեանքի ու շրջապատի ապրելակերպային ու հոգեկան 

հարստութիւնը: 

Ներկայիս, արդեօք ո՞ւր կարելի է գտնել նման ոգեշնչող մթնոլորտներ, ուր մարդկութիւնը 

(կամ ժողովուրդը), կրնայ ինքզինք ապահով զգալ, առողջ նկատել կամ անվախ ապրիլ, երբ 

շրջապատուած է քաղաքական գիշատիչներով, վայրենաբարոյ վոհմակներով, թունաւորող 

ցեցերով, ստորաքարշ ցանցերով: 

Այո՛, խաւարամէտութիւնը եւ այլամերժութիւնը, հաւկուրութիւնը ու հրէշագործութիւնը, 

մարդատեացութիւնը ու բռնազբօսիկութիւնը դարձած են ՀԱՄԱՏԱՐԱԾ ՎՏԱՆԳՆԵՐ- ՈՉ 

ՄԻԱՅՆ ԻՐԱՐՈՒ ԴԷՄ- ԱՅԼԵՒ՝ ԻՆՉ ՈՐ ՇԱՏ ԱՒԵԼԻ ՎՏԱՆԳԱՒՈՐ Է- ՆԵՐՔԻՆ 

ՃԱԿԱՏՆԵՐՈՒ վրայ, ատոնք ըլլան բարեկամական, դաշնակցային կամ 

համագործակցական մակարդակներու վրայ, ուր աւերներն ու քանդումները իրենք զիրենք 

աւելի զգացնել կու տան: 

Աշխարհը, իր նեղ ու լայն արժեչափերով, այսօր կը գալարուի նման յորձանուտներու մէջ, 

առանց գիտնալու (թերեւս ալ՝ գիտնալո՞վ), որ տեղ մը հասած է այլեւս, ուր իր կառքը իր 

ձեռքը չէ, ոչ ալ կրնայ անոր վրայ հսկողութիւն բանեցնել, այնքան ատեն որ սանձերը 

պոկուած են եւ ամէն կողմ իր քմահաճոյքին կամ շահերուն հիմամբ կը շարժի ու կը գործէ, 

ատկէ դուրս ոչինչ զինք հետաքրքրելով կամ շահագրգռելով: 

*** 

Այս հակիրճ մուտքը, պարզապէս ցոյց տալու համար, որ մեր ժամանակներուն, այո՛, 

աշխարհը ոչ միայն շուռ եկած է, այլեւ մարդկութիւնն ալ առած է իր հեւքին մէջ, զայն 

առաջնորդելով կամ տանելով, հոն՝ ուր կայ… դժոխային աշխարհ մը: 

Այլապէս, ի՞նչ կը նշանակէ, ամբողջ աշխարհ մը ոտնակոխ ընել, մարդկութիւն մը՝ 

փետրաթափել, յետոյ ալ, ակնկալել, որ մէկը կամ միւսը կրնայ գոյատեւել կամ ի վիճակի է 

իր կեցութիւնը գոյապահել, քանի կեանքի պայմանները (՞) այլընտրանք չեն ձգեր (ամ չեն 

ձգած): 

Ո՞վ կրնայ չտարակուսիլ, որ այսօր մենք (կամ ուրիշներ), չեն ապրիր այն գերտագնապները, 

որոնք համակած են երկրագունդն ու մարդկութիւնը, իրենց առաւել կամ նուազ, իրենց 

մտահոգիչ կամ մեղմացուցիչ չափանիշներով, երբ բացառուած են անոնք, իրենց 

ամբողջականութեամբ ու համատարածութեամբ, պարզապէս անոր համար, որ նման 

փարկածներ հազիւ գոյութիւն կրնան ունենալ, այնքան ատեն որ ՉՈՐ իրականական 

պատկերը այլ բան կը յուշեն ու կ’արձանագրեն: 

*** 

Այստեղէն կը սկսի մեր պատմութիւնը, աւելի ճիշդ եւ ուղիղ՝ ԱՇԽԱՐՀԱՔԱՂԱՔԱԿԱՆ ու 

ՌԱԶՄԱՔԱՂԱՔԱԿԱՆ սլացքներով առլցուն ամբողջ իրականութիւն մը բացայայտելու ու 

մատնանշելու, թէ՝ այսօրուան բազմաքաղաքական կեանքին ու գոյակեցութեան ընթացքը, 

ո՞ւրկէ կը սկսի, ո՞ւր կ’երթայ եւ ո՞ւր կրնայ հանգրուանիլ: 

Դժուար հարցադրումներ, արդարեւ, որովհետեւ ատոնց պատասխանները չեն գիտեր 

նոյնինքն այն ճարտարապետներն ու ճարտարագէտները, որոնք կը նկատուին այս բոլորին 

մտայղացողներն ու ստեղծագործողները, բայց, կա՛ն անոնք, կը գործեն ու ճակատագիր 

կ’որոշեն, կը կազմեն, անպայմանօրէն, նաեւ կը փշրեն ու կը փոշիացնեն, կը ստուերեն ու 

կ’ոտնակոխեն, իսկ այս բոլորը, միշտ ալ տեղի ունեցան, երբեմն՝ յականէ-անուանէ, երբեմն՝ 

աներեւոյթօրէն, բայց, միշտ ալ իրենց դրոշմալի հետքերով: 

Այս հաստատումը կամ արձանագրութիւնը մեզ կը տանի դէպի հիմնական ճանապարհ մը, 

որ առընչուած է Միջին Արեւելքի կացութեան հետ, ընդհուպ՝ ո՞ւր են կարգ մը արաբական 

երկիրները, կրնա՞ն սեղմուած կամ պարտադրուած թնճուկներէն դուրս գալ, երբ ամէն 

կողմէն գոցուած են, իսկ վստահելիութեան գօտիները, ներսէն թէ դուրսէն, ո՛չ մէկը դրական 

երաշխութիւն կը ներշնչէ: 

Չարոգիները ու չարագործները, անտարակո՛յս, մեծապետականներն են, հոգ չէ թէ անոնք 

վարդագոյն ու պերճագոյն հանդերձանքներով հանդէս կու գան, իրենք զիրենք կը 

ներկայացնեն բարի պարիկներ, կը յաւակնին ըլլալ խաղաղասէր ու մարդասէր, կը փորձեն 

աշխարհը համոզել իրենց ժողովրդավար ու շինարար գործելաձեւերով: 

Ասոնք սակայն, բոլորն ալ սին ու փուճ քարոզչութիւններ ու ձեւակերպութիւններ են, 

որովհետեւ, անոնք նոյնհետայն իրենց տխրահռչակ դիմակները վար կ’առնեն ու ամէն տեղ 

կը սփռեն իրենց ատելութեան եւ քանդողականութեան այլասերող սերմերը: 

Զարմանալի թէ ոչ, անոնք իրենց «քիթը կը կոխեն» ամէն տեղ, իբր թէ զօրավիգ կանգնելու, 

օժանդակելու կամ նպաստելու այլոց, սակայն, խորքին մէջ, միայն ցաւ ու սուգ կը 

տարածեն, իրենց ամենէն անասնային արարքներով եւ անմարդկային 

միջամտութիւններով, ապակայունութիւններն ու անապահովութիւնները դարձնելով 

մնայուն աղէտներ: 

Կը բաւէ աչք մը նետել մեր չորսդին, հոն շատ շուտ կը նշմարուին այն տեղաշարժերը, 

որոնք տուեալ այս կամ այն երկրին մէջ, կ’առաջացնեն բազմագլուխ ցնցումներ ու 

տարատեսակ փորձանքներ, որովհետեւ իրենց «շահ»երը ատոնք կը պահանջեն, այլեւ՝ կը 

պարտադրեն, հետեւաբար, իրենք զիրենք «անկոչ» իրաւատէրեր նկատելով, կը թափանցեն 

ու կը սպրդին ուրիշներու ներքին մարզերէն ներս, մահ ու աւեր, պառակտում ու բաժանում 

գոյացնելով, տնտեսութիւն եւ առեւտուր փճացնելով, ապրուստ ու նիստուկաց ստուերելով, 

մէկ խօսքով՝ ամէն ինչ գլխիվայր շրջելով: 

Ասոնք են, որ իրենք զիրենք կը նկատեն երկրագունդի «տէր»երը ու մարդկութեան 

«փրկիչ»ները, իրենց հազարումէկ խաղքերով, այլանդակութիւններով, 

խաբեբայութիւններով ու նենգութիւններով: 

Միջին Արեւելքը կենդանի օրինակ մըն է, որ տարիներէ ի վեր կը տուայտի իր վէրքերուն ու 

սպիներուն մէջ, հոգ չէ թէ իր տեղաբնիկներէն ոմանց մեղսակցութեամբ եւ 

օրինազանցութեամբ, բայց, վերջին հաշուով, իր հայրենիքի երկբեղկութեան գնով, իր 

ժողովուրդի երկպառակութեան սպառնալիքով, ինչ որ մեծապետականներու գլխաւոր 

նպատակն ու թիրախն է: 

Տարօրինակ թէ ոչ, այս կարգի «զուլում»ի ենթարկուած շրջանները եւ իրենց 

հասարակութիւնները, տակաւին չուզեցին հասկնալ, որ դուրսէն ներածուած ուժերը չեն 

կրնար իրենց օգտակար ըլլալ, բացի զիրենք հալումաշ ընելէ եւ երբեմն ալ կրողի ծոցը 

ղրկելէ, եթէ չհնազանդին իրենց ցուցմունքներուն կամ հրամայականներուն: 

Հարաւային Կովկասը եւս կը պատկանի այն տարածքներուն, ուր «խորթ» 

մեծապետականներ կը դեգերին, դարձեալ սպանդ եւ արիւնահեղութիւն, կոտորած ու 

բռնազաւթում, ջարդ ու նախճիր հարկադրելով, ուր կը գտնուի նաեւ «զոհ» երթալու 

«դատաստան»ին առջեւ կանգնած մեր հայրենիքը՝ Հայաստան, որովհետեւ նոյն 

մեծապետականները, իրենց մանկլաւիկներով ու դրածոներով կը դարպասեն զայն: 

*** 

Ներկայիս, սակայն, վերոյիշեալ շրջագիծերէն ներս «ձիւնհալ» մը կը նշմարուի, 

քաղաքական ու մարտական առումներով, որ թէեւ վերջնական ու կատարեալ չէ, 

այդուհանդերձ, յոյսի նշոյլ մը կը ծագի խնդրոյ առարկայ այն երկնակամարներուն վրայ, 

որոնք կը կոչուին Ռուսիոյ Դաշնութիւն, Իրան, Թուրքիա, Սէուտական Արաբիա, Սուրիա եւ 

կարգ մը ուրիշ յարակիցներ, յատկապէս Միջին Արեւելքէն ու Կովկասէն, ուր կը տիրեն 

հակոտնեայ ու ներհակ ճակատներ, հետեւաբար անհրաժեշտ է զանոնք «մշակել», «հարթել» 

ու «հիւսել», քակելով հանգոյցներ ու մերձեցումները ամրացնել անխախտելի հիմերու վրայ: 

Այս փուլին խիստ կարեւոր իրագործումներ կը նկատուին. 

- Սէուտական Արաբիա եւ Սուրիա հաշտութիւնը, որ շուրջ տասը տարիէ ի վեր բրտօրէն 

խախտած էր, յարաբերութիւններու ոչ միայն խզումով, այլեւ՝ թշնամական 

վերաբերմունքներով, քանի որ նոյն մեծապետականներուն «լարուած թակարդն» էր 

գործողը, որուն մէջ ինկաւ նոյնինքն քաղաքամայր Ռիատը: 

Ուշագրաւ ու քաջալերական իրողութիւն մըն է նաեւ Սուրիոյ վերադարձը Արաբական 

Լիկան, որուն աթոռը թափուր մնացած էր շուրջ տասը տարիէ: 

- Սէուտական Արաբիա-Իրան լարուած յարաբերութիւնները եւս կը գտնուին բարւոք 

գործընթացի մը մէջ, փոխադարձ պաշտօնական այցելութիւններու 

արձանագրութիւններով, ինչ որ ենթադրել կու տայ նոր հորիզոններու պայծառացում: 

Այս երկու հիմնարար պատուհաններու բացումով եւ երաշխիքով, ամենէն աւելի օգտուողը 

պիտի ըլլայ Լիբանանը, որ կրնայ ձերբազատուիլ (ու պէ°տք է ձերբազատուի) անոնց միջեւ 

իր երկրէն ներս արմատ նետած հակամարտութեանց, նոր ու շինիչ հեռանկար ստեղծելով, 

իսկ Լիբանանի նոր նախագահի մը ընտրութեանց գնով, անփշոտ ուղի մը եւս որոնելով: 

- Սուրիա-Թուրքիա քանդուած լրիւ յարաբերութիւնները եւս ընդունելի հունի մը մէջ են, որ 

վստահութիւն կը ներշնչէ տասնամեայ տագնապին վերջ մը տալու եւ յուսադրող կապեր 

ստեղծելով երկուքին միջեւ, ասիկա եւս դարձնելով օգտաբեր կամար մը Լիբանանին 

համար: 

Անհաւանական չէ, որ վերոյիշեալ երկու պետութիւններու ղեկավարներուն միջեւ կայանայ 

նաեւ գլուխ-գլխի գագաթաժողով մը: 

- Իրան-Թուրքիա յարաբերութիւնները, որ վերջին շրջանին լարուած կացութիւն մը կը 

բոլորեն, այս հանգրուանին կը գտնուին դէպի նոր ու գօտեպնդող առանցքի մը մէջ, 

յատկապէս Կովկասեան ու սահմանային մթնոլորտին մէջ, զիրենք պահելու զգաստ եւ 

ապահով, հեռու արհեստական ու խառնակչական կողմնակի միջամտութիւններէ: 

*** 

Բնական է, երբ ուրուագիծը կը կազմուի այս շրջաններու իրավիճակին, ինքնին հարց է, թէ 

ինչպէ՞ս խմորուեցան այս բոլորը, երբ հակընդդէմ երկիրներ, հետզհետէ համոզուեցան, որ 

միակ ընտրանքը այս միջոցներն են, ոչ միայն իրենց զիրենք անվտանգ պահելու 

մտահոգութեամբ, այլեւ անդորրութեան ու համագործակցութեան դրօշները միշտ բարձր 

պահելով, այլապէս ալ՝ «օտարամուտ»ներու դէմ զգուշաւոր անցարգելներ հաստատելով: 

Կը մնայ վկայել, որ այս ամբողջ «սենարիօ»ին բեմադրիչը, ուղղակիօրէն թէ 

անուղղակիօրէն, երեւելիօրէն թէ ոչ, կը հանդիսանայ Ռուսական կայսրութիւնը, տեղ մը իր 

մշտատեւ հզօրութիւնը պահելու վճռակամութեամբ, ուրիշ մըն ալ՝ ամբողջ շրջանը 

չյանձնելու… կասկածելիներու: 

Հոս է, որ հարց կը ծագի, թէ Հայաստանը ո՞ւր կը գտնուի եւ ո՞ւր կը տեսնէ իր գոյութիւնը: 

Ստիպուած ենք այս ՍՈՒՐ հարցադրումը կատարելու, որովհետեւ՝ այսպէս թէ այնպէս, 

Հայաստանը, իր ներքին ճակատին վրայ, տակաւին կը գալարի հոս ու հոն, առանց 

անմիջական լուծումի մը կամ մեղմացումի մը նշաններ ցոյց տալով, իսկ արտաքին 

ճակատի վրայ որքան ալ ինքզինք զգայ, մեղմ ըսած, աներեր կամ անհպելի, ատիկա չի 

համապատասխաներ յուսադրող ճշմարտութեան մը, որուն վրայ վստահիլը, առնուազն 

անհեթեթութիւն է, այնքան ատեն որ «աշխարհը (տակաւին) շուռ եկած» վիճակի մը մէջ…կը 

թափառի: 

(Այս մասին՝ ՅԱՋՈՐԴԻՒ): 

(Պէյրութ) 

ԱՌԱԿՍ ԶԻ՞ՆՉ ՑՈՒՑԱՆԷ 

Յակոբ Միքայէլեան 

19/05/2023 

Առակագիր Վարդան Այգեկցիի առակներէն մէկուն մէջ կ՛ըսուի, որ Թագաւոր մը օձ մը կը 

պահէր, որուն հետ այնքան մտերմացեր էր, որ անոր յատուկ հոգ կը տանէր եւ ընտանիքի 

անդամի մը պէս թոյլ կու տար որ իր երախան անոր հետ խաղայ: Օրին մէկը, խաղի 

ժամանակ, երախան օձին պոչը կը կտրէ, իսկ օձն ալ իր բնոյթին հնազանդ՝ երախային կը 

խայթէ ու պալատը ձգելով կ՛անհետանայ: 

Թագաւորը կ՛ահաբեկի իր երախային 

անշնչացած մարմինը տեսնելով, սակայն երբ կը 

նկատէ օձին կտրուած պոչը, կը հասկնայ 

եղելութիւնը ու սուգ կը պահէ, թելադրելով իր 

զինուորներուն փնտռել եւ օձը գտնել: Սակայն 

ապարդիւն, օձը չի գտնուիր: Երկար ժամանակ 

կ՛անցնի, թագաւորին բարկութիւնը կը 

մեղմանայ ու կը սկսի կարօտնալ օձը ու 

դարձեալ կը դիմէ իր զինուորներուն որ փնտռեն եւ անպայման գտնեն եւ անոր ըսեն, թէ 

թագաւորը մոռցած է վրէժխնդիր ըլլալը եւ բարեկամաբար կը հրաւիրէ օձը որ ետ գայ ու 

շարունակէ մնալ պալատին մէջ, որպէս իր ընկերակիցը: 

Օձը կը պատասխանէ թագաւորի հրաւէրին ըսելով՝ այնքան ատեն, որ ես իմ կտրուած 

պոչիս պիտի նայիմ, իսկ դուն ալ քու զաւկիդ գերեզմանին, անկարելի է, որ մենք 

հաշտուինք: 

Հիմա մեր կացութիւնն ալ այս առակին նման է. այնքան ատեն որ Թուրքիան պիտի յիշէ 

Նեմեսիսին զոհ գացած իր անցեալի փաշաները, իսկ այնքան ատեն որ հայերն ալ 

անդադար պիտի յիշեն մէկուկէս միլիոնը, անկարելի է, որ հաշտութիւն գոյանայ երկուքին 

միջեւ: 

Որքան ալ Էրտողանը թոյլատու գտնուեցաւ, որ Թուրքիա ապրող հայերը վերյիշեն իրենց 

նահատակները, որքան ատեն որ թոյլատու գտնուեցաւ, որ գիրքեր տպուին ու ցոյցեր 

կազմակերպուին, ինք չի հրաժարիր հերոսացնելէ Հայկական ցեղասպանութեան 

կազմակերպիչներն ու գործադրողները եւ ամէն տարի անոնց գերեզմաններուն վրայ 

ծաղկեպսակ զետեղելէ, իսկ այնքան ատեն որ Հայերն ալ ամէն Ապրիլ 24-ի Ծիծեռնակաբերդ 

բարձրանան ու Նեմեսիսի հերոսներուն ի յարգանս յուշակոթողներ բարձրացնեն, անհնար է 

որ հաշտութիւն գոյանայ հայերուն եւ թուրքերուն միջեւ: 

Ո՛չ թուրքը օրին մէկը կը ճանչնայ Հայոց ցեղասպանութիւնն ու կը փորձէ հատուցանել, ո՛չ 

ալ վազ կ՛անցնի իր մարդասպան  «հերոսները» պատուելէ, ո՛չ ալ հայերը վազ կ՛անցնին 

յիշելէ եւ պահանջելէ: 

Այնպէս որ, հաշտութեան եւ «կարծեցեալ» խաղաղութեան սիրոյն տարուած այս փորձերը 

մեր երկրի իշխանութեան կողմէ՝ անպտուղ կը մնան ու կը ձախողին: Ահա՛ փաստը. 

Նեմեսիսի յուշարձան-աղբիւրի զետեղման դէմ, Թուրքիան իր օդային տարածքը փակեց 

հայկական օդանաւերուն առջեւ: Եթէ Հայաստանի իշխանութիւնները փորձեն Թուրքիոյ 

պահանջքը գործադրել եւ յուշարձանը տեղահանել, անոր պիտի յաջորդեն նոր-նոր 

պահանջներ՝ փակեցէք Ծիծեռնակաբերդի յուշահամալիրը, վերցուցէք Անդրանիկի, Նժդեհի 

արձանները, արգիլեցէք խնճոյքներուն ազգային երգեր երգելը, հակաթրքական 

գրականութիւնը հանել դպրոցական ծրագիրներէ, թշնամական բոլոր տեսակի 

դրսեւորումները արգիլել, եւ նման շատ բաներ: Մէկ անգամէն երկրի բանալին ալ յանձնենք 

իրենց ու ձգենք երթանք, կամ մնանք որպէս հպատակ ճորտեր: 

Խաղաղութիւնը չե՛ն մուրար, մուրացողին շատ-շատ մանրուքներ կու տան, եթէ տան: 

Խաղաղութիւնը կնքուելու է ուժի դիրքէ, ուժ չունինք, յանցաւոր ենք որ մեր 

գիտնաականներէն շատեր գաղթած են եւ օտար երկիրներու կը ծառայեն: Բարեկամ 

երկիրներու օժանդակութեամբ ներկայի գիտնականներուն միջոցներ հայթայթել, նիւթական 

բոլոր հնարաւորութիւնները ի սպաս դնել, որ այնպիսի նոր զէնքեր պատրաստեն, որ մեր 

բանակը գերհզօր դառնայ, արդիական զէնքերով  զինեալ բանակ, այլ ո՛չ 

բազմահազարանոց ոստիկանութիւն… 

Իսկ բոլոր այս ցանկութիւնները իրականացնելու համար անհրաժեշտ է 

արմատական  փոփոխութիւն բոլոր ասպարէզներուն մէջ, գագաթէն մինչեւ ստորոտ: 

ՅԱԿՈԲ ՄԻՔԱՅԷԼԵԱՆ 

ԱՐՀԵՍՏԱԿԱՆ   ԲԱՆԱԿԱՆՈԹԵԱՄԲ   ՍՊԱՌԱԶԻՆՈՒԹԻՒՆ 

 Մայիս 31, 2023 

ԱՒՕ ՊՕՂՈՍԵԱՆ 

Աղը անցեալին շատ արժէքաւոր էր եւ հռոմէացի 

զինուորները երբեմն աղով կը վարձատրուէին իրենց 

ծառայութեան համար եւ աղի լատիներէն (salarium) 

անուանումէն կու գայ անոնց ամսական վարձատրութեան 

անունը (salary): Թերեւս աղի արժէքաւոր ըլլալու փաստին 

համար է որ ըստ Նոր կտակարանի Մաթէոսի 5:13ին մէջ, Յիսուս, խօսքը ուղղելով իր 

հաւատացեալներուն, ըսած էր՝ «Դուք էք աշխարհի աղը»: 

Ի հարկէ, միայն աղով կարելի պիտի չըլլար բանակներ պահել, հետեւաբար անցեալին 

պետութիւններու բանակները խաղաղութեան ժամանակ փոքրաթիւ էին, որոնց 

պարտականութիւնը հիմնականին մէջ իշխանաւորներուն ապահովութիւնը երաշխաւորել 

եւ ժողովուրդէն հարկերը հաւաքել էր։ Իսկ պատերազմներու պարագային, 

ազգաբնակչութեան բոլոր այր մարդիկ կը հաւաքագրուէին, որոնց վարձատրութիւնը, 

օրական սնունդէն զատ, առաւելաբար կ՛ըլլար հակառակորդին գրաւուած գիւղերու եւ 

քաղաքներու թալանը եւ կողոպուտը: Ինչ կը վերաբերէր սպառազինութեան, անիկա 

ընդհանրապէս շատ սուղ միջոցներ չէր ենթադրեր, ընդամէնը՝ թուր, աղեղ, նիզակ եւ 

դաշոյն: 

Ճարտարարուեստական յեղափոխութենէն ետք, բանակներու սպառազինութիւնը կտրուկ 

կերպով փոխուեցաւ: Նորարարութեանց պատճառով, արդիական զէնքեր հնարուեցան, 

բանակները դարձան աւելի մասնագիտական: Այլեւս պատերազմներ մղել անհաշուելի 

գումարներու ծախս կ՛ենթադրէր եւ յաղթական կ՛ըլլային անոնք, որոնք աւելի արդիական 

զէնքերով օժտուած էին: Այդպէս, համաշխարհային երկրորդ պատերազմին աւարտը 

վճռուեցաւ հիւլէական զէնքով: Սակայն նորարարութիւնները կանգ չառին եւ Պաղ 

պատերազմի տարիներուն գերպետութիւնները աննախադէպ մրցավազքի մէջ մտնելով, 

իրենց տարեկան պիւտճէին կարեւոր մաս մը կը յատկացնէին խելայեղ սպառազինութեան․ 

ներկայի զէնքերը՝ նաւերը, սուզանաւերը, օդանաւերը, անհամեմատօրէն շատ աւելի սուղ 

կ՛արժեն քան համաշխարհային վերջին պատերազմին օգտագործուած նոյնանման 

զէնքերը: Այսպէս՝ երկրորդ համաշխարհային պատերազմին, Spitfire ռազմական օդանաւը 

կ՛արժէր այսօրուան գինով 822,000 փաունտ (շուրջ մէկ միլիոն տոլար), իսկ արդի F-35 

Lightning II-ն՝ 92 միլիոն փաունտ, այսինքն 112 Spitfire կարելէ էր գնել մէկ F-35ի գինով: 

Իսկապէս շատ սուղ են ներկայ պատերազմները, այնքան որ փոքր պետութիւններու համար 

գրեթէ անկարելի պիտի ըլլար դիմադրել իրենցմէ աւելի հարուստ երկիրներու 

ոտնձգութիւններուն, եթէ չըլլային անցեալ դարու վերջերուն ձեւաւորուած արհեստական 

բանականութիւն (AI) կոչուած նորարարութիւնը, որ զինք տիրապետողին կու տայ 

առաւելութիւն կամ ուժերը հաւասարակշռելու առիթ: Այդ նորարարութեամբ, որ աւելի 

մտքի երեւակայութեան եւ գիտութեան արգասիք է, քան մեծածախս ներդրումներու, 

Իսրայէլի նման փոքր պետութիւն մը կը համարձակի մարտահրաւէր կարդալ իրմէ շատ 

աւելի մեծաթիւ բանակներու, որոնք յագեցած են աւանդական սպառազինութեամբ եւ 

կարողութիւնը ունին աւելի մեծ քանակութեամբ գնել անոնցմէ իրենց նաւթային 

հարստութեան միջոցով: Արդարեւ, սոյն արհեստական բանականութեան 

ռազմականացման միջոցով կարելի կ՛ըլլայ հաւասարակշռել ուժերը եւ թերեւս ալ 

գերազանցել: Անոր միջոցով է, որ պատերազմի աւանդական ձեւին վրայ եկած է 

գումարուելու նոր արհեստական բանականութեան ընձեռած «հիպրիտային» (խառնածին) 

պատերազմը (hybrid warfare): 

Թերեւս անցեալին ալ գոյութիւն ունեցած են մարտավարական որոշակի գործողութիւններ, 

որոնց միջոցով փոքրաթիւ բանակներ յաղթած են զիրենք գերազանցող բանակներուն։ 

Պատմաբաններ սխալմամբ նկարագրած են զանոնք իբրեւ իւրայատուկ մարտավարութիւն, 

որոնք մերօրեայ ակնոցով, նոյնպէս հիպրիտային արուեստի նախնական տեսակն են: 

Մոնկոլները իրենց միայն մէկէն մէկուկէս միլիոն բնակչութեամբ, ամենամեծ կայսրութիւնը 

հիմնեցին իրենց յատուկ այդ հիպրիտային ռազմարուեստի օգնութեամբ, ինչպէս 

նկարագրած է Frank McLynn իր Gengiz Khan գիրքին մէջ: Նշենք անոնցմէ քանի մը 

օրինակներ․ 

 1. Խաբէութիւն: Ունենալով անհամար ձիեր, անոնք աւելի արագաշարժ ըլլալու առընթեր 

նաեւ արշաւներու ժամանակ իրենց ետեւէն կը քաշէին ծառերու կոճղեր կամ խուրձեր, 

բարձրացնելով փոշիի հսկայական ամպեր, այդպիսով թշնամիին վրայ ձգելով հսկայական 

բանակի մը տպաւորութիւնը, որ ինքնին կը յուսալքէր անոնց բանակները: Ուրիշ օրինակով 

մը, գիշերները իրենց վրաններուն շուրջը ջահեր վառելով, դարձեալ թշնամիին վրայ մեծ 

բանակի առկայութեան տպաւորութիւնը կը ձգէին: 

 2. Միշտ օգտագործուած եւ օրերու վրայ երկարած նահանջի եւ փախուստի, ապա 

կայծակնային արագութեամբ յետդարձի եւ պաշարումի մարտավարութիւն: 

 3. Անասելի վայրագութիւն անմեղ եւ խաղաղ բնակչութեան նկատմամբ, որ ահ ու սարսափ 

կը տարածէ: 

 Ներկայի հիպրիտային պատերազմները կը ներառեն շատ աւելի տարատեսակ, անմեղ 

թուացող եւ նուազ վայրագութիւն դրսեւորող, սակայն աւելի լայնատարած վնասներ 

պատճառող յարձակումներ, որոնցմէ են. 

 1. Թափանցել հակառակորդ երկիրի ելեկտրոնիք համակարգէն ներս եւ խափանել 

ելեկտրական հոսանքը, համացանցը, անշարժութեան մատնել օդային ճամբորդութեան 

համար անհրաժեշտ արբանեակային հաղորդակցութիւնները եւայլն: 

 2. Տնտեսական պատերազմ եւ շրջափակում: 2016ին, երբ Հարաւային Քորէան իր 

սահմաններէն ներս տեղադրեց THAAD ամերիկեան պաշտպանական հրթիռային 

համակարգը, Չինաստան արգելափակեց դէպի այդ երկիր չինացիներու զբօսաշրջութիւնը, 

ինը ամսուայ վրայ պատճառելով վեց միլիառ տոլարի վնաս: 

 3. Ապատեղեկատուութեան տարածում (fake news), հակառակորդ երկիրի ժողովուրդին մէջ 

խուճապ յառաջացնելու միտումով: 

 4. Պատմութեան խեղաթիւրում եւ տարածում: 

 5. Զօրակցութիւն եւ խթանում հակառակորդ երկիրի ազգային փոքրամասնութիւններուն, 

այլախոհական եւ անջատողական շարժումները քաջալերելով: 

http://www.azadkhosk.com/

 6. Տնտեսական պատերազմ եւ պատժամիջոցներ, որոնց ականատես կ՛ըլլանք այս օրերուն 

Ռուսիոյ դէմ անոնց կիրարկումով, նաեւ մեր պարագային, երեսուն տարիներէ ի վեր 

շարունակուող փակ սահմաններով: 

Արհեստական բանականութեան ռազմականացումը բնականաբար նոյնպէս 

հակառակորդին կողմէ պիտի օգտագործուի, սակայն առաւելութիւնը պիտի ըլլայ աւելի լաւ 

կերպով զայն տիրապետողին, նկատի ունենալով որ հիպրիտային պատերազմի 

տեսակներէն եթերային յարձակումը (cyberattack) մեծ պետութեանց աւելի վնաս կը 

պատճառէ, քան փոքր պետութեանց, ելեկտրակայաններու, փոխադրամիջոցներու, 

հիւանդանոցներու եւ այլ ենթակառոյցներու թուայնացած համակարգերու խանգարումով: 

Արցախեան վերջին պատերազմը ինքնին ցուցադրութիւն մըն էր առաւելաբար 

հիպրիտային պատերազմի լայնատարած օգտագործման, որ մեծ հաշուով անծանօթ էր 

մեզի եւ որուն պատճառով ալ մեծ կորուստներ կրեցինք թէ՛ մարդկային եւ թէ հողային: 

Արդարեւ, ընդհանրապէս աշխարհի մէջ առաջին անգամ ըլլալով լայնօրէն 

կ՛օգտագործուէին ռազմական անօդաչուներ, որոնց դէմ մենք բացարձակօրէն 

անպաշտպան էինք: Կարեւոր հարց է եւ ապագայի համար ուսանելի պարտադիր դաս, որ 

արդեօ՞ք մենք իրաւունք ունէինք անտեղեակ ըլլալու թշնամիին այդ աստիճան հզօրութեան, 

չունէի՞նք մեր հետախուզական կառոյցները, իսկ եթէ գիտէինք, ինչո՞ւ չէինք 

պատրաստուած, ձեռք բերելով կամ արտադրելով նոյնանման անօդաչուներ։ Չէ որ 

Խորհրդային վարչակարգի ժամանակ կը նկատուէինք բնագիտութեան եւ 

արհեստագիտութեան ոլորտներուն մէջ զարգացած հանրապետութիւն բազմաթիւ 

գիտնականներով եւ գիտաշխատողներով: 

Թշնամին ծաւալապաշտական նպատակները ունի, իսկ օտարները իրենց 

աշխարհաքաղաքական շահերը հետապնդելու իրաւունքը ունին եւ մենք ո՛չ ոքի 

մեղադրելու բարոյական իրաւունքը ունի՛նք, այլ միա՛յն մեզ: Մեր վերաբերմունքը, մեր 

պետութեան եւ մեր գոյութեան նկատմամբ դատապարտելի է, մանաւանդ որ 

Ցեղասպանութեան ենթարկուած ժողովուրդ ենք եւ ունինք մեր գոյութեան դէմ դաւող 

հարեւաններ: 

Ժամանակի դէմ մրցումի մը պարտադրանքին տակ ենք, շատ արագ պէտք է մեր ողնաշարը 

ուղղենք, այլապէս մեզի ծունկի կը բերեն եւ կը տրորեն: 

Եկէք ապացուցենք, որ մենք ծունկի եկող ազգ չենք: 

 

http://www.azadkhosk.com/
https://twitter.com/intent/tweet?text=%D4%B1%D6%80%D5%B0%D5%A5%D5%BD%D5%BF%D5%A1%D5%AF%D5%A1%D5%B6%20%D4%B2%D5%A1%D5%B6%D5%A1%D5%AF%D5%A1%D5%B6%D5%B8%D6%82%D5%A9%D5%A5%D5%A1%D5%B4%D5%A2%20%D5%8D%D5%BA%D5%A1%D5%BC%D5%A1%D5%A6%D5%AB%D5%B6%D5%B8%D6%82%D5%A9%D5%AB%D6%82%D5%B6&url=https%3A%2F%2Fasbarez.am%2F%25d5%25a1%25d6%2580%25d5%25b0%25d5%25a5%25d5%25bd%25d5%25bf%25d5%25a1%25d5%25af%25d5%25a1%25d5%25b6-%25d5%25a2%25d5%25a1%25d5%25b6%25d5%25a1%25d5%25af%25d5%25a1%25d5%25b6%25d5%25b8%25d6%2582%25d5%25a9%25d5%25a5%25d5%25a1%25d5%25b4%25d5%25a2-%25d5%25bd%25d5%25ba%25d5%25a1%25d5%25bc%25d5%25a1%25d5%25a6%25d5%25ab%25d5%25b6%25d5%25b8%2F
https://twitter.com/intent/tweet?text=%D4%B1%D6%80%D5%B0%D5%A5%D5%BD%D5%BF%D5%A1%D5%AF%D5%A1%D5%B6%20%D4%B2%D5%A1%D5%B6%D5%A1%D5%AF%D5%A1%D5%B6%D5%B8%D6%82%D5%A9%D5%A5%D5%A1%D5%B4%D5%A2%20%D5%8D%D5%BA%D5%A1%D5%BC%D5%A1%D5%A6%D5%AB%D5%B6%D5%B8%D6%82%D5%A9%D5%AB%D6%82%D5%B6&url=https%3A%2F%2Fasbarez.am%2F%25d5%25a1%25d6%2580%25d5%25b0%25d5%25a5%25d5%25bd%25d5%25bf%25d5%25a1%25d5%25af%25d5%25a1%25d5%25b6-%25d5%25a2%25d5%25a1%25d5%25b6%25d5%25a1%25d5%25af%25d5%25a1%25d5%25b6%25d5%25b8%25d6%2582%25d5%25a9%25d5%25a5%25d5%25a1%25d5%25b4%25d5%25a2-%25d5%25bd%25d5%25ba%25d5%25a1%25d5%25bc%25d5%25a1%25d5%25a6%25d5%25ab%25d5%25b6%25d5%25b8%2F

 ԴԺՈՒԱՐ  ՕՐԵՐՈՒ  ՊԱՏՄՈՒԹԻՒՆԸ 

«Չափազանցութիւն չ՛ըլլար ըսելը, որ հայկական 

պատմութիւնը ողբերգութիւններու շարան մըն է»: 

ՀԻՐՈՅՈՍԻ ՍԵԳԱՒԱ 

Փոքր տարիքէս միշտ ալ սիրած եմ պատմութիւնը: 

Եւ այս` նախակրթարանի եւ միջնակարգի 

աշակերտ եղած օրերէն, երբ կանոնաւոր կերպով կը 

սորվէինք հայոց պատմութիւնը` 

թագաւորութիւնները, հերոսները, իշխանները եւ, 

տակաւին, պատերազմները: Այս բոլորը եթէ մէկ-

մէկ կը գծագրուէին մեր մատղաշ հոգիներուն եւ միտքերուն մէջ` իբրեւ ազգային 

դաստիարակութիւն, ապա նոյնքան նաեւ մտածել կու տային մեզի այդ օրերէն սկսեալ. 

«Ինչո՞ւ մեր պատմութիւնը այսքան դժուար եղած է»: Դժուարը կը տեսնէինք հայուն 

պատմութեան իւրաքանչիւր փուլին: 

Վարդանանց պատերազմը աւարտեցաւ Վարդանի եւ իր քաջամարտիկներուն 

նահատակութեամբ, երբ պարտուեցանք, բայց բարոյապէս յաղթեցինք: Չէինք կրնար 

հասկնալ, թէ ի՛նչ կրնար նշանակել բարոյական յաղթանակը, երբ իրականութեան մէջ 

պարտուած էինք: 

Բագրատունեաց եւ ապա` Կիլիկիոյ թագաւորութիւններու կործանումը: 

Կը հասնէինք Ցեղասպանութեան ահաւոր իրականութիւններուն: 

Բոլորը` դժուար: Բայց ինչո՞ւ մեր պատմութիւնը այսքան դժուար պէտք էր ըլլար: Ինչո՞ւ 

այսքան արիւն եւ կոտորած: Ինչո՞ւ պէտք էր, որ դժուար պատմութիւն ունեցող ազգի մը 

զաւակը ըլլայի: 

«Ինչո՞ւ»-ներուն շարանը կրնար երկարիլ: Բայց նաեւ պիտի սորվէինք, որ կեանքին մէջ 

միայն հարցում չես կրնար ուղղել: Պիտի գտնես նաեւ պատասխանները: Եթէ ոչ միշտ 

հաւաքական իմաստով, ապա նոյնքան եւ աւելի` անձնական գիտակցութեան եւ 

փորձառութեան ընդմէջէն: 

http://www.azadkhosk.com/
https://www.aztagdaily.com/wp-content/uploads/2022/05/battle-of-sardarabad-memorial_52822.jpg

Մեծնալու այս գիտակցութիւն-փորձառութիւնը ինծի սորվեցուց, որ հայ եմ: Կը պատկանիմ 

ազգի մը, որ ունեցած է հսկայական քաղաքակրթութիւն, որ սկսած է Քրիստոսէ առաջ. այդ 

քաղաքակրթութիւնը եղած է շարունակուող իրականութիւն մը, որ անցած է պատմութեան 

բոլոր հոլովոյթներէն, նոյնիսկ երբ «չափազանցութիւն չ՛ըլլար ըսելը, որ հայերուն 

պատմութիւնը ողբերգութիւններու շարան մը եղած է» (Հիրոյոսի Սեգաւա, 2004): Ես սիրեցի 

եւ էութեանս մէջ ընդգրկեցի «ողբերգութիւններով» լեցուն իմ պատմութիւնս: 

Հայուն եւ իմ դժուար պատմութիւնը: 

Այդ դժուար պատմութեան մէկ շրջանին 105-ամեակն է, որ կը յիշատակենք այսօր. 

Հայաստանի Ա. Հանրապետութեան անկախութեան տարեդարձը: 

Դարձեալ պիտի մտասեւեռեմ եւ յիշեմ հայոց պատմութեան այն բոլոր դրուագները, զորս 

սորված եմ: Բայց չէ՞ որ մենք ունեցած ենք անկախութիւններ,  որոնք ժամանակ մը ետք 

կործանած են: 

Մարդկային կեանքին մէջ` անհատական եւ հաւաքական, կայ երազը: Երազը, որ 

կ՛ապրեցնէ մարդը եւ ազգը: Հայուն համար այդ երազը անկախութեան երազն է: Վերջապէս, 

«մեր սերունդը էն սերունդն է, որ դեռ երէկ ազատ Հայաստան էր երազում: Ազատ 

Հայաստան էին երազում հայ ժողովուրդի բոլոր խաւերը` առանց սեռի ու հասակի 

խտրութեան» (Յովհաննէս Թումանեան, 1918-1920): Ազատութեան այս երազն էր, որ հայը 

ապրեցուց մինչեւ այսօր: Այս երազը, որքան ալ դժուար եղած ըլլայ տարբեր 

ժամանակահատուածներու ընթացքին, այսուհանդերձ կերտած է հայուն պատմութիւնը: 

Ասիկա իմ եւ իւրաքանչիւր հայու դժուար պատմութիւնն է, պատմութիւնը` դժուար երազի 

մը, որ իր կարգին կը թելադրէ, թէ պէտք չէ յուսահատինք երազելէ: 

Առաջին հանրապետութիւնը հիմնադրուեցաւ հայ ժողովուրդի պատմութեան ծանր 

ժամանակահատուածի ընթացքին: Բայց այդ ծանր, իմա` դժուար ժամանակահատուածի 

ընթացքին դրսեւորուեցաւ հայու կամքը եւ չընկրկելու գիտակցութիւնը, երբ մայիսեան 

հերոսամարտերէն` Սարդարապատի, Բաշ Ապարանի եւ Ղարաքիլիսէի 

ճակատամարտերէն ետք, 28 մայիս 1918-ին ծնունդ առաւ անկախ պետականութիւնը: 

Երազը իրականացաւ. «Արդէն իրականութիւն է երէկուայ մեծ երազը, ազատ է Հայաստանը, 

ամբողջ աշխարհի կողմից ճանչցուած ինքնուրոյն հանրապետութիւն է» (Յովհաննէս 

Թումանեան, 1918-1920): 

Առաջին հանրապետութիւնը ունէր արտաքին եւ ներքին բազմաթիւ հիմնահարցեր: Այդ 

հանրապետութեան հիմնադիրները հայուն պատմութիւնը պիտի կերտէին շատ դժուար 

պայմաններու մէջ: Ներքին իմաստով կային երիտթրքական բնաջնջումէն խուսափած 

բազմահազար հայ գաղթականներ, իսկ սովը եւ համաճարակը պատճառ դարձան այդ 

գաղթականներէն աւելի քան 150.000 հայորդիներու մահուան: Արտաքին ճակատի վրայ 

կային փոխադրամիջոցներու ուղիներու շրջափակումը, քեմալական Թուրքիոյ 1920-ի 

յարձակումը Հայաստանի վրայ եւ Խորհրդային Ռուսիոյ նուաճողական 

քաղաքականութիւնը: Այս բոլորը պատճառներ էին, որ հայ պետական ղեկավարները 

չկարենային ստեղծել կայուն պետութիւն մը: 

Բայց այս բոլոր դժուար պայմանները խոչընդոտ չեղան, որ Հայաստանի Ա. 

Հանրապետութեան ղեկավարութիւնը չաշխատէր: Իսկ այդ աշխատանքը հայուն երկիրը եւ 

անոր պատմութիւնը կերտելն էր: Անոնք ստեղծեցին խորհրդարան, կառավարութիւն, 

դատական իշխանութիւն եւ բանակ, ճշդեցին դրօշը, հպարտացան անով եւ հնչեցուցին « 

Մեր հայրենիքը»` իբրեւ պետական քայլերգ, եւ Հայաստանը ունեցաւ միջազգային 

ճանաչում: 

Անոնք կրցան տեսնել, որ հայուն պատմութեան շարունակականութիւնը նոր սերունդին 

դաստիարակութեան մէջ էր: Այս իմաստով, 31 յունուար 1920-ին Ալեքսանդրապոլի (այժմ` 

Գիւմրի) առեւտրային դպրոցի շէնքին մէջ մեծ շուքով տեղի ունեցաւ Հայաստանի 

համալսարանի բացման հանդիսաւոր արարողութիւնը: 

Հայաստանի Ա. Հանրապետութեան կեանքը երկար չտեւեց: Ան գոյատեւեց մինչեւ 2 

դեկտեմբեր 1920: Պատմութիւնը չ՛արժեչափուիր ժամանակի տեւողութեամբ: Հակառակ իր 

կարճ կեանքին` Ա. հանրապետութեան դերը անգնահատելի է պետականութեան 

վերականգնման գործին մէջ: Այդ օրերու ղեկավարութիւնը եղած էր հեռատես` 

առաջնահերթ նկատելով վերականգնած պետականութիւնը տանելու հայուն պատմութեան 

շարունակականութեան մէջ: Իրատես ըլլալով` «հայրենիքը փրկել»-ը անոնց համար 

դարձաւ անհրաժեշտ, երբ անոնք համաձայնեցան Հայաստանի մէջ հաստատել 

խորհրդային կարգերը: 

«Պատմութեան մէջ ճակատագրական պահեր կան, որոնց դիմաց հարկ է հեռու մնալ 

արկածախնդրական մօտեցումներէ եւ կողմնակի նկատումներէ եւ ճիշդ կողմնորոշում 

որդեգրել` մեկնելով ազգին ու հայրենիքին ընդհանրական ու գերագոյն շահերէն: Արդարեւ, 

առճակատումը Խորհրդային Միութեան հետ կրնար կործանումի առաջնորդել 

Հայաստանը: Հայրենիքի փրկութիւնը ամէն բանէ վեր էր: Վտանգալից այս պայմաններուն 

մէջ Հայաստանի Հանրապետութեան խորհրդայնացումը (2 դեկտեմբեր 1920) 

ամբողջատիրական վարչակարգին ծանր ու դառն հետեւանքները կրելով հանդերձ, ճիշդ 

ճանապարհն էր» (Արամ Ա. կաթողիկոս, 2018): 

Խորհրդային Միութեան մէջ Հայաստան ունեցաւ տարբեր տարողութիւններով 

դժուարութիւններ: Եօթանասուն եւ աւելի երկար տարիներու այս ժամանակահատուածին 

մէջ հայուն պատմութիւնը դարձեալ դժուար էր:  Հայաստանի եւ հայութեան համար կային 

բացասական տուեալներ, եւ անոնց ստեղծած դժուար իրավիճակները, սակայն պէտք է 

ըլլալ անաչառ եւ պատմութիւնը արժեւորել ճիշդ եւ առարկայական մօտեցումով: 

Խորհրդային Հայաստանի մէջ հայը կերտեց պատմութիւն եւ արձանագրեց յառաջխաղացք` 

ստեղծելով գիտական, մշակութային, կրթական եւ շինարարական լաւ ենթակառոյց: 

Դիպուկ է փրոֆ. Ռիչըրտ Յովհաննէսեանի մատնանշումը Հայաստանի ներկային, ինչպէս 

նաեւ Բ. եւ Գ. հանրապետութեանց առնչութեամբ. «Ան (իմա` Գ. հանրապետութիւնը, 

մատնանշումը` մեր կողմէ) նախկին խորհրդային շրջանէն ժառանգած է բաւական լաւ 

ենթակառոյց մը, որ գոյութիւն չունէր նախկին հանրապետութեան ժամանակ (այստեղ 

խօսքը Ա. հանրապետութեան մասին է, մատնանշումը` մեր կողմէ)»: 

Այսօր մենք ունինք Հայաստանի Գ. Հանրապետութիւնը, որ հիմնուեցաւ 1991-ին: Այսօրը 

դարձեալ դժուար է: Պատմութիւնը ինքզինք կը կրկնէ, իսկ հայը դարձեալ ականատես 

կ՛ըլլայ իր դժուար օրերու պատմութեան եւ կը կանգնի աւելի լաւ ապագայ կերտելու 

հրամայականին դիմաց: 

Ներկայ Հայաստանը եւ անոր աշխարհաքաղաքական տուեալներն ու իրավիճակները 

կարծէք երբեք չեն փոխուած նախորդ ժամանակաշրջաններէն. «Կովկասը միշտ ալ եղած է 

լեցուն ներքին առճակատումներով եւ ենթակայ` հեռաւոր թէ մօտաւոր ուժերու 

աշխարհաքաղաքական շահերուն եւ դիրքորոշումներուն: Կորսնցուցինք Հայաստանի 

առաջին անկախութիւնը` մեր շուրջը փչող զօրեղ քամիներուն հետեւանքով: Այսօր եւս 

Կովկասը կը գտնուի նոյն կացութեան մէջ» (Արամ Ա. կաթողիկոս, 2018): 

Այս իմաստով եւ հետեւելով պատմութեան կրկնուող հոլովոյթներուն` առկայ է 

մտահոգութիւն մը, թէ արդեօք ներկայ անկախութի՞ւնն ալ կրնանք կորսնցնել: 

Անհրաժեշտ է վեր առնել եւ վերլուծել Հայաստանի Ա. Հանրապետութեան պատմութիւնը եւ 

զայն «կորսնցնելու» պատճառները: 

Ա. հանրապետութիւնը եւ զայն «կորսնցնելու» գործընթացը ի զուր եւ ապարդիւն չէին: Ա. 

հանրապետութիւնը, թէկուզ` իր անկումը ապրելով, հիմքը դրաւ Բ. հանրապետութեան: Բ. 

հանրապետութիւնը իր բացասական, բայց նոյնքան դրական տուեալներով, հիմքը դրաւ Գ. 

հանրապետութեան: Պատմութեան օղակն է, որ իրար միանալով եւ շաղկապուելով` 

ստեղծեց հայու պատմութիւնը, որ դժուար օրերու ընդմէջէն հասաւ մինչեւ այսօր: 

Այսօրուան հրամայականը դժուար օրերու ընդմէջէն ստեղծուած Հայաստան աշխարհը եւ 

հայուն պատմութիւնը պահելն ու զարգացնելն է: 

Զանոնք պահելու եւ զարգացնելու համար իւրաքանչիւր հայ կարիք ունի կամքի: Կամք մը, 

որ չ՛ընկրկիր: Չընկրկող կամքն է, որ կը ստեղծէ տեսիլք եւ իտէալ: «Ա. հանրապետութեան 

շրջանին բազմաթիւ պետական մարդիկ, նախարարներ եւ ղեկավարներ պէտք եղած 

ուսումն ու պատրաստութիւնը չունէին, բայց իրենց նուիրումը հայրենիքին անգնահատելի 

էր, երբ անոնք կ՛ապրէին ու կը մեռնէին ժողովուրդին համար ու հեռու էին անձնական 

շահարկումներէ: Սա սերունդ մըն էր իտէալապաշտ ու տեսիլք ունեցող» (Փրոֆ. Ռիչըրտ 

Յովհաննէսեան, 2018): 

Դարձեալ կը վերադառնամ հայոց պատմութեան դասապահերուս: Իւրաքանչիւր հայու 

պատմութիւնը, որ դժուար օրերու ընդմէջէն հասած է մինչեւ Ա.  հանրապետութիւնը: Ես 

տեսայ, թէ Հայաստանի Ա. Հանրապետութիւնը իր բոլոր դժուարութիւններուն ընդմէջէն 

ինչպէ՛ս դարձած է խորհրդանիշ մը ինծի նման սփիւռքահայու մը համար, որ զրկուած է իր 

հարազատ հողին վրայ ապրելու առանձնաշնորհումէն: Խորհրդանիշ մը` գիտակցելու, թէ 

հայրենիք ունենալու եւ զայն պահելու գրաւականը որքա՛ն կարեւոր է հայու պատմութեան 

շարունակականութեան համար: 

Պատմութեան շարունակականութեան ենթահողը, թէկուզ` դժուար օրերու ընդմէջէն, լաւ 

կերպով կ՛արտացոլայ Հայաստանի Ա. Հանրապետութեան հոգիին մէջէն: «Դրա համար 

(ակնարկը Ա. հանրապետութեան կը վերաբերի, ընդգծումը` մեր կողմէ) հայ ժողովուրդը 

պարտական էր ոչ թէ որեւէ պետութեան բարեհոգութեան, այլ իր հերոսական 

ոգորումներուն եւ առաջին հերթին` Սարդարապատի, Բաշ Ապարանի եւ Ղարաքիլիսէի 

ճակատամարտերուն: Այդ հերոսամարտերով հայ ժողովուրդը ոչ միայն պաշտպանեց իր 

ֆիզիքական գոյութիւնը, այլեւ ապացուցեց եւ արժանիօրէն վաստկեցաւ անկախութեան 

իրաւունքը» ( Արարատ Յակոբեան, 1992): 

«Վաստկելու» համար հայը կարիք ունի կամքի: Կամք մը, որ չ՛ընկրկիր: Կամք մը, որ տեսիլք 

եւ իտէալ կը ստեղծէ` հայու պատմութիւնը դնելու շարունակական ընթացքի մէջ: 

Այսօր կ՛ապրինք Գ. հանրապետութիւնը: Այդ արդիւնք է Բ. հանրապետութեան, որ իր 

կարգին շարունակականութիւնն է առաջինին: 

Երեք հանրապետութիւնները միացնող օղակը հայուն կամքն է, որ դժուար օրերու ընդմէջէն 

կերտեց իր հայրենիքը եւ հողը: Հայրենիքը եւ հողը, որոնք հայու պատմութիւնն են: 

Հայաստանի Ա. Հանրապետութեան ղեկավարները հաւատացած էին հայու կամքին եւ 

անոր դրսեւորումին: Անոնք ունեցան տեսիլքը, թէ հայու պատմութիւնը պէտք է 

շարունակուի, որքան ալ դժուար ըլլան օրերը: Անոնք կառչեցան այս տեսլականին, 

որովհետեւ հաւատացած էին, որ` «Աշխարհի մէջ չկայ մի ուրիշ ժողովուրդ, որ այնքան 

ուժգին, այնքան մտերիմ կերպով կապուած լինի իր հողին, որքան հայը» (Աւետիս 

Ահարոնեան, 1926): Արժէ շարունակել հաւատալ հողի այս ուժին: 

Այս ուժը եւ անոր ստեղծած կապուածութիւնն են, որոնք պիտի կերտեն հայու 

պատմութիւնը, որքան ալ դժուար ըլլան օրերը: 

Ա., Բ. եւ Գ. հանրապետութիւնները: 

Հայու պատմութիւնը: 

Դժուար օրերու պատմութիւնը: Բայց` ապրող եւ ապրեցնող պատմութիւնը: 

Դոկտ. Հրայր Ճէպէճեան 

Քուէյթ, մայիս 2023 

ԽՈՐՀՈՒՐԴ  ԱԼԻԵՒԻՆ՝ ՇԱՐՈՒՆԱԿԷ ՎԱՐԿԱԲԵԿԵԼ ԱՏՐՊԷՅՃԱՆԻ 

ՀԵՂԻՆԱԿՈՒԹԻՒՆԸ 

Յարութ Սասունեան 

«Քալիֆորնիա Քուրիըր» թերթի հրատարակիչ 

www.TheCaliforniaCourier.com 

Հակառակ անոր, որ Ատրպէյճան 2020ի արցախեան 

պատերազմը յաղթեց թրքական եւ իսրայէլեան 

զինամթերքով ու իսլամիստ վարձկան 

ահաբեկիչներու օգնութեամբ, նախագահ Ալիեւ կը 

կործանէ իր երկրին միջազգային հեղինակութիւնը: 

Պատերազմի ժամանակ եւ անկէ ետք, Ալիեւ իր 

բարբարոսական գործողութիւններով ոտնահարեց 

Ատրպէյճանի շահերը: Հետեւանքը այն եղաւ, որ ան 

ինքզինք դարձուց ատելի ու մերժուած անձ, նոյնիսկ 

ծիծաղի առարկայ ամբողջ աշխարհի մէջ: Մինչ 

Ռուսիա իր գիրկը առած է զայն՝ իր քաղաքական 

շահերուն համար, Արեւմուտքը կը հանդուրժէ զայն, 

որպէսզի օգտուի ատրպէյճանական նաւթէն եւ 

կազէն: 

Շատ ուրախ եմ, որ Ալիեւ այսքան բացասական  բաներ կ՛ընէ ո՛չ միայն հայ ժողովուրդի, 

այլեւ ամբողջ աշխարհի աչքին առջեւ: 

Ալիեւեան չարագործութիւններու բազմաթիւ օրինակներ կան: Ահա՛ անոնցմէ քանի մը 

հատը. 

2020ի պատերազմին, ատրպէյճանցի զինուորները կատարած են բարբարոսական 

գործողութիւններ, որոնք կը խախտեն միջազգային իրաւունքը, օրինակ` գերեվարուած հայ 

զինուորներու եւ խաղաղ բնակիչներու գլխատումը, անոնց մարմիններուն 

անդամահատումը, խոշտանգումը, գերիներուն՝ դատ-դատարանի մէջ եւ երկարաժամկէտ 

ազատազրկման դատապարտումը: 

Խախտելով միջազգային համաձայնութիւնները՝ Ատրպէյճան 2020ի պատերազմի 

ընթացքին օգտագործած է արգիլուած քասեթային եւ ֆոսֆորային ռումբեր, հայ զինուորներ 

սպաննելու համար: 

Ատրպէյճան պարբերաբար աւերած եւ աղաւաղած է հայկական մշակութային հարիւրաւոր 

յուշարձաններ եւ պղծած տասնեակ հայկական եկեղեցիներ Արցախի մէջ` խախտելով 

«զինեալ կռիւներու պարագային մշակութային արժէքներու պաշտպանութեան մասին» 

Հակի համաձայնագիրը: 

Ատրպէյճան կը շարունակէ խախտել՝ 2020ի պատերազմի աւարտին Փաշինեանի, Ալիեւի եւ 

Փութինի միջեւ ստորագրուած հրադադարի պայմանագիրը: Ահա՛ քանի մը օրինակ, 

ինչպէս՝  բազմաթիւ հայ ռազմագերիներու ազատ չարձակելը, Արցախի մէջ խաղաղ 

բնակիչներու վրայ կրակելը, Հայաստանի Հանրապետութեան տարածքէն որոշ 

հատուածներու գրաւումը, նոր հայ պատանդներ վերցնելը եւ Հայաստանին ու Արցախին՝ 

հետագայ յարձակումներով սպառնալը, եթէ անոնք չկատարեն Ատրպէյճանի ուզածները: 

http://www.azadkhosk.com/

Ալիեւ անմարդկայնացուցած եւ սատանայի վերածած է հայերը` զանոնք բնութագրելով 

ստոր ածականներով, ինչպէս՝ «տզրուկներ» եւ «գազաններ»: 2005ին, գերմանական 

պատուիրակութեան մը այցելութեան ընթացքին, Պաքուի քաղաքապետ Հաճիպալա 

Ապութալիպով անոր անդամներուն անամօթաբար ըսաւ. «Մեր նպատակը հայերու 

լիակատար ոչնչացումն է: Դուք, նացիներդ, արդէն ոչնչացուցած էք հրեաները 1930-

1940ականներուն, այդպէս չէ՞: Դուք պէտք է հասկնաք մեզ»: 

Վերջին վեց ամիսներուն, Ալիեւ տասնեակ կեղծ բնապահպան գործիչներ ուղարկած  է 

Լաչինի միջանցքը փակելու համար՝ տեղւոյն 120 հազար արցախցիները զրկելով սնունդէ եւ 

դեղամիջոցներէ: Այսպէս կոչուած՝ բնապահպանները սակայն, աւելի նման էին 

ահաբեկիչներու: Այնուհետեւ, Ատրպէյճան անցակէտ տեղադրեց Լաչինի միջանցքը՝ աւելի 

եւս  խախտելով 2020ի համաձայնագիրը: 

Բացի այս, Ատրպէյճան նաեւ պարբերաբար կ՛անջատէ Արցախի բնակչութեան համացանցն 

ու ելեկտրականութիւնը` սառնամանիքի պայմաններու տակ եւս արցախցիները պահելով 

մեկուսացուած, մթութեան մէջ եւ առանց ջերմութեան: 

Պարզ տարանցիկ ճամբու փոխարէն, Ատրպէյճան բազմիցս կը պահանջէ միջանցք` 

Ատրպէյճանի արեւելեան հատուածէն Նախիջեւան անցնելու համար, ինչ որ կ՛ենթադրէ 

Ատրպէյճանի ինքնիշխանութիւն Հայաստանի տարածքին` խախտելով 2020ի 

համաձայնագիրը: Պնդելով միջանցքին վրայ` Ալիեւ փաստացիօրէն կը յետաձգէ 

Հայաստանի տարածքով Ատրպէյճանի մուտքը՝ Նախիջեւան: 

Ալիեւ կը յայտարարէ, որ Հայաստանի Հանրապետութեան ամբողջ տարածքը «Արեւմտեան 

Ատրպէյճան» է: Ասիկա կատարեալ անհեթեթութիւն է: Մինչ Արցախն ու Հայաստանը 

հազարամեայ պատմութիւն ունին` Ատրպէյճան նոյնիսկ մէկ դար առաջ գոյութիւն չունէր: 

Ալիեւ ծիծաղելի խոստում մը տուած է՝ ըսելով, որ արցախցիները ատրպէյճանական 

տիրապետութեան տակ պիտի ապրին այնպէս, ինչպէս կ՛ապրին իր երկրի բոլոր միւս 

քաղաքացիները, որոնք սակայն նոյնպէս ճնշուած են: Արցախցիները լա՛ւ կը յիշեն 

Ատրպէյճանի բարբարոսական դաժան վերաբերումը իրենց հանդէպ: Ներկայ 

շրջափակումը արդէն իսկ ցոյց կու տայ, թէ ատրպէյճանցիք ապագային որքան աւելի վատ 

պիտի վերաբերին իրենց հետ: 

Ալիեւ բազմիցս կոչ կ՛ընէ Հայաստանի՝ խաղաղութեան պայմանագիր կնքելու համար 

Ատրպէյճանի հետ: Ատրպէյճանի կողմէ ստորագրուած որեւէ համաձայնագիր անիմաստ 

թուղթի կտոր է, ինչպէս որ կը տեսնենք՝ 2020ի համաձայնագիրին կապուած, Ալիեւի կողմէ 

իրագործուող խախտումներէն: 

Իրավիճակը աւելի եւս վատթարացնելով` ԱՄՆ Պետական բաժանմունքի խօսնակ Մեթիւ 

Միլըր ողջունեց Ալիեւի խայտառակ յայտարարութիւնը այն մասին, որ ինք համաներում 

պիտի տայ Արցախի այն բոլոր պաշտօնեաներուն, որոնք հրաժարական կու տան: Մինչդեռ  

Միլըր պէտք է դատապարտէր Ալիեւի անընդունելի սպառնալիքները Հայաստան եւ Արցախ 

ներխուժելու մասին: 

Ալիեւ մերժած է համաշխարհային բազմաթիւ առաջնորդներու եւ միջազգային 

կազմակերպութիւններու, ինչպէս նաեւ ՄԱԿի Ապահովութեան խորհուրդին, 

Համաշխարհային դատարանին եւ Մարդկային իրաւունքներու եւրոպական դատարանին 

պահանջները` ազատ արձակելու հայ ռազմագերիները եւ ապաշրջափակելու Լաչինի 

միջանցքը: 

2020ի պատերազմէն ետք, Ատրպէյճան Պաքուի մէջ հիմնեց ցեղապաշտական «ռազմական 

աւարի պուրակ»` ցուցադրելով հայ զինուորներու մոմէ մոտելները` կեռ քիթերով եւ 

աղաւաղուած դէմքերով: Միջազգային հանրութեան բողոքներէն եւ դատապարտումներէն 

ետք ցուցահանդէսը փակուեցաւ: 

Փետրուար 2004ին, ատրպէյճանցի զինուորական Ռամիլ Սաֆարով Հունգարիոյ մէջ 

ՆԱԹՕի ծրագիրով ուսուցման ընթացքին կացինով կտրեց քնացած հայ զինուորին գլուխը: 

Ատրպէյճանի կողմէ Հունգարիոյ քանի մը միլիառ տոլար վարկ տալու դիմաց, Սաֆարով 

ժամանակէն առաջ ազատ արձակուեցաւ` հասկնալով, որ ցմահ բանտարկութեան մնացած 

մասով պատիժը կը կրէ Պաքուի բանտին մէջ: Սակայն, Ալիեւ Սաֆարովը ընդունեց իբրեւ 

ազգային հերոս, անոր ներում շնորհեց, տուաւ գնդապետի կոչում, ձրի բնակարան եւ 8 

տարուան չվճարուած ամսականը: Ասիկա Ատրպէյճանի հատուցումն է Սաֆարովի` 

սառնասիրտ  սպաննութիւն կատարելուն համար: 

Պատերազմական բոլոր այս յանցագործութիւններուն հետեւանքով, Ալիեւ վարկաբեկեց իր 

եւ Ատրպէյճանի հեղինակութիւնը ամբողջ աշխարհի մէջ: Միջազգային քրէական 

դատարանը պէտք է ձերբակալէ զայն եւ դատապարտէ իբրեւ պատերազմական յանցագործ: 

Հակառակ Ալիեւի այպանելի գործողութիւններուն, համաշխարհային տէրութիւնները կը 

շարունակեն փակել իրենց աչքերը՝ անտեսելով անոր բազմաթիւ յանցագործութիւնները, 

կուրցած ըլլալով Ատրպէյճանի նաւթով ու կազով: 

 

Արեւելահայերէնի թարգմանեց՝ Ռուզաննա Աւագեան 

Արեւմտահայերէնի վերածեց՝ Սեդա Գրիգորեան 

ՏԵՍԱԿԷՏ 

ԱՀԱԳՆԱԳՈՐԳՈՌ  ՂՕՂԱՆՋՆԵՐ  ՍԱՐԴԱՐԱՊԱՏԷՆ 

27 Մայիս, 2023 

ՍԵԴԱ ՄԱՐԿՈՍԵԱՆ-ԽՏԸՇԵԱՆ 

Մայիսեան փառահեղ յաղթանակով կերտուած, հայոց 

պետականութեան հիմնադրութեան հարիւրհնգամեայ 

տարեդարձը կը դիմաւորենք խառն զգացումներով` 

Արցախի ճակատագրի  տարաբախտ տնօրինումով: 

Մեր նոր պետութեան հանդէպ  անփարատելի 

կասկածներով ու թերհաւատութեամբ, յոյսն ու 

հաւատքը կորսնցուցած 

անիմանալի  հոգեխռովութիւններով:  Մեր քաղաքական օրակարգը` առօրեայ դրութեամբ 

անկանխատեսելի նորութիւններով եւ անակնկալներով, մեզ ամէն օր պատրանթափ ու 

յուսախաբ կ՛ընէ` սարսափ եւ երկիւղ պատճառելով գալիքի անստուգութեան ահաւոր 

տեսութենէն, թէ  հայրենիքը մեր ձեռքերէն կը սահի, կ՛երթայ մեր աչքերուն առջեւ: Բայց, 

բոլորս զարմանալի անտարբերութեամբ ու կրաւորականութեամբ կ՛ընդունինք 

կատարուածը եւ կը սպասենք… ի՞նչին,   թէ ո՞վ պիտի փրկէ մեզ,  չեմ գիտեր: 

Հայոց առաջին պետականութիւնը  շահուած է աներեւակայելի խիզախութեամբ` շնորհիւ 

յանդգնութեան մեր ժողովուրդի քաջարի զաւակներուն, որոնք կամաւորական գունդերով 

դիմադրեցին թրքական  օրինաւոր բանակին եւ կարողացան օրհասական պահու վճիռը 

արձակել,  ծառանալով թշնամիին դէմ, թէկուզ անհաւասար միջոցներով, եւ կերտեցին մեր 

փառքը` ազատ, անկախ Հայաստանը, կերտեցին մեր նոր պետութիւնը վեց հարիւր 

տարիներու ստրկութեան շղթաները քանդելով, փրկելով հայրենիքը կորուստէ, փրկելով 

հայուն արժանապատուութինը ոտնակոխուելէ: Փա՜ռք ու պատիւ Սարդարապատեան 

առիւծաբաշ հերոսներուն:  Փա՜ռք ու պարծանք անոնց, որոնք պահու հրամայականին 

գիտակցութիւնը ունեցան` ցցուիլ թշնամիին դէմ եւ աննուաճելի ոգիով յաղթել անոր` 

փրկելով հայրենի հողը վերջնական կորուստէ եւ ունեցանք` ե՛ւ հայրենիք, ե՛ւ պետութիւն: 

Ահա հայու ա՛յս տիպարն  էր, որ եղաւ ուղեցոյցը ղարաբաղեան շարժումին եւ մեր երրորդ 

ու նոր պետականութեան, բուռ մը հաւատաւոր հայորդիներու, որոնք ամբողջ ժողովուրդը 

ոտքի հանեցին եւ ազատագրեցին Արցախը 1988-ին ու կերտեցին երրորդ` ազատ եւ 

անկախ  հանրապետութիւնը` 1991-ին: 

Բայց երրորդ հանրապետութեան պետական այրերուն ուղեցոյցը չեղաւ առաջինին 

խորհուրդը, եւ  անով առաջնորդուեցան: Երբ հիմնական օրակարգը պիտի ըլլար` 

ապագաղութացնել Հայաստանը սովետական բարքերու կրած խոր ազդեցութենէն, 

մաքրազտել ժողովուրդի հոգեբանութիւնը, կրթական նոր համակարգով, կոփելով նոր 

հայը` թօթափելով, շրջելով այն բոլոր կարծրատիպերը,  որոնք մեր ժողովուրդի 

համերաշխութեան, եւ ազգային միասնականութեան նպատակներուն արգելք կը 

հանդիսանային: Պիտի ամրացնէր ինքնութեան գործօնները, պիտի ուղղէր լեզուն մեր 

դարաւոր մեսրոպեանով, կերտէր գալիք սերունդները ազգային  գաղափարախօսութեան 

նոր տեսլականով, որ պիտի համատեղէր համայն հայութիւնը սփիւռքի հեռաւոր 

անկիւններէն` դիմագրաւելու համար  այսօրուան մարտահրաւէրները: 

Կրնային ընել, բայց չըրին: 

Այն ամէն ինչը, որ ուղեղալուացման ճամբով, վախի,   գաղտնալսումի, չեկիստներու յատուկ 

մեթոտներով հաստատուած էր մեր երկրորդ հանրապետութեան եւ ժողովուրդին մէջ, եւ 

որոնց միջոցով բաժնած էին  ժողովուրդը, պատմութեան տալով  տարբեր 

մեկնաբանութիւններ, լեզուն աղաւաղելով ուղղագրութեամբ, եկեղեցական սուտ ու կեղծ 

տագնապներ հրահրելով, բաժնելով հայը` հայաստանահայու եւ սփիւռքահայու, 

ժողովուրդը դարձնելով անհաղորդ իրարու, երբեք չդարձաւ նոր հանրապետութեան 

ազգային լինելութեան օրակարգը: 

Կարելի չէր չկանխատեսել գալիքը, որ չուշացաւ ահա եւ մեզ դրաւ ահաւոր կացութեան 

առջեւ: Երբ շրջապատուած ենք թշնամիներով, ինչպէ՞ս կարելի էր այդքան անտարբեր եւ 

անհոգ ըլլալ: Ինչպէ՞ս կարելի էր այդքան անհոգ նայիլ ապագային, երբ թշնամին 

ժանիքները սրած օր ու գիշեր ատելութիւն կը սերմանէ հայ ժողովուրդին դէմ, իսկ մեր 

դաշնակիցը, մեր թշնամիին հետ սիրաբանութիւն կ՛ընէ, ինչո՞ւ եւ ինչպէ՞ս է, որ 

չվերծանեցին ժամանակի նշանները  դիմագրաւելու համար այսօրը: Ազատ, անկախ 

պետականութիւն կերտողներու տեսիլքէն իրաւունք չունին վրիպելու երկրին 

անվտանգութեան եւ քաղաքացիին ապահովութեան հիմնահարցերը: 

Հաւատացինք, որ կրնային, բայց  չըրին: 

Ճիշդ է, որ եօթանասուն տարուան գաղութացուած ժողովուրդի մը հոգեբանութիւնը խրթին 

ու անքակտելի հոգեմտաւոր  թնճուկ մըն է, որ առկայ է թէ՛ հայու ենթագիտակիցին, եւ թէ 

կառոյցներուն մէջ, սակայն կազմաքանդումն ու դարձը հայու իսկութեան, առաջնային 

կարեւորութիւն է նոր պետութեան կրթական համակարգին համար:   Այս կարեւոր փուլը 

պետութեան անկախացումէն, պետութեան առաջին գործը պիտի ըլլար, եւ պետութիւնը 

խարսխուած պիտի ըլլար ինքնութեան կերտումին` ազգային, մշակութային 

մաքրազտման,  պատմութեան վերանայման եւ հասանելիութեան` ընկերային, 

առողջապահական,  կրթական եւ գիտական միջազգային մակարդակներով ընդունուած 

համակարգին վրայ: 

Տեղի չունեցաւ: 

Ա՛յս էր պատգամը Սարդարապատով կերտուած Հայոց առաջին պետականութեան 

խորհուրդին, այսօրուան նորաստեղծ պետութեան, որ վրիպեցաւ կամ անտեսեցին 

գիտութեամբ եւ բանիւ նովին: 

Չեղաւ, որովհետեւ պետութեան ղեկավարման պաշտօնին եկան ոչնչատեսիլ 

անձնաւորութիւններ, որոնք յօշոտեցին հայրենիքը, եւ իրենց պահուածքը դարձաւ 

պետական վարքագիծ, յաջորդական պետական պաշտօնեաներ ներքաշելով նոյն տիղմին 

մէջ, շարունակելով հերձատել ինչ որ պետական էր` հող, բնական հարստութիւն 

եւ  պետական եկամուտներ: Ունեցանք խեղճութիւն, անգործութիւն, յուսահատութիւն, 

արտագաղթ, կրկին արտագաղթ ու անվերջ  արտագաղթ: Ունեցանք թաւիշի մէջ 

փաթաթուած դարանակալ յեղափոխութիւն,  ունեցանք 44-օրեայ պատերազմ, 

նուաստացուցիչ  պարտութիւն, դաւադրութիւն, հազարաւոր անմեղ զոհեր` վասն 

ապիկարութեան, չբացայայտուած պայմանագիրներ եւ զիջումներ,  ո՛չ մէկ հաշուետութեան 

հրամանագիր պատերազմի յանցագործներուն, հրամանատարներուն կամ «հինգերորդ 

շարասիւնի» պատկանողներուն:  Ո՛չ հաշուեյարդար եւ ո՛չ պատիժ: Արդարադատութիւնը 

ծառայեց եւ կը շարունակէ ծառայել պետական անձանց անձեռնմխելիութեան: 

Զիջումներ, ընկրկում եւ նահանջ բոլոր ճակատներու վրայ, քաղաքական, 

աշխարահագրական, մշակութային եւ ազգային արժէքներու,  վասն «խաղաղութեան», 

վասն տնտեսական «բարգաւաճումի»: Երէկ` Արցախը, այսօր` Սիւնիքը, վաղը` Կոմիտասը, 

Նեմեսիսի արձանի կամ Ծիծեռնակաբերդի կազմաքանդումը, ինչո՞ւ չէ նաեւ` 

դասագիրքերէն վերցնել Ցեղասպանութեան յիշատակումն ու հայոց պատմութիւնը: Չէ՞ որ 

Ցեղասպանութիւնը սփիւռքի հարցն է: Խաղաղութեան եւ տնտեսական երեւակայածին 

բարօրութեան դիմաց` ստրկութիւն, տնտեսական դրամաշնորհներու դիմաց` ազգային 

մշակութային արժէքներու ոտնակոխում,  ազգային արժանապատուութեան նուաստացում: 

Քաղաքական ապիկար որոշումները ծածկելու եւ հանրութեան ուշադրութիւնը շեղելու 

համար, Ազգային ժողովի խօսնակի հրաժարականի պահանջներ, կամ վարչապետի որդւոյն 

«առեւանգում», կամ  նահատակուած  զինուորի մօր բանտարկութիւն, Ազգային ժողովի մէջ 

ատելավառ ելոյթներ, անհանդուրժողութիւն: Այս բոլորը եղան եւ կ՛ըլլան ժողովրդային 

ցասումը զսպելու համար, մտքերը ցրող դիւանագիտական արհեստագիտութեան 

կիրարկման ձեւ է, պարզապէս, ժողովուրդը անհեթեթութեամբ զբաղեցնել, ազգային 

լինելութեան սպառնացող որոշումները  թաքցնելու: 

Ահագնացող իրավիճակ եւ զարմանալի կրաւորականութիւն: 

Ահա եւ այս բոլորին իբրեւ հետեւանք ունինք` բզքտուած պետութիւն, հեղինակազրկուած 

պետական այրեր, հայը հայէն օտարուած հաւաքականութիւն, լուսանցքաւորուած եկեղեցի 

ու հեղինակազրկուած կղեր եւ մեր բարքերուն անյարիր կենցաղով հասարակութիւն մը: 

Ահա ազատ, անկախ մեր երրորդ հանրապետութեան նուաճումները: 

Ա՞յս էր մեր կարողութիւնը 1991-ի մեզի ի վերուստ պարգեւուած ոսկեայ առիթին` 

անկախութիւն  ու պետականութիւն կառուցելու: Երբ ունէինք տաղանդաւոր ժողովուրդ, 

բազմահազար գիտնականներ, բերրի հող ու հարուստ ընդերք, եւ դեռ պատրաստակամ 

սփիւռք` հայրենիքին կողքին ու հայրենիքին համար: Ա՞յս էր մեր կառուցելիք 

արժանապատիւ պետութիւնը:  Երբ մեր անմահները պատգամած էին` 

Քեզ հարուածողին որպէսզի զարկես 

Եւ ունեցուածքդ ու կեանքդ փրկես 

Պիտի զարկողին իր զարկից զրկես: 

Ի՞նչ կրնայ պատգամել երէկուան Սարդարապատը այսօրուան պետութեան 

ղեկավարներուն , երբ երեսուն տարի  երէկուան եւ այսօրուա՛ն իշխանները, բոլորը՛ 

անխտիր, այսօրուան պարտութեան հիմերը դրին` ճնշելով եւ կեղեքելով ժողովուրդը, 

փոխարինելով ազգային արժէքները բարոյազուրկ եւ աժան  ու ախտավարակ 

նորութիւններով, ամբողջ Հայաստանը վերածելով խաղատունի մը, կտրելով հայը իր 

արմատներէն եւ այս բոլորը` յանուն «բարգաւաճումի», յանուն, «տնտեսական 

զարգացումների»: Անտեսեցին եւ արհամարհեցին Առաջին հանրապետութեան խորհուրդը, 

որովհետեւ  հայրենիքը պետական գործիքակազմ մըն էր, զոր կարելի էր շահագործել: 

Այս ջարդ կոտորածը, նախճիր-եղեռնը 

Երէկ չսկսուեց… 

5000 տարուայ 

500 տարուայ 

50 տարուայ 

Պատմութիւն ունի 

Որ չի աւարտուել, չի աւարտւում. 

Կարմիր էր, հիմա ճերմակ է դարձել, 

Եւ հիմա արդէն նա զանգ չի հատում, 

այլ գրաւում է, 

Չի կտրում ձեռքեր այլ վարձում ընդմիշտ, 

Չի առեւանգում այլ հմայում է, 

Չի  հեղում արիւն այլ ծախ է առնում, 

Եւ միացնելով երակ երակի 

Իր ամենակուլ արեանն է խառնում: 

Հասած ենք տեղ մը, ուր անիրաւութիւնն ու զրկանքը անհանդուրժելի են, վնասը` 

անչափելի, կորուստները` անվերադարձ, թշնամիին ամէնօրեայ սպառնալիքները` 

նուաստացուցիչ, իսկ ժողովուրդին բարկութիւնը` անզսպելի: 

Պիտի ժայթքի՞ աշխարհով մէկ ցրուած, Սարդարապատեան ոգին` Արամի, Նժդեհի, 

Անդրանիկի ու պետականութիւն հիմնած անմահ հերոսներու փաղանգին, որ 

հարիւրամեակ մը ամբողջ դարձաւ մեր գոյութեան մղիչ ուժը եւ  աշխարհասփիւռ հայեր` 

հայրենաբնակ  թէ սփիւռքահայ, բոլորը միասին  միահամուռ ու բոլորանուէր ոտքի պիտի 

կանգնի՞ն դուրս շպրտելու մեր պետութիւնն ու հայրենիքը կրծող վարձկաններն , թէ՞ 

այսպէս անհոգ ու անտարբեր  պիտի դառնանք  մեղկ վկաները մեր պետութեանն ու 

հայրենիքին առյաւէտ ոչնչացման: 

Մայիսեան այս հրաշափառ տօնին խորհուրդը կը նսեմանայ Արցախի համար 

ստորագրուած նուաստացուցիչ համաձայնագիրով եւ Արցախը իր ժողովուրդով թշնամիին 

կը յանձնուի սկուտեղի վրայ: Մինչ մայիսեան յաղթանակի մեր կերտիչները  հողին տակ 

անհանգիստ ու ահագնացած, ցասումով  Սարդարապատէն ահագնագոռ կը ղօղանջեն 

զանգերը` «կոչելով ապրողաց»` 

«Ժամ է, ե՛լ նորից  իմ ծիրանավառ, 

Զրահաւորուիր խանդով խնդագին, 

Վառիր երկունքի գիշերում խաւար 

Հրով մկրտուած նայիրեան հոգին»: 

……………………………………………………… 

«Արիացի՛ր սի՛րտ իմ,  ե՛լ  հաւատով տոկուն, 

Կանգնիր հպարտ որպէս լոյս  լեռն է մեր կանգուն»: 

ԿՐՆԱ՞Յ ԸԼԼԱԼ ՀԱՅ ԺՈՂՈՎՈՒՐԴԸ՝ ԲՈԼՈՐՆ ԱԼ… «ԴԱՒԱՃԱՆ» Է· 

ԱՄԷՆ ՔԱՅԼԱՓՈԽԻ «ԴԱՒԱՃԱՆ»ՈՒԹԵԱՆ ՀԵՏՔԵՐՈՎ 

Պարոյր Յ. Աղպաշեան 

 

Աննկարագրելի, աննախընթաց եւ անտանելի 

կացութիւն մը կ’ապրի հայ ժողովուրդը, երբ լայն 

ֆոնի վրայ կը դիտենք ու կը խորաչափենք անոր 

կեանքը, իր ներքին թէ արտաքին ազդակներով: 

Իսկ եթէ այդ բոլորը հանրագումարի բերենք նեղ ու 

խտացեալ, բայց խօսուն կարգով, դէմ յանդիման կու 

գանք ահաւոր ու սահմռկեցուցիչ հանգոյցներու, 

որոնք ոչինչով կը յուշեն, նոյնիսկ մասամբ 

բաւարարութիւն մը (չ)տալով, ընդհակառակը՝ 

հետզհետէ կարծրացող ու պնդացող տրամադրութիւնները, բոլորը կ’առաջնորդեն մռայլ 

յուսախաբութիւններու կուտակուող հիասթափութիւններու: 

Չկա՞ն այս յամեցող ու բարդացող ուրուագիծերը հայ իրականութենէն ներս, բայց մարդ 

հաւկոյր ու խուլ պիտի ըլլայ չտեսնելու ու չլսելու այն խրտչեցնող եւ այլասերող, 

ապականող եւ եղծանող իրավիճակները, որոնք կը տիրեն համարեա ամենուրէք ու բոլոր 

մակարդակներու վրայ: 

Մէկ կողմէն՝ անտարբերութեան ու կրաւորականութեան ալիքները, միւս կողմէն՝ 

յամառութեան եւ անզիջողութեան յոռեգիծերը, ստեղծած են հեղձուցիչ 

այլանդակութիւններու թունաւոր մթնոլորտ մը, աւելի քան գարշելի ու նողկալի 

հետեւանքներ ձգելով իր ետին: 

Ճիշդ է, մեր խօսքը կամ ակնարկութիւնը թէեւ կը թուի ըլլալ ընդհանրական, բայց, ո՛չ, ան 

նոյնքան մասնաւորական է, որովհետեւ, մեր մատնանշումները չեն կրնար այլ հասցէներ 

ունենալ, բացի զանոնք ուղղելէ՝ հայրենական թէ սփիւռքեան այն հատուածներուն, որոնք 

հայ ժողովուրդին բաղկացուցիչ մասերը կը կազմեն, հետեւաբար իրենք են խնդրոյ 

առարկայ կողմերը: 

Անկեղծ ըլլանք. մինչեւ Հայաստանի անկախութիւնը (1991), արդեօ՞ք հայ ժողովուրդը կը 

գալարուէր ու կը տրորուէր այն տագնապներուն մէջ, որոնք այսօր իր ամենօրեայ 

մղձաւանջային ելեւէջներն են, այժմու Հայաստանին մէջ: 

Առ այդ, եթէ Սփիւռքը, այսպէս ըսուած, «հանդարտաբարոյ» կեանք մը կը վարէր, կ’ապրէր 

իր հայրենիքով, ինքզինք միշտ կը զգար ապահովուած ու վերանորոգուած, իր լոյսը եւ յոյսը 

կապելով անոր վարդագոյն ապագային հետ, հոն տեսնելով իր ամբողջ էութեան ու 

գոյատեւութեան գրաւականները միշտ պայծառ եւ յուսադրող հեռանկարներով, այսօր, 

սակայն, ի՛նք եւս կը գտնուի ալեկոծուած, առնուա՛զն, անհանգիստ կամ մտահոգիչ 

պայմաններու մէջ, պարզապէս անոր համար, որ ներհայաստանեան, մեղմ ըսած, 

անմխիթարական ընթացքը, ոչ մէկ ձեւով կը ներշնչէ վստահութեան եւ 

ապագոյականութեան նուազագոյն նշոյլ մը: 

Այո՛, կը տարուինք ոչ միայն մտածելու, այլեւ՝ համոզուելու, որ Հայաստանը, իր 32 

տարուան անկախութեամբ, տակաւին չի կրնար (չկրցաւ), հայ ժողվոուրդին ապահով 

ապաւէններէն դառնալ: 

Ասիկա ո՛չ տարակուսանք է, ո՛չ ալ զառանցանք, այլ ԴԱՌՆ իրականութիւն, զոր մինչեւ 

հիմա ապրեցանք, կ’ապրինք (եւ Աստուած ոչ ընէ), տակաւին կրնանք ապրիլ, ՄՈՒԹ 

ապագայի մը հաւանական վերջալոյսով, այնքան ատեն որ Հայաստանը կը տապլտկի իր 

ներքին շարունակուող «գզուըռտոց»ներուն մէջ, իսկ Սփիւռքը, այս բոլորէն շփոթահար 

(աւելի ճիշդ՝ խելակորո՞յս) ինքզինք կը գտնէ թանձր ու կարծր խրամատներու առջեւ: 

Արդարեւ, այս հանգրուանին (թէ վաղուան), հայ ժողովուրդը ինքզինք ո՞ւր կը տեսնէ կամ կը 

տեղաորէ, երբ համատարած ցնորքի մը մատնուած է, այո՛, ցնորքի, մոլորուած ըլլալով որ 

իր «գնացք»ը ո՞ւր կ’երթայ եւ ո՞ւր կը տանի իր զանգուածը: 

Հարցերուն-հարցը այն է, որ այդ «գնացք»ը կը սուրայ, իր ետին քաշելով-քաշկռտելով, մերթ 

Հայաստանը եւ Արցախը, մերթ ալ՝ Սփիւռքը, իւրաքանչիւրը իր քմահաճ ու կամայական 

ուղիներով, բայց, ոչ երբեք ճշգրիտ ընտրութիւններով: 

Լաւագոյն ապացոյցը այս քաոսին, ԵՐԿԻՐԸ կը հայաթափուի  

(մեզ միշտ հալածող ուրուականը), Հայաստանէն եւ Արցախէն, իսկ Սփիւռքը «կը լողայ» 

խառնաշփոթ յորձանուտներու մէջ, հոս եւ այլապէս, ուրեմն, ո՞ւր պէտք է փնտռել այն 

յենակէտերը, որոնք հայութիւնը կրնան պահել իր ամբողջական միասնականութեան մէջ: 

Արդեօք, համակողմանի պատասխանատու մարմինները, ղեկավարներ եւ առաջնորդներ, 

պահ մը ԼՐՋՕՐԷՆ կը մտածե՞ն (մտածա՞ծ են) թէ ինչո՞ւ հայ ժողովուրդը կ’ընթանայ մէկ 

անկումէ միւսին, մէկ ձախաւերութենէ՝ միւսին, մէկ պարտութենէ՝ միւսին, մէկ ցնցումէ՝ 

միւսին: 

Նոյն տրամաբանութեամբ ու հետեւողութեամբ, ի՛նք՝ հայ ժողովուրդը չի՞ տեսներ այն 

քաոսը, որուն մատնուած է ինք (եւ իր հայրենիքը), այլեւ մխրճուած է անոր մէջ ազգովին եւ 

ամէն օր նոր պատուհաս մը կը փաթթուի իր վզին: 

Յաջորդական իշխանութիւնները, անկախութեան շրջաններուն, որոնք «տիրապետեցին» 

հայրենիքին, օր մը, իրենք զիրենք կանչեցի՞ն «հաշուետուութեան», թէ ինչո՞ւ այս մինուճար 

հայրենիքը կը հայաթափուի, դժգոհութեան արժեչափերը կը բազմանան, պարտութիւնները 

իրար կը յաջորդեն, ներքին թշնամութիւնները կը թեժանան, արտաքին ազդեցութիւնները 

կը խուսանաւուին (կամ կը շահագործուին): 

Ասոնք նուազագոյն պահանջնքները պէտք է ըլլային (ու ե՛ն) բոլոր պետական այրերէն, 

իշխողներէն թէ օղակներէն, որոնք կը կարծէին յաւակնութիւնը ունենալ, երկիր 

ղեկավարելու եւ իրենք զիրենք նկատելու իշխանամէտներ (բայց, կը գործէին՝ 

հակաիշխանութեամբ), արդարամէտներ (բայց, կը գործէին՝ հակարդարութեամբ), 

ժողովրդամէտներ (բայց, կը գործէին՝ հակաժողովրդավարութեամբ), ազատամէտներ (բայց, 

կը գործէին՝ հակազատականութեամբ): 

Երկրորդ նախագահը՝ Ռոպերթ Քոչարեան, իր «աֆերիստ»ական զիկզակներով, երրորդը՝ 

Սերժ Սարգսեան, իր «բրտաշնական» մոլուցքներով, երրորդը՝ Նիկոլ Փաշինեան, իր 

«հիսթերիկ» դեգերումներով, ոչինչով կրցան հայ ժողովուրդը ամոքել իր սուր ցաւերէն ու 

վէրքերէն, որովհետեւ, գլխաւոր պատճառները իրենք էին (եւ են), իսկ այսօր, դարձեալ 

հրապարակի վրայ են, ամէն մէկը իր «զուռնա»ն փչելով, իր ուզած ոճով, ձեւով եւ 

եղանակով: 

- Դո՛ւն, Քոչարեան կոչեցեալ մը, ո՞ւր եւ ինչո՞վ կրնաս ինքզինքդ նկատել… «յանուն հայ 

ժողովուրդին» կերպար մը, երբ քու օրովդ ամէն ինչ սկսաւ մթագնիլ եւ այլասերիլ՝ հայրենիք 

թէ հայ ժողովուրդ ոտնակոխ դառնալով: 

- Դո՛ւն, Սարգսեան կոչեցեալ մը, ո՞ւր եւ ե՞րբ կրնաս ինքզինքդ արդարցնել, որպէս 

համայնական նախագահ մը հայ ժողովուրդի մը, մինչ դուն եւ ընտանիքդ, շրջապատդ, 

բռնատիրական ճիրաններով կուռ վարեցինք եւ արիւնաքամութիւն սփռեցիք ամենուր: 

- Դո՛ւն, Նիկոլ Փաշինեան մը, որ «ոսկէփետուր»ներով թառեցար հայ երկնակամարին վրայ, 

քու անհաճոյ ու բռնազբօսիկ ելոյթներով, ի՞նչ կրցար տալ հայ ժողովուրդին, բացի, 

տխրահռչակ «նախնիներէն» աւելի մռայլ ու մթամպած պատկեր մը ստեղծելով եւ զայն 

դարձնելով ՈՂՋ իրականութեան մը հիւանդակախութեան մէկ օրինակը: 

*** 

Ի դէպ, տեղին չէ՞ հարցադրել. այսօր, ի՞նչ մնացած է նախկին Խորհրդային Հայաստանէն, 

երբ ան պանծացուց ու շքեղացուց, կառուցեց ու շինարարեց, մտաւորական ու գիտնական 

սերունդներ պատրաստեց, Հայաստան-Սփիւռք ոսկեայ կամուրջներ հիմնեց, 

հայրենասիրութիւն արմատաւորեց ու հոգեկան սնունդ մատակարարեց: 

Նոր Հայաստանը, անկախ հանրապետութիւնը, որ կոչուած էր ժառանգելու ու զարգացնելու 

այդ բոլորը, նորանոր նուաճումներով եւ իրագործումներով, կրնա՞յ ինքզինք նկատել 

արժանաւոր ու պատուաւոր յաջորդ մը նախկինին. 

Քաւ լիցի, բազմի~ցս քաւ լիցի: 

Կը բաւէ, հեռուէն ու մօտէն մերուելու զոյգ գոյավիճակներուն հետ, տեսնելու ու 

հաստատելու, թէ առաջինը երկրորդէն միլիոնաւոր փարսախներով հեռու է, իսկ երկրորդը 

առաջինին կողքին իսկ դասուելու իրաւունք չունի: 

ԱՅՈ՛, ՅՍՏԱԿ ՈՒ ՄԵԿԻՆ: 

Ամբողջ ԵՐԱԶ մը շոգիացաւ ու այլափոխուեցաւ, որովհետեւ անբաններու հաւաքածոներ եւ 

պատեհապաշտներու շարասիւններ, ամէն ինչ տակնուվրայ ըրին, ցիրուցան դարձուցին, 

փշրեցին ու քանդեցին, յանուն իրենց որկրամոլութեան եւ ընչաքաղցութեան, 

ինքնասիրահարութեան եւ անձնակեդրոնութեան: 

Մեծագոյն ողբերգութիւնը սակայն կը կայանայ հոն, ուր՝ հայրենիքը մրոտող ու 

շահագործող, անշքացնող ու խաւարող, անճիտող ու խարազանող կողմեր, անոնք ըլլան 

աւագանիներ թէ կառավարիչներ, մակաբոյծներ թէ պնակալէզներ, հայրենիքը 

վարկազրկեցին, փետրաթափեցին ու բզքտեցին իր էութենէն եւ ինքնութենէն եւ, գիտէ՞ք ինչ, 

անոնք ներկայիս ազատ-համարձակ կը դեգերին աջ ու ձախ, հայրենասիրական (՞) 

քարոզներ տալով, առանց ստացած ըլլալու իրենց ԳԵՐԱՐԺԱՆԻ… պատիժները, մինչ 

գահավիժումը կը շարունակուի, բոլոր ուղղութիւններով ու խաչմերուկներով: 

Դժբախտաբար, յայտնի է, որ ո՛չ Հայաստանի, ո՛չ ալ Սփիւռքի մէջ, կան սանձող ու զսպող 

կողմեր, տեղ մը անդրադառնալու կամ ուրիշ տեղ մը՝ զգաստանալու, թէ այս գործող 

գնացքով եւ երթով, հայ ժողովուրդը տեղ չունի երթալու, ոչ ալ կրնայ շարունակել իր 

բազմահզօր ուղին: 

Անգլուխութիւնը, անհեռատեսութիւնը եւ անզսպուածութիւնը գլուխնին առած կ’երթան. 

- Հայաստանի մէջ, կառավարութիւնը ու խորհրդարանը դարձնելով վայրենիներու 

հակամարտութեան դաշտ, ուր ո՛չ օրէնք կայ, ո՛չ ալ կարգ, այլ՝ միայն ու միայն 

խուժանութիւն, փողոցայնութիւն ու գռեհկաբանութիւն: 

- Սփիւռքի մէջ, թէեւ ոչ նոյն վայրագութեամբ եւ անճոռնիութեամբ, բայց, հոն ալ կը տիրէ 

խառնափնթոր իրադրութիւն մը, ի հետեւանք, ինչո՞ւ ոչ, հայրենական սայթաքումներուն ու 

խաժամուժութիւններուն, որոնք, այսպէս թէ այնպէս, իրենց տխուր ազդեցութեան գօտիները 

կը ձգեն անոր վրայ: 

Հիմա, եթէ այս մտորումները կամ ակնարկութիւնները ՀԱՆՐԱԳՈՒՄԱՐի բերենք ու 

տեսնենք, թէ՝ հայ ժողովուրդը ո՞ր հորիզոնականին վրայ կը գտնուի կամ ինչպէ՞ս կարելի է 

զինք բնութագրել ու բնորոշել, նոյնինքն՝ բոլոր հատուածներուն կողմէ, չզարմանա՛լ, բոլորն 

ալ մէկ հասցէագրութիւն ունին, աւելի՝ ճի՛շդ անուանում. 

- Ամէն մարդ ԴԱՒԱՃԱՆ է, Հայաստանէն մինչեւ Արցախ (նաեւ՝ Սփիւռք): 

Երբեք տարակուսելի չէ, որ քիչ մը ամէն տեղ կան դաւաճաններ, սակայն, զանոնք ո՞վ 

կ’որոշէ, ինչո՞վ կը բացայայտէ եւ ո՞ւր կը մերկացնէ: 

Կարելի՞ է երեւակայել ժողովուրդ մը կամ հաւաքականութիւն մը, որ ամէն ոք 

կ’ամբաստանէ դաւաճանութեամբ, իսկ աւելի՝ տարօրինակը, կրնա՞յ ըլլալ որ հայ 

ժողովուրդը, ԲՈԼՈՐն ալ դաւաճաններ են, երբ, այո՛, կան այդպիսիներ, բայց, այդ 

անուանարկումէն զուրկ կամ հեռու են, իսկ ժողովուրդին մեծամասնութիւնը ոչ միայն աջ ու 

ձախ դաւաճաններ կը փնտռէ կամ կը գոռայ, այլեւ՝ հայելիին մէջ, նոյնիսկ իր կերպարը կը 

նկատէ… դաւաճան: 

Ահաւասի՛կ, դժբախտութիւնը հոս կը կայանայ եւ ասկէ կը սկսի համատարած անկումը, 

երբ ամէն ոք կը զբաղի դիմացինը ամբաստանելով «դաւաճան»ութեամբ կամ 

«դաւադր»ութեամբ, առանց անդրադառնալով (կամ անդրադառնալո՞վ), որ իր ժողովուրդն է 

որ կը դնէ դաւաճանութեան ու դաւադրութեան աթոռին: 

Վերջին տխրահունչ հարցում մը. 

Իրա՞ւ հայ ժողովուրդը «դաւաճան» է, իր բոլոր հատուածներով ու շերտերով, եթէ՝ այո՛, 

ապա, ինչի՞ մասին կը խօսի իր պատմութիւնը ու գոյութիւնը, եւ յետոյ՝ իր 

«դաւաճան¦ութիւնը դուրսէ՞ն հրահրուած է, թէ այլուր պէտք է փնտռել…: 

Հայաստանեան համացանցը կը բացուի, արժեմ-չարժեմներ կը խօսին «դաւաճան»ութենէն, 

Հայաստանէն մինչեւ հեռաւոր ափեր, սփիւռքահայ շրջանակներ եւս (որքան ալ նուազ 

տարողութեամբ), կը խօսին ասոր կամ անոր «դաւաճան»ութեան մասին, լա՛ւ, եթէ հայ 

ժողովուրդը, բոլորն ալ «դաւաճան» է կամ «դաւաճան» կը յորջորջուի, այն ատեն ի՞նչ է այս 

«դաւաճան»ութեան սահմանումը, որմէ կարելի է խուսափիլ կամ չմնալ անոր… 

ճիրաններէն ներս կամ դուրս: 

ԱԼ ԿԸ ԲԱՒԷ՛, «դաւաճան-դաւաճան» խաղալ, երբ իսկական «դաւաճան»ները բոլորին 

աչքին առջեւն են, ապա քիչ մը կարելի՞ է լրջանալ ու զսպուիլ, հայրենական ժողովուրդ, եթէ 

կ’ուզէք իսկական «դաւաճաններ» գտնել, հրապարակը ձերն է…, այլապէս, պէտք է 

ստիպուիլ գոռալ ու բղաւել. 

- Այս որքա~ն «դաւաճան»ներով ողողուած է հայ ԺՈՂՈՎՈՒՐԴԸ: 

(Պէյրութ) 

http://www.azadkhosk.com/

ՀԱՅ  ԵԿԵՂԵՑՒՈՅ «ՊԵՐՃԱՆՔ»Ն ՈՒ ԹՇՈՒԱՌՈՒԹԻՒՆԸ 

Գէորգ Նաթալի (Եազըճեան), 

 Երեւան, 1 Յունիս 2023 

ԳԵՂԱՐԴ 

Կայ հայութեան բարդութաւորուած հսկայ զանգուած 

մը, որու համար կան քննարկումն արգիլուած նիւթեր: 

Անոնց շարքին է Հայ Առաքելական Ս. Եկեղեցւոյ 

«ներքին խոհանոց»ը: Մանաւանդ, ըստ անոնց, 

խստագոյնս արգիլուած են այս կամ այն սքեմակիրի 

հասցէին քննադատութիւնները: Տգէտ զանգուածին 

վրայ շատ ազդեցիկ է հետեւեալ արտայայտութիւնը. 

«Դէ՞մ ես այսինչ եկեղեցականին, ուրեմն Հայ Եկեղեցւոյ 

դէմ ես» (Արցախէն փախած Պարգեւ (չ)արք. Մարտիրոսեան): Այսպիսիներուն ունինք 

յստակ պատասխան. Մեծի Տանն Կիլիկիոյ երջանկայիշատակ Բաբգէն Ա. աթոռակից 

կաթողիկոս իր «Պատմութիւն կաթողիկոսաց Կիլիկիոյ» հատորին մէջ ծանրածանր 

քննադատութեան ենթարկած է իր անմիջական նախորդներէն Մկրտիչ Ա. Քեֆսիզեանը՝ 

անոր վերագրելով սիմոնականութիւն, ագահութիւն, վաշխառութիւն, մասունքներու 

վաճառք եւ ուրիշ ծանր յանցանքներ: Ուրեմն ի՞նչ, Բաբգէն կաթողիկոս, ինք ըլլալով Հայ 

Եկեղեցւոյ բարձրաստիճան ծառայ, դէ՞մ ելած կ’ըլլայ Հայ Եկեղեցւոյ: Բնականաբար՝ ո՛չ: 

Հայ Եկեղեցւոյ նուիրապետական չորս Աթոռներուն ներկայի վիճակը ծայր աստիճան 

մտահոգիչ է: Մայր Աթոռ Ս. Էջմիածնի մէջ, մասնաւորապէս անոր գահակալի 

օրինազանցութիւններուն թիւ ու համրանք չկայ արդէն, Երուսաղէմի պատրիարքը այսօր 

բացայայտ հակադրուած է Յորդանանի ու Պաղեստինի իշխանութիւններուն՝ «Կովերուն 

պարտէզը» կալուածը օտարելու դաւադիր գործարքին պատճառով, Կիլիկիոյ Աթոռը կը 

դիմագրաւէ մարդոյժի հսկայական պակաս, Կոստանդնուպոլսոյ պատրիարքութեան մէջ 

ամբողջովին չեն վերացած Արամ (չ)արք. Աթէշեանի պատճառած վնասները… 

Մեր ուշադրութիւնը սեւեռենք կաթողիկոսական երկու Աթոռներու այն հարցերուն վրայ, 

որոնց մասին քիչ կը խօսուի կամ … չի խօսուիր: 

Կիլիկիոյ Աթոռին հեռանկարը շատ տխուր է. ապագայ հոգեւորականներ հայթայթող անոր 

երկու թեմերը՝ Լիբանանն ու Բերիա/Հալէպը կը դիմագրաւեն հսկայական 

դժուարութիւններ՝ պատերազմ, տնտեսական ահաւոր անկում, մեծաթիւ արտագաղթ… Այս 

եւ այլ պատճառներով, Աթոռի դպրեվանքի սաներուն թիւը վերջին տարիներուն կրկնակի 

նուազած է համեմատած 2000-ականներու վերջի հետ: Երկրորդ հարցը մեծաթիւ 

http://www.azadkhosk.com/

կարգաթողութիւնն ու կարգալուծութիւնն է. Կիլիկիոյ Աթոռի՝ միայն ՀՀ-ի մէջ հաստատուած 

նախկին միաբաններուն թիւը 14 հոգի է: Կան ուրիշներ Ա. Մ. Ն.ի, Եւրոպայի մէջ եւ այլուր: 

Երրորդ խնդիրն է Հ. Յ. Դ.ի շարունակուող տիրապետութիւնը Աթոռին վրայ: Թէեւ զօրաւոր 

անհատականութեան տէր Արամ Ա. կաթողիկոս կը փորձէ իր հեղինակութիւնը 

պարտադրել Աթոռի բոլոր գործերուն մէջ, սակայն կաթողիկոսութեան տարբեր 

մարմիններուն մէջ կարեւորագոյն պաշտօնները գրաւած դաշնակցականներու 

քմահաճոյքները չի կրնար անտեսել: Այդ յատկապէս աւելի ցայտուն դարձաւ վերջին 

տարիներուն, երբ Հ. Յ. Դ.ի պարտադրանքին տակ, Արամ Ա. ստիպուած կ’ըլլայ 

պարբերաբար հակադրուիլ Հ. Հ.ի իշխանութիւններուն (իրաւացի կամ ոչ՝ ուրիշ խնդիր է): 

Շատ աւելի ծանր է Մայր Աթոռին վիճակը: Հոս անկանոնութիւններն ու քմահաճոյքները 

գործած են այնպիսի աւերներ, որոնք վերականգնելը, ամենալաւ ցանկութեան պարագային 

իսկ, շատ դժուար պիտի ըլլայ եթէ ոչ անհնար: Թուենք ապօրինութիւններու եւ քանդիչ 

քայլերու քանի մը օրինակ միայն. 

– Մայր Տաճարը շուրջ տասը տարիէ ի վեր գոց է հաւատացեալներուն առջեւ: 4-րդ դարու 

սկիզբին իր կառուցումէն ի վեր Տաճարը երբեք այսքան ժամանակ գոց չէ եղած, նոյնիսկ 

սելճուքներու, մոնկոլներու, լենկթիմուրներու եւ ուրիշ բարբարոսներու տիրակալութեան 

շրջաններուն: 

– Վեհարան կոչուող շէնքի կառուցման համար ծախսուեցաւ 27 միլիոն ամերիկեան տոլար, 

մինչդեռ, նոյնիսկ պաշտօնական տուեալներով, Հ. Հ.ի բնակչութեան շուրջ մէկ երրորդը 

աղքատ է, տասնեակ հազարաւոր անօթեւաններ եւ ուրիշ հազարումէկ կարիքներ կան: 

– 250-է աւելի կարգալուծութիւնները, այսինքն՝ տարեկան 10 հոգիէ աւելի: Ասոր 

հետեւանքով սարսափի մթնոլորտ կը տիրէ Մայր Աթոռի միջավայրին մէջ: 

Բարձրաստիճան թէ ցածրաստիճան, հոգեւորականներ կը վախնան հակադրուիլ 

Գարեգինն Բ.ի ապօրինութիւններուն՝ ակնթարթի մը մէջ լաթի կտորի նման մէկդի 

շպրտուելէ խուսափելու համար: Բռնատիրութիւն է Մայր Աթոռին մէջ: Բոլորին 

պարտադրուած են կապիկի երեք դիրքերը: 

– Ամուսնացեալ քահանայ Ասողիկ Կարապետեանին վեղարի տուչութիւնը՝ Գարեգին Բ.ին 

հաւատարմօրէն ծառայելու «հիմնաւորումով»: Ճիշդ է, եղած են եւ կան քահանաներ, որոնք 

ամուսնացեալ եղած են ու յետոյ վեղար ստացած (շուշտակ վարդապետներ): Սակայն 

պարտադիր էր այրիանալէ ե՛տք միայն անոնց անցնիլը կուսակրօնութեան: Այդպիսին էր, 

օրինակ, Խրիմեան Հայրիկը, որ 1892-1907-ին նստաւ Լուսաւորչի գահին: Սակայն երբեք չէ 

պատահած, որ Ասողիկի նման ամուսնացեալ, կինն ու երեխաները լքած քահանայի մը 

վեղար տրուէր: 

– Իր ապօրինի ընտրութենէն ի վեր, արդէն 23,5 տարի Գարեգին Բ. չէ գումարած Մայր 

Աթոռի գերագոյն իշխանութիւնն եղող Ազգային-Եկեղեցական Ժողովը: Նպատակը յստակ է՝ 

անկաշկանդ իրականացնել իր քմահաճոյքները: 

http://www.azadkhosk.com/

– ԱԵԺ-ներու միջեւ իշխանական/վերահսկիչ մարմինն եղող Գերագոյն Հոգեւոր Խորհուրդի 

անդամներու կամայական նշանակումներ, մինչդեռ, ըստ Մայր Աթոռի կանոնադրութեան, 

այդ անդամները պէտք է ընտրուին ԱԵԺ-ին կողմէ: 

– ԽԾԲ-ականութիւն. Այսօր Մայր Աթոռի միաբաններուն մեծագոյն մասը Հ. Հ.ի ծնունդ է: 

Մայր Աթոռին մէջ աւելի կը խրախուսուին Արարատեան դաշտի ծնունդները, իսկ Գարեգին 

Բ.ի ծննդավայր Ոսկեհատ գիւղի պարագան արժանի է արձանագրուելու Կինեսի գիրքին 

մէջ. այս գիւղի ծնունդ են մէկ եպիսկոպոսապետ, երկու (չ)արք. եւ մէկ եպիսկոպոս 

(չհաշուած Գարեգին Բ.ի քրոջ որդին), շուրջ 20 վարդապետ, աբեղայ եւ քահանայ: Այս 

սքեմակիրները նշանակուած են բաւական բարձր կամ իւղոտ պաշտօններու՝ դիւանապետ, 

թեմակալ առաջնորդ, զանազան մարմիններու պետ կամ եկամտաբեր եկեղեցիներու 

հոգեւոր հովիւ եւ այլն: Սփիւռքի թեմեր կը ղրկուին իւրայիններ, փոխանակ աշխատելու, որ 

անոնց մէջ ծառայեն սփիւռքահայ հոգեւորականներ: Այսպէս, արեւելեան Ա. Մ. Ն.ի, 

Գանատայի, Մեծն Բրիտանիոյ եւ Իրլանտայի, Ֆրանսայի եւ դրամաբեր ուրիշ թեմերու 

առաջնորդները Գարեգին Բ.ի սիրասուններ են՝ հլու-հնազանդ կամակատարները: 

– Մայր Աթոռի գահակալի, անոր դիւանապետի, հայաստանեան թեմակալ երկու 

առաջնորդներու եւ այլ եկեղեցականներու ուղղակի մասնակցութիւնը Հ. Հ.ի 

ներքաղաքական հարցերուն՝ իբր թէ «ազգային մտահոգութիւններու» քօղին տակ: 

Իրականութեան մէջ, այդ հակադրութեան հիմքը ֆինանսական է. արդարեւ, Մայր Աթոռը 

բարեգործութիւն անուան տակ կը ներածէ մոմի արտադրութեան մէջ օգտագործուող 

փարաֆին, նաեւ ուրիշ ապրանքներ, որոնք կը վաճառուին: Հ. Հ.ի օրէնսդրութեամբ, ամէն 

ծախուող ապրանքի համար պէտք է հարկ վճարուի, իսկ ներածման պարագային՝ նաեւ 

մաքսատուրք: Հ. Հ.ի իշխանութիւնները Մայր Աթոռին տուած են հնարաւորութիւն ընտրելու 

հետեւեալներէն մէկնումէկը՝ փարաֆինը զերծ պահել մաքսատուրքէ, մոմի վաճառքն ալ՝ 

հարկերէ, եթէ մոմերը չվաճառուին եկեղեցիներուն մէջ (հարց չկայ եթէ մոմերու 

սեղաններուն քով դրուին նուիրատուութեան արկղներ, ինչպէս է պարագան Կիւմրիի հայ 

կաթողիկէ եկեղեցւոյ եւ Աբովեան քաղաքի Ս. Յովհաննէս հայ առաքելական եկեղեցւոյ մէջ 

[սակաւապետ Գագիկ Ծառուկեանի անձնական եկեղեցին]), կամ, մոմերը ծախելու 

պարագային, վճարել փարաֆինի ներածման մաքսատուրք եւ մոմի վաճառքի 

եկամտահարկ: Մայր Աթոռը անընդհատ կը ձգձգէ իր ընտրութիւնը՝ առաւելագոյնս 

օգտուելու համար մոմերու պիզնըսէն: 

Կայ ուշագրաւ, միաժամանակ մտահոգիչ փաստ մըն ալ, որու վրայ ընդնահրապէս 

ուշադրութիւն չի դարձուիր. Մայր Աթոռի ու Երուսաղէմի Սրբոց Յակոբեանց Աթոռի 

միաբաններուն մէջ հայրենահայ/սփիւռքահայ տոկոսային յարաբերութիւնը անընդհատ կը 

փոխուի սփիւռքահայ միաբաններու թիւին նուազումով: Եթէ երջանկայիշատակ Վազգէն Ա. 

կաթողիկոսի վերջին տարիներուն Մայր Աթոռի միաբաններուն մէջ 

հայաստանցի/սփիւռքահայ յարաբերակցութիւնը շուրջ 80/20 տոկոս էր, ներկայիս 

պատկերը շրջուած է՝ 20/80 տոկոս: Ու եթէ նկատի ունենանք, որ սփիւռքահայ 

միաբաններու կէսէն աւելին 70 տարեկանէ վեր են, այդ յարաբերակցութիւնը ա՛լ աւելի 

պիտի խախտի գալիք տարիներուն: 

Եւս մէկ հարց, որու արծարծումէն կը խուսափին կաթողիկոսական երկու Աթոռները 

հաւասարապէս: Մեծ Եղեռնի 100-րդ տարելիցի վաղորդայնին եղան Հայ Առաքելական 

Եկեղեցւոյ եպիսկոպոսաց լիագումար երկու հաւաքներ: Եթէ առաջինը փոխծանօթացման 

ծառայեց, երկրորդը որոշ յոյսեր ներշնչեց Եկեղեցւոյ պառակտման վերջ տալու եւ Եկեղեցին 

բարեկարգելու ուղղութեամբ: Երկրորդ ժողովին որոշումով, կազմուեցան նուիրապետական 

չորս Աթոռներու եպիսկոպոսներէ կազմուած 7-8 յանձնաժողովներ, որոնք ամենատարբեր 

հարցեր պիտի քննարկէին եւ լուծումներ առաջարկէին: Անցած է 8 տարիէ աւելի եւ այդ 

յանձնախումբերէն ՈՉ ՄԷԿԸ ՄԷԿ ՆԻՍՏ ԳՈՒՄԱՐԱԾ Է: Իրաւունք չունի՞նք հարց տալու. 

ինչո՞ւ, ի՞նչը կը խանգարէ իրարու քով գալուն: Եթէ «Եկեղեցւոյ իշխան» եպիսկոպոսները 

իրարու նկատմամբ սէր չեն տածեր, ինչպէ՞ս ակնկալենք որ հասարակ ժողովուրդը հեռու 

չմնայ իր Եկեղեցիէն ու չյայտնուի աղանդներու ճանկերուն մէջ: 

Հասանք ամէնէն տխուր կէտին: 

Այսօր Հայ Առաքելական Եկեղեցիի ծոցէն ծնած քանի մը առանձին հատուածներ կան, 

որոնք վարչականօրէն չեն ենթարկուիր Աթոռներուն, սակայն կը գործեն տարբեր վայրերու 

մէջ, պատարագներ եւ Եկեղեցւոյ այլ խորհուրդներ կը մատուցեն, նոյնիսկ 

ձեռնադրութիւններ կը կատարեն: Մեր իմացածով, անոնք հետեւեալներն են. 

– Կիլիկիոյ Աթոռի նախկին միաբան Պարթեւ վրդ. Կիւլիւմեանի «Հաւատք, Յոյս, Սէր» 

կրօնական կազմակերպութիւնը Գալիֆորնիոյ մէջ: 

– Մոսկուայի եւ համայն Ռուսիոյ նախկին առաջնորդ Տիրան արք. Կիւրեղեանը Ռուսիոյ, 

Եւրոպայի ու Ա. Մ. Ն.ի մէջ: 

– Ֆրանսայի Նիս քաղաքի հայ առաքելական եկեղեցին: 

– Գարեգին Բ.ին հակադրուած Տէր Սահակ քահանան Ֆրանսայի եւ Յունաստանի մէջ: 

– Տէր Պետրոս քահանայ Բաղրամեանի եկեղեցին Գալիֆորնիոյ մէջ, որ անցնող 21 մայիսին 

ունեցաւ երկրորդ քահանայ մը: 

– Կորիւն վրդ. Առաքելեանի առաջնորդած «Նոր Հայաստան, նոր հայրապետ» շարժումը Հ. 

Հ.ի մէջ: 

Նշեալները դաւանաբանական ոչ մէկ շեղում ունին Հայ Եկեղեցւոյ վարդապետութենէն. 

անոնք պարզապէս չեն ընդունիր իրենց նախկին վերադասներուն ապօրինութիւններն ու 

կամայականութիւնները, կը պայքարին անոնց կողմէ Հայ Եկեղեցւոյ կանոններու 

կոպտագոյն խախտումներուն դէմ: 

Այս յօդուածին մէջ ներկայացուած հարցերը պէտք է քննարկուին Ազգային-Եկեղեցական 

Ժողովին մէջ: ԱԵԺ-ը պէտք է ստանձնէ պատմական պատասխանատուութիւն վերջ տալու 

այս անբնական վիճակին՝ ի հարկին Եկեղեցւոյ նուիրապետութենէն դուրս շպրտելով 

հոգեւորի հետ առնչութիւն չունեցող սքեմակիրները՝ անոնք ըլլան կաթողիկոս թէ այլ բան: 

ՆՈՐ ԶԻՋՈՒՄՆԵՐՆ Է՛Լ ԱՒԵԼԻ ԵՆ ՄՕՏԵՑՆԵԼՈՒ ՄԵԾ ՊԱՏԵՐԱԶՄԻ 

ՀԱՒԱՆԱԿԱՆՈՒԹԻՒՆԸ 

 

30.05.2023  | 08:40 

Լաւ առիթ է եւս մէկ անգամ ուրուագծելու, թէ որոնք 
են ադրբեջանական ներխուժումների դէմ մեր 
ընտրելիք ճիշտ ռազմական պատասխանները, 
ինչպէս նաև ստուգելու երկու տարի առաջ այս նուն 
օրը գրուածի ընդհանուր հաւաստիութիւնն ու 
այժմէականութիւնը: 
«...Զուտ ռազմական տեսակէտից հայկական զինուժի 

պահած ներկայ սահմանը չպէտք է նոյնացնել 

ճակատային գծի հետ, որի խնդիրը թշնամու կողմից 

որեւէ ճեղքում կանխելն է։ Ադրբեջանական զինուժի 

հետ մեր ունեցած 600-700 կիլոմետրանոց 

հիմնականում լեռնային սահմանը ճակատային գծի 

վերածել պարզապէս անհնար է։ 

Որքան էլ այն կահաւորենք ու հսկենք, թշնամին միշտ 

էլ հնարաւորութիւն է ունենալու շրջանցել մեր սահմանապահների դիրքերը, ներթափանցել 

մեր տարածքի խորքերը ու կարեւոր կէտեր գրաւել։ 

Ուրեմն ինչպէ՞ս պէտք է լուծենք սահմանների անվտանգութեան ու անձեռնմխելիութեան 

խնդիրը։ 

Խօսքս հենց ռազմական լուծումների մասին է։ Դիւանագիտական լուծումներն այստեղ չեմ 

քննարկում, որովհետև երկարաժամկէտ կտրուածքով թուրքը չի յարգելու մեզ հետ կնքուած 

որեւէ միջպետական համաձայնութիւն կամ պայմանագիր։ Փաշինեանի երազած 

միջազգային դիտորդներն էլ իրենց առաքելութիւնը վերածելու են կլոունադայի՝ 

ադրբեջանցիների իւրաքանչիւր խախտումից յետոյ երկու կողմերին ուղղելով 

զսպուածութեան անիմաստ և անատամ կոչեր։ 

Եւ այսպէս, ի՞նչ պէտք է հակադրենք ադրբեջանական զօրքին, երբ մէկ շաբաթ կամ մէկ 

ամիս կամ մէկ տարի անց նա հերթական անգամ խախտի սահմանն ու մեր տարածքի 

խորքում դիրքեր գրաւի։ 

Նախ, ամենակարեւորը գիտակցելն է, որ իւրաքանչիւր նման ներթափանցում ամենախիստ 

ու դաժան միջոցներով պէտք է անմիջապէս կասեցուի, այլ ոչ թէ փաշինեանական 

պացիֆիստական( խաղաղասիրական)  «դոկտրինայով» յայտարարուի, թէ ճիշտ 

քաղաքականութիւնը պատերազմից ամէն գնով խուսափելն է՝ թշնամու առաջխաղացման 

հետ գործնականում հաշտուելով և բաւարարուելով միջազգային վնգստոց բարձրացնելով։ 

Այնինչ իւրաքանչիւր նման ներխուժում իրականում պատերազմի պատճառ է՝ «կազուս 

բելլի» ՝ ուզենք թէ չուզենք։ Եթէ հակամարտութեան մի կողմը մշտապէս խուսափի 

պատերազմից, իսկ միւս կողմը, պատերազմից չվախենալով, անընդհատ 

առաջխաղացումներ անի՝ ապա չդիմադրող կողմը վաղ թէ ուշ անպայմանօրէն ջախջախիչ 

պարտութիւն է կրելու։ 

Ադրբեջանական ներխուժումների դէմ մեր հնարաւոր արդիւնաւէտ ռազմական 

պատասխաններն ընդամէնը մի քանիսն են. 

1. թշնամու ներթափանցած խմբի շրջապատումն ու գերեվարումը, 

2. ներթափանցած խմբի ոչնչացումն ականանետային, հրթիռա-հրետանային կամ օդային 

միջոցներով, 

3. սահմանի այդ նոյն կամ մէկ ուրիշ հատուածում հայկական զինուժի ներթափանցումն 

ադրբեջանական վերահսկողութեան տակ գտնուող տարածքի խորքերը և ռազմավարական 

աւելի կարեւոր նշանակութիւն ունեցող դիրքերի գրաւումը՝ որպէս փոխհատուցում կամ 

փոխանակման առարկայ։ 

Մեր կողմից նմանատիպ պատասխան գործողութիւնները, բնականաբար, կտրուկ սրելու 

են իրավիճակը։ 

ԲԱՅՑ ՍԱՀՄԱՆՆ ԱՆԽԱԽՏ ՊԱՀԵԼՈՒ ԱՅԼ ԵԼՔ ՉԿԱՅ։ Խնդիրն էլ հենց դա է, որ, Արցախն 

ու ազատագրուած տարածքը յանձնելով՝ փաշինեանական խունտան կտրուկ իջեցրել է 

Հայաստանի անվտանգութեան մակարդակը և լայն հնարաւորութիւններ բացել թշնամու 

առջեւ նոր պատերազմ սկսելու համար։ Նոր զիջումները միայն է՛լ աւելի են մօտեցնելու մեծ 

պատերազմի հաւանականութիւնը։ Իսկ մեր կողմից կոշտ և արդիւնաւէտ դիմադրութիւնը 

գուցէ և ի վիճակի լինի զսպելու թշնամու ախորժակը։ 

Ուստի լուծումը ոչ թէ 700 կմ խրամատ փորելն է, այլ գործուն, շարժուն և մոտիվացուած 

բանակ ունենալը։ 

Եթէ Ադրբեջանը խորանում է, դու էլ պէտք է խորանաս։ Ադրբեջանը գերի է վերցնում, 

պատասխանը նրանից գերի վերցնելն է։ 

Ադրբեջանը ռմբակոծում է քո գիւղերն ու քաղաքները, պէտք է նրա քաղաքներն ու գյուղերը 

ռմբակոծես։ Եւ այսպէս շարունակ։ 

Սրանք հին ճշմարտութիւններ են, որոնք Փաշինեանն ու նրա «գեներալները» փորձում են 

մեզ մոռացնել տալ՝ հրամցնելով «խաղաղասիրական» անմեղսունակ բարբաջանքներ։ 

Ինչ վերաբերում է Ռ. Քոչարեանի վերոյիշեալ յայտարարութեանը, թէ մենք պէտք է 

«սահմանի ողջ խտութեամբ դիրքաւորուենք, ոչ թէ պատերազմելու, այլ նման խայտառակ 

իրավիճակներ չունենալու համար», ապա սա հանրութիւնից դառը ճշմարտութիւնը 

քողարկող ձեւակերպում է։ 

Մեր իւրաքանչյուր ռազմական պատասխանն Ադրբեջանն անկախ մեր կամքից կարող է 

օգտագործել որպէս «կազուս բելլի»։ Բայց մեր կողմից դիմադրութեան բացակայութիւնն նա 

է՛լ աւելի յաջող է օգտագործելու՝ քայլ առ քայլ ամրանալով աւելի նպաստաւոր դիրքերում, 

որպէսզի մի գեղեցիկ օր էլ, այս կամ այն կեղծ պատճառաբանութեամբ, յանկարծակի 

ձեռնարկելիք ընդհանուր գրոհով վերցնի արդէն շատ աւելի մեծ հողակտորներ։ 

Հետեւաբար, դիմադրութիւնից և ինքնապաշտպանութիւնից խուսափելը մեզ համար 

անխուսափելիօրէն նշանակելու է պարտութիւն, մահ և հայրենազրկում։ 

Ուստի պէտք է ազգովին պատրաստուենք Ադրբեջանի հերթական նոր մեծ յարձակմանը՝ 

այս անգամ իսկապէս յաղթելու անսասան վճռականութեամբ»։  

Արմէն ԱՅՎԱԶԵԱՆ 

Իրատես.am 

ՊԵՏԱԿԱՆԱՇԻՆՈՒԹԵԱՆ  ԱՆՅԵՏԱՁԳԵԼԻ  ԳՈՐԾԸ 

 ԱՒՕ ՊՕՂՈՍԵԱՆ 

Պետութիւն հասկացութիւնը համեմատաբար նոր 

բառակապակցութիւն է այն իմաստով, ինչպէս այսօր 

կ՛ընկալուի: Մինչեւ մօտիկ անցեալը, գոյութիւն ունէին 

միայն քաղաք-պետութիւններ, կամ փոքր ու մեծ 

կայսրութիւններ, որոնց տարածքին կ՛ապրէին էթնիկ 

տարբեր խմբաւորումներ՝ տարբեր լեզուներով եւ 

մշակոյթներով, ուր իշխանութիւնը կ՛ըլլար այդ խմբաւորումներէն հզօրագոյնին ձեռքը, 

ընդհանրապէս՝ ամենաբազմամարդ տարրը այդ տարածքին: Ոմանց համաձայն, միայն 

Ֆրանսական յեղափոխութենէն ետք է որ պետութիւն հասկացութիւնը սկսաւ 

ձեւաւորուելու, երբ աշխարհագրական որոշ տարածքի, նոյնալեզու տարբեր 

հաւաքականութիւններով բնակավայրերու վրայ՝ կեդրոնական իշխանութեան մը 

պարտադրանքով, հիմնուած էր Ֆրանսական պետութիւնը: Ուրիշներ այդ հասկացութեան 

թուականը կը նկատեն աւելի ուշ՝ տասնիններորդ դարը, երբ գերմանական տարբեր 

միաւորներ միացան մէկ պետութիւն կազմելով, նոյնը՝ Իտալիոյ տարբեր քաղաք-

պետութիւններու (city states) պարագային: 

Հայութեան պարագային, պետութիւն հասկացութիւնը շատ աւելի նոր է, հակառակ անոր որ 

վաղ անցեալին եւ միջին դարերուն ունեցած ենք թագաւորութիւններ, սակայն անոնք եղած 

էին այնքա՛ն թոյլ, որ կեդրոնական իշխանութիւնը բաւարար չափով իր կամքը չէր կրցած 

տեւականօրէն պարտադրել նոյն ժողովուրդին պատկանող կեդրոնախոյս շրջանային 

ուժերուն վրայ: Այդպէս է, որ ենթարկուելով ամէն կողմէ արշաւող բանակներու, Հայկական 

բարձրավանդակին վրայ բնիկ ժողովուրդ՝ հայութեան կողքին գոյացած են այլազգիներ, 

որոնք վերջապէս կործանած են հայկական ինքնիշխանութիւնը եւ «պետութիւնը»: Երկար 

դարերու բացակայութենէն ետք, միայն 1918ին, Հայաստանի Հանրապետութեան 

ստեղծումով կրցանք վերստին ունենալ մեր պետութիւնը, որմէ ետք լծուեցանք 

պետականաշինութեան դժուար եւ երկար ժամանակ պահանջող գործին, որ երկու տարի 

ետք՝ 1920ին, դժբախտաբար ընդհատուեցաւ, երբ մաս կազմեցինք Խորհրդային Միութեան: 

Այդ միութեան կամ կայսրութեան փլուզումէն եւ Հայաստանի անկախութենէն ետք, յաճախ 

խօսուած է պետականաշինութեան մասին, արձանագրուած են որոշ յաջողութիւններ, 

առանց սակայն մեծ յառաջընթաց արձանագրելու, որուն պատճառը արդէն բոլորս գիտենք: 

Վերջին պատերազմին մեր պարտութենէն ետք, պետականաշինութեան կիսատ մնացած 

գործը աւելի մեծ ջանքեր կը պահանջէ մեզմէ, որուն համար ալ տեսականօրէն բոլորս 

մասնակից պէտք է ըլլանք: Սակայն, իրականութեան մէջ, այդպէս չէ՛: Խորքին մէջ, 

մեծամասնութիւնը կրաւորական կը մնայ: Ուստի, եթէ երկրի ապագան կ՛որոշուի առանց 

իւրաքանչիւրիս ներկայութեան, ներդրումին եւ որոշումին, որովհետեւ զբաղած ենք այլ 

գործերով, մեր անձնական կամ ընտանեկան հոգերով, ապա ո՛չ մենք, ոչ ալ մեր զաւակները 

բացառուած են այդ կրաւորական վերաբերմունքի բացասական հետեւանքներէն: 

Այո՛, ահռելի շատ գործ կայ պետականութիւնը հզօրացնելու ճանապարհին, ինչին համար 

պէտք է օգտագործել մեր բոլորի՛ն ներուժը, թէ՛ նիւթական, թէ՛ ֆիզիքական եւ թէ մտային: 

Որովհետեւ՝ պետութիւնը առանձինն անկարող պիտի ըլլայ մեր առջեւ ծառացած բոլոր 

մարտահրաւէրները յաղթահարելու, իսկ անոնք այնքա՛ն շատ են, որ թերեւս պէտք է սկսիլ 

առաջնահերթութիւններէն, այսինքն՝ այն ոլորտներէն, որոնք անմիջական կապ ունին մեր 

ազգային անվտանգութեան հետ. հետեւելով նոյնանման վտանգներու առջեւ գտնուող այլ 

պետութիւններու օրինակին, սակայն, այդ անկարելի՛ է. որովհետեւ, եթէ անցեալ դարերուն 

եւ մանաւանդ ճարտարարուեստի յեղափոխութենէն առաջ մարդկութիւնը իր ապրուստը կը 

հոգար երկրագործութեան միջոցով, հիւղակներու շուրջ ածուներու տարածքին ցորեն կամ 

բանջարեղէն ցանելով, ապա այսօր ան մեծամասնութեամբ կախեալ է տարբեր 

մասնագիտութիւններէ եւ աշխատանքներէ: Հետեւաբար, պետութիւններուն համար 

տնտեսութիւնը եւ մարդկանց աշխատանք ապահովելը նոյնպէս ազգային անվտանգութեան 

մաս կը կազմէ: Այսուհանդերձ, քսանմէկերորդ դարուն, առաջնահերթութիւն է 

ռազմարդիւնաբերութիւնը եւ կրթական ոլորտը, որոնք իրարու հետ սերտօրէն կապուած են: 

Իսրայէլը, մինչեւ անցեալ դարու իննսունականները, գլխաւորաբար երկրագործական 

երկիր կը նկատուէր: Հակառակ երկրի տարածքին կէսը անապատային ըլլալուն, անիկա 

հասած էր այն մակարդակին, որ իր սնունդի պէտքերուն համար ոչ միայն ինքնաբաւ էր, այլ 

միրգեր եւ բանջարեղէն արտածող երկիր դարձած էր: Իսրայէլ առաջատար էր 

գիւղատնտեսական արհեստագիտութեան մէջ եւ առաջինը՝ կաթիլային ոռոգման 

կիրառման մէջ: Խորհրդային Միութեան փլուզումէն ետք, խորհրդային հրէութեան (աւելի 

քան մէկ միլիոն) Իսրայէլ ներգաղթէն ետք է որ բարձրակարգ գիտութեան վրայ հիմնուած 

startup-ները շատցան: Այսօր, այդ երկրի տնտեսութեան առաջին դիրքը կը գրաւեն 

արհեստագիտական եւ ռազմարդիւնաբերական ոլորտները: Երբ այլեւս պատերազմները 

աւանդական ահռելի սուղ սպառազինութենէն կ՛անցնին արհեստական բանականութեան 

ընձեռած նորարարական զինատեսակներու, Իսրայէլ արդէն առաջատար 

ռազմարդիւնաբերական երկիր է եւ՝ զէնքեր արտածող: Ահա այդ գիտական, 

արհեստագիտական, բժշկական եւ այլ ոլորտներու մէջ զարգացման միջոցով, Իսրայէլի 

նման փոքր պետութեան մը տարեկան ՀՆԱն (GDP) մօտաւորապէս 600 միլիառ տոլար կը 

կազմէ, մինչ Սէուտական Արաբիոյ նման քարիւղ արտահանող հարուստ երկիրի մը ՀՆԱն՝ 

800 միլիառ տոլար: 

Երկրագործութեան վրայ հիմնուած աղքատ երկիր էր նաեւ Ֆինլանտան, մշտապէս 

վտանգուած իր հարեւան Ռուսիոյ կողմէ: Այսօր, ան կը դասուի առաջնակարգ երկիրներէն 

մէկը արհեստական բանականութեան ոլորտին մէջ եւ հանրածանօթ է իր NOKIA 

հեռախօսներով ու կրթական ոլորտի իւրայատկութեամբ: Միայն հինգ միլիոն 

բնակչութեամբ, անոր ՀՆԱն կը կազմէ շուրջ 300 միլիառ տոլար, իսկ ռազմական 

հզօրութեան մէջ, ան կը դասուի աշխարհի 51րդը: Այսպէս են նաեւ այլ փոքր երկիրներ՝ 

Զուիցերիան, Շուէտը, Սինկափուրը եւ այլն: 

Հայաստանը բոլոր ոլորտներուն մէջ շատ ետ մնացած է վերոնշեալ երկիրներէն: Մեզի 

շնորհուած անկախութեան այս երեսուն տարիները ապաշնորհաբար մսխած ենք: 

Ժամանակն է որ մենք մեզ վերագտնենք, ինչին համար առաջնահերթութիւն է 

ռազմարդիւնաբերութիւնը եւ գիտութիւնը, որոնց համար ալ անհրաժեշտ են մեր 

իշխանութեան անյապաղ նախաձեռնութիւնները՝ հիւպատոսարաններուն եւ 

դեսպանատուներուն միջոցով Սփիւռքի մեր կազմակերպութեանց հետ գործակցաբար՝ 

կազմելու բոլոր ոլորտներուն մէջ առկայ գիտնականներու, գիտաշխատողներու, 

տնտեսագէտներու եւ մասնագէտներու ցանկագրումը, ապա անոնց հետ գործակցութիւնը 

եւ միութիւններու կազմակերպումը: Նաեւ՝ արդէն իսկ գոյութիւն ունեցող մարմիններու 

վերաշխուժացումը, զանոնք մղելով Հայաստանի ի նպաստ նախաձեռնութիւններու՝ 

հայրենիքի մէջ տարբեր մասնագիտութիւններու առաջացման եւ կատարելագործման 

նպատակով, ինչպէս նաեւ հիմնարկներու եւ գործարաններու հիմնումին եւ ղեկավարման: 

Օրինակ մը տալու համար, Միացեալ Նահանգներու մէջ քանի մը տարի առաջ հիմնուած էր 

ASEA-ն (Armenian Scientists and Engineers of America): Պետութիւնը, յանձինս Սփիւռքի 

յանձնակատար Զարեհ Սինանեանի, պէտք է խթանէ անոր գործունէութիւնը, անոր հետ 

գործակցութիւնը, եւ այսպիսով քաջալերէ ուրիշ մասնագիտութիւններու ծիրէն ներս այլ 

մարմիններու ստեղծումը՝ ոչ միայն Միացեալ Նահանգներու մէջ, այլեւ Սփիւռքի ամբողջ 

տարածքին: Այս ռազմավարութեան դիմած են մեզմէ շատ աւելի ուժեղ պետութիւններ, 

ինչպէս Հնդկաստանը, Չինաստանը, Իսրայէլը, գործակցելով իրենց սփիւռքներուն հետ: 

Անշուշտ, այդ ուղղութեամբ կան ոգեւորիչ միտումներ: Կայ նաեւ պետութեան կողմէ 

գիտութեան եւ արհեստագիտութեան զարգացման համար ամավարկի յաւելեալ 

տրամադրում, եւ բոլորովին նոր այլ որոշում մը, որ կ՛ենթադրէ աշխարհի 400 առաջնակարգ 

համալսարաններէ վկայուած անհատներու՝ Հայաստանի մէջ աշխատելու պարագային՝ 

իրենց ներկայ աշխատավարձերուն չափով նիւթական վարձատրութիւն (subsidy): Պէտք է 

զարկ տալ մեր երեւակայութեան եւ գտնել նորանոր մտայղացումներ՝ միտուած երկրի 

բարգաւաճման եւ հզօրացման: Զարգացած երկիրներու եւ մեր հարեւան պետութիւններուն 

համեմատ, շատ ետ մնացած ենք: 

Աշխատելու անվերջանալի ասպարէզ կայ: Պէտք է անյապաղ գործի լծուինք: 

25/5/2023 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ՔԵՐԹՈՒԱԾՆԵՐ՝  ԵՐԱՆ ԳՈՒՅՈՒՄՃԵԱՆԷՆ 

 

 
 

ԼՈՒՍԱԲԱՑԻԴ 

Լուսաբացիդ եմ ծնրադիր, 

Որ լոկ լոյսով մնամ արբշիռ... 

 

Ըմպեմ լոյսդ արեգական 

Ու միշտ մնամ լուսածարաւ... 

 

Լոյսդ մնա՛յ աղբիւր կենաց, 

Սիրոյ, գութի, իմաստութեան... 

 

Լոյսիդ նման ես տարածուիմ, 

Հոգիներուն դառնամ բնակիչ... 

 

Լոյսիդ նման անպարագիծ, 

Ոչ մէկ բանով կաղապարուիմ... 

 

Լոյսիդ նման մնամ արդար, 

Չսակարկեմ ճիգս խոնարհ... 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (136) Յունիս 2023 

 

48/65 

 

Լոյսիդ նման պայծառանամ, 

Ստուերներուն խաւարամած... 

 

Բերկրանքն զգամ շողակաթիդ 

Ու քեզ պաշտեմ Երանելիդ: 

....................... 

ԵԹԷ 

Կարենայիր դուն եթէ միտքդ մաքրել վախերէն, 

Սովորոյթի բիրտ ոյժէն, պատնէշներէն բիւրաւոր, 

Ձգտիլ միայն Ճշմար'տին ազատօրէ՛ն, անարգե՛լ, 

Ընդարձակի՛լ, ծաւալի՛լ դէպի ակունքը անոր, 

Չխոնարհել գըլուխդ ստրկութեանց դարաւոր, 

Եւ տքնէիր անդադար Լոյսի՛ն, Լոյսի՛ն մատչելով, 

Թէկուզ ոտքերդ արնաքամ ըլլային բիւր խութերէն, 

Բայց հայեացքդ պահէիր հորիզոնին ընդլայնող, 

Ուր կը բացուի շե՛րտ առ շե՛րտ ազատութեան դրախտը վէս, 

Լուսաբացի՛ն պէս վսեմ, արեգակի՛ն պէս հուրէ, 

Օ՛ այն ատեն գտնէիր արքայութի՛ւն լուսահեւ, 

Ճաճանչներով ոսկեհուր, եդեմական շունչով վեհ 

Ու քեզի հետ տանէիր հայրենիքդ տանջակոծ... 

11/5/2023 

..................... 

 

ԱՔԱՍԻԱՆԵՐՈՒՆ ՀԵՏ 

Վառ ծաղկեր են աքասիաներ, 

Ողկո՛յզ-ողկո՛յզ կը շորորան, 

Ձիւնէ ծաղիկն իրենց լուսէ 

Սպիտակ կանթեղ է հոտեւան... 

 

Բուրմունքն անոնց դիւթիչ այնքան 

Անտառին մէջ կը տարածուի 

Ու կը սփռէ գարնան թովչանք 

Հոգիներուն մելամաղձիկ... 

 

Գիտեմ կարճ է կեանքը իրենց, 

Ծաղի՛կ-ծաղի՛կ վար կը թափին, 

Հովիկին մեղմ օրօրին հետ 

Կը մաշի կեանքն իրենց յուշիկ... 

http://www.azadkhosk.com/

Օ՛ յամենար ակնթարթը, 

Հոգիս ըմպէ՛ր բոյրը արբշիռ, 

Գրկէ՛ր, գրկէ՛ր լոյս-կանթեղը 

Գարնանավառ աքասիային... 

25/5/2019 

............................ 

ԱԶԳ ԻՄ ՓԱՌԱՊԱՆԾ 

Բիւր դարերէդ ամբարած տոկունութեան ոյժ տուր ինձ, 

Որով զրահուած ու զինուած քալեմ խրո՛խտ ու արի՛ 

Փուշերուն մէջ, տատասկին ամէնօրեայ տքնանքիս, 

Զառիվերը բարձրանամ դէպի լոյսը ճշմար'տին... 

 

Տառապանքէդ դարաւոր` արարումի կայծ վառած, 

Ոգեղէն հուր բռնկէ երակներուս մէջ յոգնած, 

Հրավառի՛մ ցաւերէս, երգե՛ր հիւսեմ վէրքերէս 

Ու երգերէս սրարբած արեւանա՛մ հրակէզ... 

 

Հարուածներէն բիւրաւոր, ցասումներէդ միշտ արդար 

Դեռ կը շողայ մաքրափայլ խղճիդ խորանը անպիղծ, 

Ուրկէ կու գամ քաղելու ցո՛լք մը անբիծ բարութեան, 

Որ աշխարհիս մէջ դաժան մնամ շիտակ ու ազնիւ... 

 

Լեռներէդ վեր կուտակուած ծուէ՛ն-ծուէ՛ն ամպերէդ 

Խոհի, յոյզի պաշարներ կ'ուզեմ քաղել ես յուռթի, 

Քուրայիս մէջ անոնցմէ երկնել տողեր լուսածին, 

Անձրեւել զերթ բալասան ու վէրքերուդ ամոքիչ: 

 

Լեռներուդ պէս երկնասլաց անմահ Լոյսին խուզարկու, 

Կ'ուզեմ ելլե՛լ, բարձրանա՛լ սուտ ու կեղծի մշուշէն, 

Դէպի արեւը երթալ, Լոյսի աղբիւրն անմատոյց, 

Անյագօրէն ըմպելով ճաճանչներն իր բոցահե՛ւ 

Ու դեռ մնալ ծարաւի, ու դեռ այրիլ լուսատե՛նդ... 

11/5/2023 

....................... 

ՔԵԶ ԿԱՌՉԵՑԱՅ 

Օրերուս մէջ խառնաշփոթ 

Եւ պահերուս տագնապահար, 

Քե՛զ կառչեցայ ես անվրդով, 

Երկի՛ր անգին, իմ Հայաստա՛ն... 

 

Տեսի՛լք եղար իմ հայեացքին 

Քու ոգիով արմենական, 

Իտէա՛լ որպէս ճաճանչեցիր 

Ճամբաներուս վրայ օտար... 

 

Գորո՛վ եղար դուն մայրական 

Սիրով անափ ու կաթոգին, 

Հեռու հեռուէն ես զգացի 

Սրտիդ տրոփիւնն կարօտավառ... 

 

Փարո՛ս եղար եւ ուղեցո՛յց 

Ոլոր-մոլոր ճանապարհիս, 

Մշուշին մէջ ուղեմոլոր 

Արեան ձա՛յն մը եղար վճիտ... 

 

Եւ յո՛յս, հաւա՛տք ներշնչեցիր, 

Անխոնջ եռա՛նդ՝ չսայթաքիմ 

Ու քեզ փարիմ զերթ կրծքին մօր, 

Ըմպեմ աւիշ հայրենայորդ... 

30/5/2021 

..................... 

ԵՍ ԻՆՁ ՀԵՏ 

Կեանքի դաժան խաղին մէջ, կամքիդ ոյժը պիտ' լարես, 

Որ չընկրկիս յուսահատ, այլ պայքարիս անվեհեր... 

 

Յամառօրէն պիտ'ձգտիս նպատակիդ սրբազան 

Եւ պիտ'ընտրես քու ճամբադ առանց դոյզն վարանման... 

 

Խարդաւանքին դէմ մարդկանց դուն անխարդախ պիտ' մնաս, 

Հոգւոյդ մէջ վա՛ռ պիտ' պահես լոյսը բարւոյն շողափայլ... 

 

Թէ չարութիւն դուն խառնես սրտիդ լուսէ բաժակին, 

Անոր թոյնով դուն եւս թունաւորուիս դառնասիրտ... 

 

Պիտի յիշես դուն միշտ ալ որ չարը նենգ կը մեռնի, 

Ամէն անգամ որ բարիդ փայլատակէ ցնծագին... 

 

Յաղթանակի լոյս դափնին կը զարդարէ ճակատըդ, 

Թէ վերջինը դուն պահես վսեմափայլ զերթ սարըդ... 

 

Սարիդ պէս կը մերձենաս անհաս փառքին լուսեղէն, 

Թէ ոգիիդ սանձով պիրկ դուն սլանաս բարձունքներ... 

 

Եւ օր մըն ալ, ո՞վ գիտէ, Լոյսի ակունքին հասնիս 

Եւ անոր հետ դուն ձուլուիս, դառնաս լոյսի շող վճիտ... 

30/5/2023 

Երան Գույումճեան 

 

ԽՈՆԱՐՀԵԼՈՎ  Ս. ՆԵՐՍԷՍ  ՇՆՈՐՀԱԼԻ  ՀԱՅՐԱՊԵՏԻ  ԱՆՄԱՐ  

ՅԻՇԱՏԱԿԻՆ ԱՌՋԵՒ 

(ՄԱՀՈՒԱՆ 850ԱՄԵԱԿԻՆ ԱՌԹԻՒ) 

ԳԷՈՐԳ ՊԵՏԻԿԵԱՆ 

Այս տարի, յատուկ յարգանքով կը յիշատակուի հայ 

կրօնական արուեստի եզակի նմոյշներու ներբող, «Առաւօտ 

Լուսոյ»ի, «Հաւատով Խոստովանիմ»ի, «Նորահրաշ»ի եւ 

բազմաթիւ այլ հոգեւոր երգերու, աղօթքներու, տաղերու, 

առակներու եւ հանելուկներու հեղինակին, 12դարու մեր 

մեծ սուրբին՝ Ս. Ներսէս Շնորհալի երանաշնորհ 

հայրապետի մահուան 850ամեակը: 

Ընդհանրապէս մեծ անուններ կը յիշուին իրենց ծննդեան 

թուականներով: Նման  յոբելեարներուն համար ամբողջ 

տարուան ընթացքին յիշատակումներ կը ծրագրուին, տեղի 

կ՛ունենան հրապարակային ելոյթներ, սեմինարներ, 

դասախօսութիւններ, քննարկումներ, գրական գործերու 

ընթերցումներ, բանաւոր եւ գրաւոր ծանօթութիւններ, գիտական ուսումնասիրութիւններու 

եւ գիտաժողովներու կողքին: Այս առթիւ, մամուլը եւս լայն կը բանայ իր էջերը եւ իր 

ընթերցողներուն կը ներկայացնէ յոբելեարին կեանքն ու գործերը, անոր կատարած 

աշխատանքները: 

Բայց, նաեւ անուններ ալ կան, որոնք իբրեւ յոբելեարներ կը յիշատակուին իրենց մահուան 

թուականներով, առ ի պարծանք ու հպարտանք: Որովհետեւ նոյն այդ անունները, նոյնիսկ 

իրենց մահէն ետք կրցած են գրաւել ամբողջ ժողովուրդի մը սէրն ու հիացումը, իբրեւ 

ամբողջապէս նուիրուած ծառայ ազգին եւ իր դարուն: 

Եւ ահա յատուկ օրինակ մը՝ Ս. Ներսէս Շնորհալի հայրապետը: 

Բոլորս ալ անկասկած մեր կեանքի ընթացքին լսած, սորված, երգած կամ աղօթած ենք նշած 

այս տողեր-աղօթքը, առանց նոյնիսկ գիտնալու հեղինակը եւ անոր գրական խոնջէնքը․ 

Առաւօտ լուսոյ, 

Արեգակն արդար, 

Առ իս լոյս ծագիա․․․ 

Ո՞վ չի յիշեր այբ, բեն, գիմ-ի կարգով շարուած այս տողերը: Աւելի ճիշդ, ժամանակին հետ 

քալող այս բանաստեղծութիւնը: 

Իմ կարգիս, տակաւին մտքիս մէջ թարմ է յիշատակը այն օրերուն, երբ մենք 

նախակրթարանի մեծ ու փոքր աշակերտներ, ամէն առաւօտ, դասապահներէն առաջ, փոքր 

խումբով մը կը մէկտեղուէինք դպրոցի բակի ճակտին ու փոքրիկ խումբով կ՛երգէինք 

«Առաւօտ լուսոյ» աղօթքը: 

Արդ, ո՞վ է համբաւաւոր այս մեծ հոգեւորականը, հեզաբարոյ կաթողիկոսը, որ տակաւին իր 

18 տարեկանին գրած էր իր «Վիպասանութիւններ» պատմական պոէմը, զարմացնելով իր 

շրջապատն ու ժամանակը: 

Հապա՞ անկէ ետք՝ «Յիսուս Որդի»ն, չորս հազար տողնոց, կրօնական ցուցմունքներով, 

հոգիի եւ մարմնի ապրումներու համադրումը: 

Անգամի մը համար կարդացէ՛ք եւ փորձեցէ՛ք մօտէն ծանօթանալ այս հոգեւորի վաստակին 

ու անոր չափածոյ բոլոր երկերուն: 

Շնորհալին՝ իր գրական անունն էր: Շնորհալի կոչուած էր, իր բազմաթիւ շնորհներէն 

մեկնած: 

http://www.azadkhosk.com/

Աստուածաբուխ երգեր եւ գրական երկեր կու գան հարստացնել իր 

ստեղծագործութիւններուն ցանկը, զինք լաւապէս ճանչնալու դաշտը: 

Սուրբ Ներսէս Շնորհալի, քնարերգու բանաստեղծ մը ըլլալով, իր բոլոր տողերը մէկական 

աղօթքներու վերածած է, պարզ, յստակ եւ հասկնալի: Ու պատահական չէ, որ իրեն 

շնորհուած էր «Շնորհալի» այս մակդիրը: 

Անկարելի է քանի մը սիւնակներու մէջ խտացուած եւ նման յօդուածով մը պարզել այս 

գլխագիր հոգեւոր «Մեծ»ին մտքի, հոգիի եւ գրիչի մեծութիւնները, որոնք մէկական գոհար-

գանձեր են մեր հոգեւոր գրականութեան մէջ: 

Ս. Ներսէս Շնորհալի հայրապետ, այլ խօսքով, միջնադարեան մեծագոյն բանաստեղծ մը եւ 

մանաւանդ Ռուբինեան հարաստութիւն-թագաւորութեան սիւներէն մէկն է, որ ծնած էր 

1102ին, Ծովք ամրոցին մէջ եւ վախճանած՝ 1163ին: 

Պատմութենէն նաեւ կը կարդանք, որ ան Գրիգորիս Պահլաւունի կաթողիկոսի կրտսեր 

եղբայրն էր, Ներսէս Կլայեցի կամ Շնորհալի անունով կաթողիկոս: 

Ու անհրաժեշտ է նաեւ յիշեցնել, որ հեզաբարոյ այս հոգեւոր պետը, հայոց այս համեստ 

կաթողիկոսը, ինքն էր այդ օրերուն հաւատքի միութեան մեր ուղին գծողը: Մեր հոգեւոր 

պատմութեան մէջ ան եղաւ բարի ու մեծ օրինակը, որ հայ եկեղեցւոյ բարգաւաճման ի 

խնդիր, անսահման նուիրումով ծառայեց իր հաւատքին եւ Հայց. եկեղեցւոյ ու իր դարը 

լուսաւորեց շնորհիւ իր ստեղծագործ մտքի թռիչքներուն: 

Բնութիւն, հայրենիքի սէր, արիութիւն, ազգասիրութիւն եւ կորով, բոլորն ալ ներքին 

ապրումներով արտայայտուած, ժամանակի յուզող հարցերով էջեր էին, որոնք իր 

հրամցուցած էջերով գետի հոսքի սահուն ջուրերուն նման, դարձան մշտանորոգ, թարմ եւ 

միշտ կենսունակ: 

Ինքն էր, որ առաջին անգամ մշակեց ժողովրդային բանահիւսութեան գանձարանը, 

օգտագործելով զանազան աղբիւրներ ու զանոնք մշակելէ ետք, վերադարձուց իր 

ժողովուրդին: 

Իր բոլոր երկերուն մէջ հայ ժողովուրդն է շնչողը, կեանքի եւ բնութեան իրաւ պատկերներով 

եւ հասկնալի ոճովը: Մէկ խօսքով, մեծ բանաստեղծ մը, աւելին՝ ազգային գործիչ մը, 

հրապարակախօս աստուածաբանի տիպարով, եւ ժողովրդային բանահիւսութեան 

սիրահար գրիչով: 

http://www.azadkhosk.com/

Կարդացէ՛ք, Աւարայրի հերոս՝ Վարդան Մամիկոնեանի նուիրուած վարի այս տողերը ու 

դուք կ՛ունենաք գեղեցիկ պատկերացում մը իր քրիստոնեայ եւ հաւատաւոր մտքի թռիչքին. 

 Նորահրաշ պսակաւոր եւ զօրագլուխ առաքինաց, 

 Վառեցար զինու հոգւոյն արիաբար ընդդէմ մահու, 

 Վարդան, քաջ նահատակ, որ վանեցիր զթշնամին, 

 Վարդագոյն արեամբդ քո պսակեցիր զեկեղեցի։ 

 Շատեր, Հռոմկլայի այս մեծ հոգեւորականը որակած են «Իմաստութեան առաքեալ», եւ 

իրաւացի են: 

Իր շրջանին էր, որ օտար եկեղեցիներ «Միութեան» անուան տակ, քաղաքական 

նպատակներէն մեկնած, կ՛ուզէին իշխել, եւ տիրել Հայց. Առաքելական պատմական 

եկեղեցիին: Ահա եւ Ս. Ներսէս Շնորհալին, որ միշտ զբաղելով հայ եկեղեցին յուզող 

հարցերով, ամէն ճիգ թափեց վերականգնելով եկեղեցւոյ համահայկական իշխանութիւնը: 

Տակաւին բոլորիս ծանօթ ալ է «Հաւատով Խոստովանիմ» աղօթքն ու իր համեստ հեղինակը, 

որ միայն պարզ հոգեւոր հովիւ մը չէր, ոչ ալ սոսկ կաթողիկոս մը: Երբեք: Այլ՝ մարդասէր եւ 

մանաւանդ հայ մարդու հոգերով զբաղուող հայրապետ մը, 12րդ դարու հայ գլխագիր Սուրբ 

մը էր, որ անկեղծութեան ջատագով մը ըլլալով հանդերձ, էր նաեւ նախապաշարումներու 

դէմ բուռն մաքառող վեհաշուք հոգեւորական մը, Քրիստոսի եկեղեցւոյ միութեան 

ջահակիրի իր տիտղոսով միատեղ: Կարճ ըսելով՝ նուիրեալ եւ օրինակելի հոգեւոր ծառայ 

մը, մեր ազգին եւ մեր հաւատքին: Եզակի դէմք մը, որ միեւնոյն ատեն եզակի տեղ իր կը 

գրաւէ մեր հոգեւոր ու ազգային պատմութեան մէջ: 

Իբրեւ սիրոյ եւ լոյսի երգիչ, բանաստեղծ-կաթողիկոս, բնութեան, հայրենիքի, արիութեան եւ 

հայ հաւատքի գրչի մարդ, ջերմեռանդ հաւատաւոր, ան իբրեւ տիեզերական վարդապետ, 

մեր երկրորդ ԼՈՒՍԱՒՈՐԻՉի կոչումին արժանացած էր. հաստատապէս: 

bedig43@aol.com 

ՖՐԵՏԵՐԻՔ  ՖԷՅՏԻ՝ ՀԱՅ ԺՈՂՈՎՈՒՐԴԻ ԿԵԱՆՔՈՎ ԱՊՐՈՂ ՀԱՅԱԳԷՏԸ 

ՏՊԱՒՈՐՈՒԹԻՒՆՆԵՐ ՄԵԾԱՎԱՍՏԱԿ ՈՒՍՈՒՑԻՉԷՍ 

Երբ կը խօսինք հայագիտութեան երախտաւորներու մասին, առանց տարակուսանքի 

կարելի է ըսել որ Ֆրետերիք Ֆէյտին այն հազուագիւտ ուսուցիչներէն է, որոնք անջնջելի  

տպաւորութիւն մը կը թողուն աշակերտին ողջ աշխարհայեացքին ու մտածելակերպին 

վրայ: 

Մէկը՝ որ իր ուշագրաւ համեստութեամբ, աշակերտին 

գիտական կարծիքներուն շուրջ իր ցուցաբերած յարգանքով ու 

առողջ թելադրութիւններով, կը փորձէ փարատել անոր 

մտավախութիւններն ու կասկածները, աշակերտին ձիրքերն 

ու կարողութիւնները քաջալերելու բարի կամեցողութեամբ: 

 

Երբ կը փորձենք արժեւորել մէկու մը վաստակը, ըլլայ ան 

գրող, ուսուցիչ, արուեստագէտ կամ հասարակական գործիչ, 

ամէն բանէ առաջ պարտինք զինք գնահատել իբրեւ մարդ: 

Այս առումով Ֆէյտին իր գիտական մեծութեան կողքին 

օժտուած է նաեւ մարդասիրական լաւագոյն 

յատկութիւններով: 

 

Մարդկային իր բարեմասնութիւններով, հայագէտը լայն 

ժողովրդականութիւն ունեցած է հայրենի գիտնականներու, մտաւորականներու 

շրջանակներէն ներս: Արժանացած է սփիւռքահայոց բուռն համակրանքին: 

 

Լեզուագիտական իր ունակութիւններով, ան ոչ միայն զբաղած է գիտահետազօտական 

աշխատանքով, այլ նաեւ յայտնի է իբրեւ ազնիւ ու անխոնջ ուսուցանող՝  Սորպոնի 

Արեւելեան Կենդանի Լեզուներու Հիմնարկէն ներս, ուր կը վայելէր հայ եւ օտար 

աշակերտներու պատկառանքն ու մեծ համակրանքը: 

 

Հարուստ վաստակի տէր գիտնականը, ուսուցիչի կոչումին բարձր գիտակցութեամբ իր 

աշակերտները կ՜առաջնորդէր դառնալու հայոց լեզուի մասնագէտներ, հմուտ 

գիտնականներ, ինչպէս՝Ժան Փիէր Մահէն, որ այդ տարիներուն դարձաւ իր արժանի 

յաջորդը: 

Ան երբեք յաւակնութիւնը չէ ունեցած աշակերտին պարտադրելու իր տեսակէտներն ու 

որդեգրած մեթոտները, այդ բոլորը կը թողուր աշակերտի հայեցակէտին ու համոզումին: 

 

Ֆէյտիի դասախօսութիւնները կ'ընթանային ֆրանսերէնով: Հաճոյքով ու մեծ 

հետաքրքրութեամբ կը հետեւէի, երբ աշակերտներուն կը բացատրէր հայերէնի լեզուական 

կանոնները յագեցնելով կուռ եւ տպաւորիչ օրինակներով: Ան առանց դժկամութեան, 

համոզիչ բացատրութեամբ կը լուսաբանէր իրեն ուղղուած հարցումները: Յաճախ 

պատահած է որ դասախօսութիւնը ընթանար հարցազրոյցի ձեւով: Ուսուցիչը կը 

պարզաբանէր տարբեր ազգութիւններէ եկած աշակերտներուն առաջադրած հարցերն ու 

տեսակէտները: 

Հայագէտին համբաւը կը կայանար ոչ միայն իր լեզուական հմտութեան մէջ, այլ 

աշակերտներուն հանդէպ իր ցուցաբերած ուշադիր ու նրբանկատ վերաբերմունքին մէջ: 

Անոնք որ պատեհութիւնը ունեցած են այցելելու Ֆէյտիներու բնակարանը , դժուար թէ 

նկատած չըլլան անոնց յարկէն ներս տարածուած հայկական բոյրն ու Մաշտոցի շունչը: 

Հայագէտին աշխատասենեակի գրադարանին ու գրասեղանին վրայ տարածուած բոլոր 

գիրքերն ու թուղթերը կը խօսէին  հայերէնի մասին: 

 

Եւ այս բոլորը զգալի կը դարձնէին, թէ ան որքան իւրացուցած էր հայկական 

մտածելակերպի ու խօսելաձեւի ընդհանրական որոշ գիծերը: Իսկ ո՞վ էր հայկականութիւնը 

իր մէջ ներմուծելու մղիչ ոյժը, եթէ ոչ իր կեանքի ընկերուհին, տիպար հայուհիի դիմագիծով 

ազնուահոգի Տիկ. Հերմինէն: Եռանդուն ու գործունեայ Տիկին մը, որ իր ամուսնոյն հետ 

անմնացորդ սիրով ու նուիրումով իր մասնակցութիւնը կը բերէր Փարիզի Սամուէլ 

Մուրատեան եւ Սեւրի Դպրոցասէր Վարժարաններու բարեխնամ գործին:  

Շատեր կրնան վկայել շնորհալի Տիկ. Ֆէյտիին սրտաբաց հիւրասիրութեան, իր 

պատրաստած հայկական ճաշատեսակներուն մասին: Հոն ճաշասեղանին շուրջ 

արծարծուած նիւթերը կը դառնային Հայոց պատմութեան, հայ մշակոյթի  եւ հայ 

գրականութեան շուրջ, հայագէտին սահուն ու վճիտ հայերէնով: 

 

Զրոյցի ընթացքին մեզ զարմացնողը ոչ միայն իր արտասանած հայերէնի յստակ ու մաքուր 

առոգանութիւնն էր, այլ այն պարագան որ ան չէր խուսափեր ուղղելու զրուցակիցներուն 

օգտագործած օտար բառերը, անոնց յիշեցնելով հայերէնի համարժէք բառերը: Օրինակ՝ 

ինչո՞ւ օգտագործել Indo- European, երբ կայ հայերէն բառը՝ Հնդեւրոպական. եւ այսպէս 

ուրիշ բառեր : 

Յատկապէս չէր մոռնար միշտ շեշտելու հայոց լեզուի այն իւրայատկութիւնը՝ թէ հայերէնը 

օժտուած է բառաշինութեան լաւագոյն միջոցներով, ուր հնարաւոր է մեծ դիւրութեամբ 

օտար բառերու համազօր հայերէն բառեր ստեղծել: 

 

Ֆէյտիին համար «Զարմանալի մասնաւոր շնորհ ունեցող լեզու է հայերէնը ...» 

Ահա թէ ինչու ֆրանսացի հայագէտներու շարքին, Ֆրետերիք Ֆէյտին ունի իր իւրայատուկ 

տեղը որպէս՝ հայ ժողովուրդի կեանքով ապրող հայասէր հայագէտը: 

 

ՆՈՒԱՐԴ ՄԱՏՈՅԵԱՆ ՏԱՐԱԳՃԵԱՆ 

6/6/2023 

(Իր դիմատետրի էջէն) 

 

ԿՈՎԵՐՈՒ ՊԱՐՏԷԶԸ… 

 

Կովերու Պարտէզ… Կովերու Պարտէզ… 

Այս ամիս յաճախ հոլովուող անունդ՝ «Կովերու 

Պարտէզ» արթնցուց մանկութեանս համով մէկ 

շրջանը, երբ մենք անհամբեր կը սպասէինք 

ամառնային արձակուրդին, որովհետեւ մեր առաջին 

պտոյտը քու քարքարոտ եւ տաքէն չորցած ցիրուցան 

խոտերուդ վրայ կ՚ըլլար… 

Հայոց Վանքին ճիշդ դիմացը… Բայց ուրիշ աշխարհ 

մը կ՚երթայինք կարծես, աշխարհ մը, որ մենք ստեղծած էինք… Եւ մեր ծնողները 

մտահոգուելու պէտք չունէին, որովհետեւ «Կովերուն Պարտէզը» իրենց քիթին տակն էր։ 

Կովերը շատոնց չկային, բայց անունը մնացեր էր եւ ան մեր «ԿՈՎԵՐՈՒ ՊԱՐՏԷԶԸ» ն էր։ 

Ի՞նչ կ՚ընէինք այնտեղ, Ամրան խեղդող տաքին, նստելու տեղ չկար, գլուխնուս արեւէն 

պաշտպանելու համար տանիք չկար, նոյնիսկ ջուր չկար։ Բայց մի՞թէ այդ բոլորը խնդիրներ 

են տաքարիւն պարման-պարմանուհիներու համար։  

Տղաքը ամենամօտ կարծուած տեղէն ջուր կը կրէին, կրակը կը վառէին։ Աղջիկներս կը 

զբաղէինք խոհանոցային գործերով, աղցաններ կը պատրաստէինք, գետնախնձորները կը 

լուայինք։ Իմ թանթիկ Շաքէս ինծի համար մասնաւոր, իմ չափովս գոգնոց մը կարած էր, որ 

իբրթէ գործ ընելու ժամանակ հագուստս չաղտոտեմ… Շիտակը բծախնդրութեամբ կը 

կապէի գոգնոցը մինչեւ. «Վարունգները կեղուէ ըսինք, ոչ թէ երկուքի բաժնէ…», յանդիմանեց 

ինձմէ քիչ մը մեծ խոհարարուհի մը։ Բայց ես համոզուած էի, որ կը կեղուէի, պարզապէս քիչ 

մը հաստ կը կեղուէի… Ես առանց գործ ընելու հաւատարմօրէն շարունակեցի կապել 

գոգնոցս։ 

Իւրաքանչիւրս իր պարտականութիւնը ունէր։ Չմոռնամ ըսելու, որ դարձեալ թաղերու 

բաժնուած էինք եւ իւրաքանչիւր թաղ իր վրանները ունէր, բայց ի՜նչ վրան, որուն մաման ինչ 

սաւան կամ ծածկոց տուած էր բերեր էինք, եւ մեր տղաները իւրաքանչիւրը մէկ 

ճարտարապետ, մէկ արուեստագէտ, այնպիսի վրաններ կը սարքէին, քիչ մըն ալ գետնին 

հողը կը փորէին, ըստ իրենց աւելի զով կ՚ըլլար… Թերեւս պէտք չկար, բայց պէտք էր ցոյց 

տալ, որ գործ կար ընելու։ Եւ արեւը մար մտնելէն ետք՝ կրակը կը վառուէր, ծուխը կը 

բարձրանար, մեր բերանները կը ջրոտէին, առաջին գետնախնձորը միշտ ամենապզտիկին 

կը տրուէր եւ այդ բախտաւոր անձը ես էի… Ա՜խ, այդ ինչ համով էր, անոնք աշխարհի 

ամենահամով գետնախնձորներն էին… Այդ գետնախնձորներուն աղն ու պղպեղը սէրն էր, 

մեր մանկութիւնն էր, մենք մեր վանքին վերջին «Րօպին Հուտեան» սերունդն էինք։ Յետոյ կը 

սկսէինք երգել, պատմութիւններ պատմել, տղաները իրենց հերոսութիւնները կը պատմէին, 

մենք աղջիկներս՝ կ՚ամչնայինք։ 

Կովերու Պարտէզին բարձունքին վրայ ատաղձագործարան մը կար, աւելի ճիշդը 

ատաղձագործի աշխատասենեակ մը, ուր երկու դասական ատաղձագործներ կ՚աշխատէին, 

անոնք աննման էին իրենց գործին մէջ, մանաւանդ հնաոճ կարասիներ նորոգելու մէջ։ Պրն. 

Կարապետ Չափատարեանը, որ Հայ Երիտասարդաց Միութեան երկարամեայ, մինչեւ մահ 

եւ ինչու չէ նաեւ յետ մահու սկաուտապետն էր, զինք Չափի կը կանչէինք, երբ «Կովերուն 

Պարտէզ» մտնէինք, տղաները Չափի իզ հափի» (Chappy is happy) կը պոռային, այսինքն մենք 

հոս ենք։ Իսկ երկրորդը՝ Պրն Միհրան Գրիգորեանն էր, Հ.Մ.Ը.Մ. ակումբի անդամ, որ իր 

անուշ ձայնով մինչեւ ծերութիւն մեր եկեղեցական երգչախումբին մէջ երգեց։ Հայրս շատ 

կ՚այցելէր իրենց, որովհետեւ հնաոճ կարասիներու սիրահար ըլլալով՝ մեծ հաւաքածոյ մը 

ունէր, որոնց նորոգութիւնները միայն իրենց կը վստահէր։ Այս երկու ազնիւ հոգիները 

շատո՜նց հեռացած են մեզմէ, զիրենք փոխարինող ալ չեղաւ… Անոնք իրենց գործին 

իսկական վարպետներն էին։  

Այնտեղ քիչ մը բարձր նաեւ հաւնոց մը կար, որ կը պատկանէր Պրն. Չափատարեանին։ 

Իրիկուն մը կրակը վառուած էր արդէն, սակայն կանուխ քուն մտնող հաւերէն չարաճճի հաւ 

մը չեմ գիտեր ինչպէս կամ հաւնոցէն փախեր էր, կամ դուրս մնացեր էր. է՛հ, ով ըսաւ որ մեր 

տղաները չարաճճի չէին, մտան հաւնոց, հատ մըն ալ առին եւ գետնախնձորը հաւով՝ 

համով-հոտով ճաշակեցինք։ 

Գիտէինք, որ անպատիժ պիտի չմնայինք, ակումբէն պիտի սաստէին մեզի, որ տայինք բուն 

հերոսին անունը։ Մենք որոշեցինք պատասխանատուութիւնը մէկ մարդու պէս բոլորիս 

վրայ վերցնել… Քուներնիս ալ փախցուցինք, այդ ժամանակ ակումբի պատիժները խիստ 

էին, բայց ետ դարձ չկար, հաւերը կերեր էինք։ 

Յաջորդ օրը մեր Չափին անշուշտ կը նշմարէ, որ հաւերուն թիւը պակսեր է, եւ… 

Իրիկունը երբ ակումբ կ՚երթայ, բոլորին առջեւ տխուր կ՚ըսէ. «Չեմ գիտեր ինչ կերեր են՝ երկու 

հաւ սատկեր են երէկ գիշեր, լաւ է բոլորը չեն թունաւորուած»։ 

Մեր մանկութեան անզուգական կերպարները… 

Մեր քաղցրայուշ, աննման մանկութիւնը… 

Մեր «Կովերու Պարտէզը»… 

Անուշ Նագգաշեան 

Մայիս 2023, Երուսաղէմ 

 

ՅՈՒՇԱՏԵՏՐԷՍ ՓՐՑՈՒԱԾ ԷՋԵՐ 

ՎԵՐՋԻՆ ԶԱՆԳԸ 

 Վերջին զանգ, կամ շրջանաւարտութեան Օր...զոր 

կ'երազէինք այնպէ՛ս ու այնքա՛ն որ կարծես ան ըլլար 

մեր երազներուն, ըղձանքներուն ամէնէն լուսեղէն 

պսակը, որ դուռը լայն պիտի բանար նոր կեանքին, 

նոր արշալոյսներու այգաբացին... 

Բայց տարօրինակ է... Որքան կը մօտենար այդ օրը, 

այնքան աւելի կը շատնար, կ'աւելնար յուզումը, 

բաժանումի յուզումը, որ բոյն դնելով մեր հոգիներուն 

մէջ, կարօտաբաղձ ապրումներով կը վարարէր 

մեզ...Պիտի բաժնուէինք մեր պատանեկութեան 

օրրանէն, որ մեզ կազմաւորեր էր միտքով, հոգիով, 

ֆիզիքապէս:  Պիտի բաժնուէինք մեր ուսուցիչ-ուսուցչուհիներէն, որոնք ոգի ի բռին 

աշխատեր էին որ մենք դառնայինք արժանաւոր կրողը հայ անունին, Դարուհի Յակոբեանի 

դրոշմը վրան...Պիտի բաժնուէինք մեր դասընկերուհիներէն, որոնց հետ այնքան ամուր 

հոգեկան կապեր էինք մշակած, միասին սորված, միասին խաղցած, միասին ուրախացած, 

միասին տրտմած ու երազած...Պիտի բաժնուէինք այն միջավայրէն, ուր մեր պատանի 

հոգիները ի՛նչ-ի՛նչ ծրագիրներ, ի՛նչ-ի՛նչ երազներ էին հիւսած, մերթ յուսալով, մերթ 

հիասթափուելով, մերթ թե՛ւ ու թռի՛չք առնելով դէպի եօթներորդ երկնքի ոլորտները, մերթ 

ալ բախելով առօրեայ կարծր իրականութեան գորշ  պատին... 

Ի՛նչ ալ ըլլայ պարագան, այս քաղցրաթախիծ խառն ապրումներուն մէջ տիրականը 

անշուշտ բարձունք մը նուաճած ըլլալու ոսկեշող բերկրանքն էր անտարակոյս:  Եւ ո՞ր 

բերկրանքի պահը չունենար նաեւ իր տրտմութեան ստուերը կեանքին մէջ առհասարակ... 

Ընկերուհիներով կը պատրաստուէինք շրջանաւարտութեան Օրուան, ամիսներ առաջ 

ծրագրաւորելով մեր հագուելիքը, մազի յարդարանքը, մեր արտաքին տեսքը իր բոլոր 

մանրամասնութիւններով...ինչո՞ւ չէ՝ նաեւ այդ առիթով կայանալիք երկսեռ խրախճանքը, 

խրախճանքները, որոնք տեղի պիտի ունենային առանց ունենալու խստամբեր 

հսկողութիւնը տնօրէն Պրն. Արա Թոփճեանի, որ ունէր իր «լրտես»ները նոյնիսկ ամռան 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (136) Յունիս 2023 

 

59/65 

արձակուրդներուն եւ դոյզն սայթաքումի մը պարագային՝  խստագոյն պատիժի 

կ'արժանացնէր ենթական, ընդհուպ դպրոցէն վտարումի... 

Շուտով յայտնի կը դառնար որ մեր շրջանաւարտ դասարանին կողմէ հրաժեշտի ուղերձը  

պիտի կարդայի ես:  Այդ մասին ինծի կը տեղեկացնէր մեր սիրելի ուսուցիչը՝  Վահէ 

Վահեան բանաստեղծը, յոգնակի դիմելով ինծի. «Ձեր ուղերձը պատրաստեցէք եւ մեր տունը 

եկէք փորձի համար՝  հանդիսութենէն քանի մը օր առաջ...» եւ կը բացատրէր իր տան տեղը, 

որ կը գտնուէր Յովակիմեան Մանուկեան վարժարանէն ոչ շատ հեռու թաղամասի մը մէջ: 

Օ՛, այնքան ոգեւորուեր էի... 

Տասնամեակներ են անցեր այն քաղցրայուշ օրերէն, բայց ես յաճախ կը վերապրիմ այդ 

նշանակալից Օրուան խանդավառութիւնը, հրճուանքը, անբացատրելի հոգեխայտանքը, 

գագաթ մը նուաճած ըլլալու ներքին հպարտութեան, հոգեկան գոհունակութեան 

զգացումները... 

Քանի անգամ փորձեր էի արտասանել ուղերձս, որուն բովանդակութեան  իր հեղինակաւոր 

հաւանութիւնը տուած էր Վահէ Վահեան, յորդորելով որ անոր ընթերցումը կատարէի 

դանդաղօրէ՛ն, բառերը հատի՛կ-հատի՛կ արտասանելով եւ չտրուէի շտապողականութեան 

սովորութեանս... 

Շրջանաւարտութեան օրը, զուգուա՛ծ-զարդարուա՛ծ, ամէն մէկս սպիտակաթոյր հագուստ 

հագած, եւ մեր առաջին կրունկէ կօշիկներով թըքը՛ր-թըքը՛ր կը փութայինք դպրոց...Ի՛նչ 

տօնական տեսք ունէինք ամէն մէկս, սովորականէն այնքա՛ն տարբեր, այնքա՛ն վայելչագեղ, 

այնքա՛ն դիւթական, առինքնող... 

Հանդիսութիւնը տեղի պիտի ունենար Հազմիէյի մեր նորակառոյց վարժարանի բացօթեայ 

ընդարձակ խաղավայրը, երկու դպրոց միասնաբար՝  Դարուհի Յակոբեան եւ Յովակիմեան 

Մանուկեան:  Երկու տարանջատ բեմեր յարդարուեր էին բակին մէջ այդ առիթով, մէկը՝  

աղջկանց, միւսը՝  տղոց համար, մէկը՝  ձախ կողմը, միւսը՝  աջ:  Աղջիկ-տղայ փոխադարձ 

նայուածքներով կ'ըմբոշխնէինք հանդիսաւոր պահը, զոր լիարժէք նկարագրելը բառերէն 

վեր է, ինչպէս մեր սիրտերը լիացնող, զանոնք ափէ ափ լեցնող ուրախութեան, 

հպարտութեան ցնծագին, լուսաթախիծ ապրումներն ու յոյզերը... 

Օրը կ'իրիկնանար արդէն, մթնոլորտը ընծայելով աւելի տրտմանոյշ, հոգեյոյզ, անրջային... 

Շուտով ամբողջ տարածքը կը լեցուէր հանդիսականներով, առաջին շարքին՝  պատկառելի 

հիւրերը, որոնց մէջ կարելի էր նշմարել տնօրէն Պրն. Արա Թոփճեանի պոլսեցի մայրը, 

քոյրը՝  Տիկ. Անահիտ Թոփճեան Ապտալեանը, իրենց ակնառու պոլսական արդուզարդով, 

հագուստ-կապուստով, իր տիկինը՝  Ռիթա Թոփճեան, Հոգաբարձութեան անդամները, 

ՀԲԸՄիութեան պատկան մարմիններու վարչականները, ծնողները եւ բազմահարիւր 

անձինք, որոնց խուռներամ ներկայութիւնը թեւաւորող էր, այլեւ 

պարտաւորեցնող...Բոլորիս մէջ ալ, անօրինակ յոյզերու հրավառութիւն էր: 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (136) Յունիս 2023 

 

60/65 

Ուսումնական տարուան ընդհանուր տեղեկագիրը ներկայացնողն էր Տիկ. Սօսի 

Պետիկեանը, որ յետոյ մէկ առ մէկ կը յանձնէր նաեւ մրցանակները եւ վկայականները: 

Երազի պէս կ'անցնէր պահը...Կը ստանայի մեր դասարանի գրեթէ բոլոր ուսումնական  

մրցանակները՝  ընդհանուր բարձրագոյն միջինի, հայերէնի եւ հայոց պատմութեան եւ երկու 

դպրոցներու միակ պատուոյ վկայականը:  Ուղերձիս ներկայացումը նոյնպէս բարեյաջող 

ընթացեր էր, ըստ Վահէ Վահեանի, որ գոհունակութեամբ շնորհաւորեց զիս: Այնուհետեւ, 

վերջ չկար շնորհաւորութիւններու, ողջագուրումներու, բարեմաղթանքներու...ուղղուած 

բոլոր շրջանաւարտ-շրջանաւարտուհիներու, մէ՛կ առ մէ՛կ:   

«Կա՛նգ առ, ակնթարթ», պիտի գոչէր բանաստեղծը:  Բայց ժամերը կը սահէին:  Բոլորիս 

աչքերը արտասուախառն էին:  Հրաժեշտի պահը կը մօտենար արագընթաց:  

«Ես երազիս տիրեցի մեռցընելով զանիկա», պիտի ըսէր Վահան Թէքէեան:   

Բայց շրջանաւարտութեան երազին ի կատար ածման պիտի յաջորդէին նոր երազանքներ, 

նոր մարտահրաւէրներ, որոնք վերջ չունին մինչեւ մեր կեանքի աւարտը, այնպէս ինչպէս 

մէկ լեռնագագաթը նուաճելէ ետք, հայեացքիդ դիմաց կը ցցուին նորանոր գագաթներ... 

Շրջանաւարտութեան Օրը, սակայն, այն լուսաւո՛ր պահն է, որ յաւերժօրէն կ'ապրի մեր 

սիրտերուն մէջ, ինչպէս իմ, վստահ եմ նաեւ բոլոր դասընկեր-դասընկերուհիներուս 

յիշողութեան մէջ...Եւ յետագային, ամէն անգամ որ ներկայ եղած եմ Նարեկ 

վարժարաններու կամ Մելգոնեան Կրթական Հաստատութեան ամավերջի հանդէսներուն, 

միտքս թռիչք կ'առնէր տասնամեակներ ետ, դէպի Դարուհիի շրջանաւարտութեան այն Օրը, 

ու կը վերապրէի անգամ մըն ալ անոր լուսաթախիծ, այլեւ հպարտառիթ մթնոլորտը, որ 

լուսեղէն ու ոգեղէն ճախրանք տուած էր հոգիիս, ճաշակ մը եւս՝  արբենալու լուսացնծուն 

ապրումներով... 

Եւ հիմա, մայրամուտիս ճաճանչներով ծիրանի, անգամ մը եւս կ'ուզեմ խոնարհիլ 

յիշատակին առջեւ այն բոլոր կրթական մշակներուն, որոնք իրենց շունչէն շունչ, ոգիէն ոգի 

ու հեւքէն հեւք տուին, ինչպէս նաեւ իմացական կայծեր վառեցին՝  կեանքին բացուող մեր 

մատղաշ հոգիներուն եւ միտքերուն մէջ, որպէսզի անոնք ծաղկէին անխաթար ու 

կենսառողջ,  կազմաւորելու համար մեր ինքնութիւնը որպէս մարդ եւ որպէս հայ: 

Խո՛ւնկ ու աղօ՛թք իրենց անմոռաց յիշատակին: 

ԵՐԱՆ  ԳՈՒՅՈՒՄՃԵԱՆ 

ՅՈՒՆԻՍ 2023  

ԱԿՆԹԱՐԹՆԵՐ 

ՊԱՏՄՈՒԹԵՆԷՆ դասեր քաղած չենք ըլլար, եթէ 

անաչառ կերպով չտեսնենք ՊԱՏՃԱՌ-

ՀԵՏԵՒԱՆՔԱՅԻՆ ԿԱՊԸ, որ կայ դէպքերու, 

իրադարձութեանց եւ երեւոյթներուն 

խորքը...Այսօրուան մեր որոշումները, արարքները, 

վարքն ու վերաբերմունքը անպայմանօրէն, 

պատմութեան տրամաբանութեամբ, իրենց 

անդրադարձը կ'ունենան վաղուան ու գալիքին 

մէջ...Անհատական եւ հաւաքական 

մակարդակներու վրայ ալ... 

................... 

 

Սփիւռքը ճահճացած լիճ մըն է, ցաւ ի սիրտ...Տարիներ, տասնամեակներ շարունակ, նոյն 

մտայնութիւնն է, նոյն գործելակերպը...Մինչ կեանքը իր յարափոփոխ ընթացքին մէջ է, 

գաղթահայ կեանքը կը մնայ քարացած, կաղապարուած...: Ի զուր չէ որ շատ մը 

երիտասարդներ, մասնաւորապէս անկախ մտածող տարրը, անտարբեր են հայ կեանքին, 

անոր ղեկավարութեան, անոր կարգ ու սարքին... 

.................. 

Նեղ մտահորիզոնը յատուկ է եղած մեզի՝ հայերուս, ընդհանրապէս: Պատճառը գուցէ մեր 

լեռնաշխարհն է, որ կը խափանէ տեսադաշտիդ լայնահորիզոն ընկալումը: Պատճառը գուցէ 

մեր կէթթոյական ապրելակերպն է, լայն շփումի պակասը համաշխարհային մեծ միտքերու 

հետ..: Պատճառը դեռ կարելի է փնտռել մեր նախապաշարումներուն, կարծրատիպերուն, 

հատուածական եւ հատուածամոլ մտայնութեան մէջ, որոնք կը խափանեն մտքի ազատ 

թռիչքը..: Իսկ ազգային իրաւ զարգացման եւ յառաջդիմութեան համար, էական 

նախապայման է լայնախոհութիւնը, համընդգրկուն մտածողութիւնը, մտքի ԱՆՊԱՐԱԳԻԾ 

սլացքը... 

......................... 

Քննադատելը յատուկ շնորհք է...Կառուցողական կամ շինիչ քննադատութիւնը անհրաժեշտ 

է անհատին, ժողովուրդին ու երկրին յառաջդիմութեան համար, բայց քննադատութիւն չի 

նշանակեր երբե՛ք անարգական ածականներ գործածել, հայհոյել, անձնական վիրաւորանք 

հասցնել...: Երեւոյթը կամ արարքը քննադատելը պիտի ըլլայ փաստարկուած, 

հիմնաւորուած եւ այլընտրանքային վարմունք կամ կեցուածք թելադրող...Ամէն ինչի մէջ ալ, 

մակարդակ պահելը՝ անհատի եւ հաւաքականութեան չափորոշիչ ցուցանիշ է... 

.................... 

Ամէնէն տխուր պահին անգամ, մեր ներքին ոգեկան աշխարհին մէջ կը պահենք մեր ժպիտը, 

որ կա՛նք, կ'ապրի՛նք, կը շնչե՛նք դեռ...ամէնէն ուրախ պահին անգամ, մեր հոգին՝ գիտակից 

թէ անգիտակից, քիչ մը տխուր է, մահուան անխուսափելիութեան զգացողութեամբ...Մեր 

լացին մէջ ժպիտ կայ եւ մեր ժպիտին մէջ արցունք կայ...Սա մարդկային հոգիի 

երկբեւեռութիւնն է, գուցէ եղերականօրէն... 

.......................... 

Եթէ կարենաս անպայմանականօրէն բարին կատարել, բարին արարել, նոյնիսկ մարդկանց 

չարին դիմաց, յայնժամ միայն կրնաս ըսել որ իսկապէս ազատ մարդ ես...Պայմանական 

բարին առեւտուրի նման բան է...բարիքին դիմաց բարիք..: Բարոյական արժէքները չեն 

կրնար շուկայի տրամաբանութեամբ ի գործ դրուիլ, այլապէս կ'արժեզրկուին անոնք 

ամբողջապէս... 

........................ 

Խորենացիին օրերէն մեր ՈՂԲԸ կը հիւսենք...Եթէ մեր պատմահայրը զայն կը հիւսէր 

գրական-գեղարուեստական սրտագրաւ տողերով, մենք զայն կը բանաձեւենք ամէն պահ՝ 

մեր տարբեր գանգատներով, բամբասանքներով, հնհնուքներով...Բայց ՈՂԲՈՎ կարելի է՞ 

ցաւին դարման ու բալասան գտնել...: Գուցէ այրած սրտի մխիթարա՞նք է ան, պարապ 

վախտի խաղալի՞ք երբեմն, կամ ազգային հոգեբանութեան շեշտուած դրսեւորո՞ւմ...: 

Ողբերգականութիւնը այնքան ներհակ է՝ բանականութիւն, ջանք ու կորով ի գործ դնելուն, 

խնդրի կամ խնդիրներու լուծման ուղիներ որոնելուն, հարցերը շեշտակի դիմագրաւելուն...: 

Տխուր կամ ցաւալի իրականութեան մը վրայ խղճալը, ողբալը ոչինչ կը փոխէ 

իրականութենէն եւ ներքին ոյժերու յումպէտս վատնում է, մինչ պայքարի ոգին ու 

բանականութիւնն են, որոնք կը յաղթեն տուեալ կացութեան, պատմութիւն կը կերտեն... 

........................... 

Կեանքի դժուարութիւնները մեր լաւագոյն ուսուցիչներն են...Անոնք են որ մեզի կը 

սորվեցնեն կամքի տոկունութիւն, պայքարի ոգի հանդէս բերել, հնրամտութիւն ի գործ դնել, 

կարեւորը տարանջատել անկարեւորէն, առաջնայինը՝ երկրորդականէն, կը կոփեն, կը 

թրծեն մեր ներքին ոյժը, տակաւին կը մարդկայնացնեն մեզ, ուրիշին դժուարութիւնն ու 

ցաւը զգալու զգայնութիւնը կը փոխանցեն...: Կենսափորձի մեծ դպրոց են անոնք: Հեզասահ, 

առանց որեւէ դժուարութեան կեանք մը ապրիլ՝ էապէս չապրիլ կը նշանակէ...: 

Դժուարութիւններ յաղթահարելով՝ կը հասուննանք, կ'իմաստնանանք, կ'ուժեղանանք, կը 

մարդկայնանանք...ԿԵԱՆՔԸ, խորքին մէջ, ԴԺՈՒԱՐՈՒԹԵԱՆՑ ՇՂԹԱՅ ՄԸՆ Է... 

........................ 

Պահեր կան, երբ կը զգաս որ հաղորդակցութեան մէջ ես ՏԻԵԶԵՐԱԿԱՆ ԱՐԱՐԻՉ ՈՅԺԻՆ 

հետ...Նման պահերուն, կը դառնաս ԱՒԵԼԻՆ քան ինչ որ ես, ԿԸ ԳԵՐԱԶԱՆՑԵՍ ԴՈՒՆ 

ՔԵԶ, կը ՇԱՏՆԱՅ ՀՈԳԻԴ, կը դառնաս կրողը անսահման գաղափար-ապրումներու, որոնք 

չես գիտեր ուրկէ կը խուժեն էութեանդ մէջ...Պահեր ալ կան, երբ կարծես կծկուած ու 

պարփակուած կը մնաս անձիդ նեղ պատեանին մէջ, կ'աղքատանաս հոգեպէս, կ'ամլանաս 

մտքով: Մարդ արարածը՝ հիւլէ մըն է լոկ, տիեզերական անհունութեան մէջ, միաժամանակ՝ 

կրողը ՏԻԵԶԵՐԱԿԱՆ ՈՅԺԻՆ, ուրկէ անիմանալի ԿԱՅԾԵՐ կու գան իրեն, լուսաւորելու 

համար իր կեանքի ճանապարհը... 

...................... 

Նիւթապաշտ եւ ընչաքաղց մեր ժամանակներուն, սպառողական հասարակութեան 

«դաստիարակութիւնը» կամ, աւելի ճիշդ՝ ուղեղալուացումը, մարդ էակը կը մղէ, 

առհասարակ, աւելի ու աւելի բարեկեցութիւն ձեռքբերելու ՄՈԼՈՒՑՔԻՆ..., որ կարծէք կը 

վերածուի տեսակ մը փառասիրութեան...Սա եւս անձը կաղապարելու նման բան է, ըստ իս, 

որ կը կաշկանդէ մարդ էակին բուն ազատութիւնը, զայն գերին դարձնելով ապրելակերպի 

մը, որ ցուցադրական եւ ձեւական բնոյթ ունի գերազանցօրէն... 

..................... 

Երբ մենք ամբողջովին թօթափենք մեր մէջ նստած ՎԱԽԸ, յայնժամ 

կ'ազատագրուինք...Վախը՝ ճշմարտութիւնը խօսելէ, վախը՝ «գէշ» մարդ երեւնալէ, վախը՝ 

պաշտօն, դիրք կորսնցնելէ, վախը՝ ինքնուրոյն ըլլալէ, վախը՝ նոյնիսկ պարտուելէ, վախը՝ 

մինակ մնալէ...Վախի յաղթահարումը ազատութեան ճամբան է: 

ԵՐԱՆ ԳՈՒՅՈՒՄՃԵԱՆ 

ՔԱՌԵԱԿՆԵՐ 

 

Գիրս հոգւոյս կանչն է անկեղծ 

Խորանին վրայ Մեծասքանչին, 

Ձեզ կ'ընծայեմ սիրով անեղծ 

Որպէս լուսոյ, սիրոյ կանթեղ: 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (136) Յունիս 2023 

 

64/65 

................ 

Թէ սիրտդ,հոգիդ չբռնկին 

Ներքին այրումով մը տենդավառ, 

Չես կրնար դուն ճըրագ դառնալ, 

Երկնել տողեր արեւածին... 

.................... 

Հոգիդ պիտի ներդաշնակուի 

Տիեզերքի ոգիին հետ, 

Որ կարենաս տողեր հիւսել, 

Ուր կայ կայծը Աստուածային... 

.................... 

Կեանքը ինքը պոէմ մըն է, 

Պարման սիրտս զայն ապրեցաւ, 

Մայրամուտիս սեմին միայն, 

Բառերով զայն վերստեղծեց... 

...................... 

Հաւատալն է անչափ դժուար, 

Նոյնիսկ սրտիս համար միամիտ, 

Սակայն եթէ չհաւատաս, 

Ինչպէ՞ս, ինչպէ՞ս պիտի ապրիս... 

..................... 

Հացդ մաքուր դուն միշտ պահէ, 

Ան վաստակիդ սուրբ բերքըն է, 

Կա՛թ-կա՛թ ցօղուած քու քրտինքով 

Ու շաղախուած սիրոյդ լոյսով... 

.................... 

Ի՛նչ դիւրին է մարդ դատելը, 

Այպանելն ու ստորնացնելը, 

Որքա՛ն դժուար՝ հասկընալը, 

Մտածելն ու վերլուծելը... 

.................. 

Կեանքը կ'երթայ իր ընթացքով, 

«Ինչո՞ւ»ն, «ինչպէ՞ս»ն յետոյ կու գան, 

Երբ յետադարձ անդրադարձով 

Կը քննարկենք կեանքը անցած... 

http://www.azadkhosk.com/

................... 

Խելք տուողներն այնքա՛ն շատ են, 

Թէ չունենաս սեփական խելք, 

Տերեւի մը նման քշուիս 

Ուր հովն փչէ, ոռնայ քամին... 

................... 

Ամէն օր՝ նոր օր կը սկսի երազներով ու իղձերով, 

Յետոյ օրը կ'իրիկնանայ, բայց երազներն կը յամենան, 

Վաղուան օրը միշտ գալու է պսակելու համար զանոնք, 

Մինչեւ որ գայ մահը դաժան, զանոնք թողու միշտ անաւարտ: 

................ 

Մեր շերեփը մնաց թղթեայ, 

Մեր սիրտերը՝ միամիտ անչափ, 

Մինչ թշնամին մեզ սպառնաց 

Եաթաղանովն իր երկաթեայ: 

.................... 

Յաղթելու համար, պիտի մաքառիս, 

Պիտի պայքարիս անդուլ, հանապազ, 

Ափսէի վրայ երբե՛ք չի տրուիր 

Յաղթանակներու դափնին շողափայլ...: 

..................... 

Մահու կենաց սահմանին վրայ, 

Կը հասկընաս արժէքն իրաւ, 

Կեղծիքներէն ազատագրեալ 

Եւ կ'ափսոսաս կեանքդ անցած... 

.................. 

Մի՛ անիծեր խաւարն երկնի, 

Քանզի միայն խաւարին մէջ 

Կը յայտնուին աստղեր, լուսին, 

Զերթ վառ ջահեր երկնքին մէջ:  

................. 

Սրտի զարկը թէ որ խօսէր, 

Սրտի տրոփը թէ բառ դառնար, 

Սուտն ու կեղծը կը վերանար, 

Մարդը կ'ըլլար ա՛յն ինչ որ է... 

 

ԵՐԱՆ ԳՈՒՅՈՒՄՃԵԱՆ 

